
Forspjall
Forsíðumyndin af Hrísey tengist ritgerð Klöru Teitsdóttur í þessu 
hefti um sögu sjávarútvegs í eyjunni. Myndasmiðnum Herði Geirs-
syni er hér með kærlega þakkað bæði fyrir þessa mynd og útvegun 
margra annarra mynda í heftinu frá ljósmyndadeild Minjasafnsins á 
Akureyri.  

Um þessar mundir eru liðin 100 ár síðan Leikfélag Akureyrar var 
stofnað, en það gerðist 1917. Tveir þættir í heftinu tengjast sögu fé-
lagsins nokkuð. Fremst er viðtal við Björgu Baldvinsdóttur, eina 
þekktustu leikkonu Akureyrar fyrr og síðar, og síðan fjallar Þorsteinn 
Krüger um skemmtanahald í bænum fyrir 1930. Tvö viðtöl í  heft
inu, við Björgu Baldvinsdóttur og Hjörleif Hafliðason, tók Hreiðar 
Jónsson. Honum er hér með sérstaklega þakkað það framlag.

Viðtalið við Hjörleif og Árshátíðarbragur Gefjunar og Iðunnar frá 
1949 tengjast öðru efni frá Starfsmannafélagi verksmiðja SÍS sem 
birst hefur í tveimur síðustu heftum Súlna.

Öllum hér ónefndum höfundum efnis í heftinu er kærlega þakkað 
fyrir þeirra framlag og góða samvinnu. Samstarfsfólki mínu í rit-
nefnd þakka ég fyrir prýðilegt samstarf. Í ritnefndina hefur bæst nýr 
liðsmaður, Kristín Aðalsteinsdóttir, sem boðin er velkomin til starfa.

Enn er þess óskað að sem flestir leggi Súlum lið og sendi til rit-
nefndarmanna greinar, einkum varðandi eyfirska sögu af einhverju 
tagi. Stuttir þættir eru alltaf sérlega vel þegnir. Netfang ritstjóra er 
banna@simnet.is. Heimasími hans er 456 4119.

Ritstjóri

Björg Baldvinsdóttir.� Ljósmyndadeild Minjasafnsins á Akureyri.



Ég var mjög fljót að læra hlutverkin!
Viðtal Hreiðars Jónssonar við Björgu Baldvinsdóttur

Hreiðar Jónsson fæddist 1933 á Akureyri. 
Foreldrar hans voru Gefn Geirdal og Jón Ingimarsson, 

bæjarfulltrúi og formaður Iðju. Hreiðar starfaði til sjós og lands 
í Reykjavík en lengst af á Akureyri, þar sem hann 

vann mikið við íþróttamannvirki. 
Kona hans er Hrafnhildur Ingólfsdóttir. 

Ég ætla að spyrja Björgu um ýmislegt sem á daga hennar hefur 
drifið, einkum það sem snertir listalíf Akureyrarbæjar, því að það er 
mál manna að hún sé einn fremsti listamaður bæjarins fyrr og síðar.

Hverjir voru foreldrar þínir og hvenær ertu fædd?
Ég er fædd 16. júní 1915 á Stóra-Eyrarlandi hér á Akureyri. Þar 

stóð þriggja bursta torfbær, rétt sunnan við Lystigarðinn, en hann 
var tekinn af túninu okkar, og Menntaskólinn var hinum megin við 
garðinn. Þarna átti ég heima þangað til ég var 17 ára. Þar bjó ég 
þegar ég fór fyrst að syngja og leika og taka þátt í lífinu, og alla mína 
skólagöngu. Faðir minn var ökumaður og hafði fleiri hesta og vagna. 
Þá voru engir vörubílar komnir. Hann keyrði vörur fyrir Eimskip og 
aðra og fyrir kolaverslunina þegar kolaskipin komu. Þetta var hans 
aðalvinna, en hann hafði smábúskap með. Það var tvíbýli á bænum. 
Á móti honum bjó Jón Helgason. Faðir minn hét Baldvin Benedikts-
son en móðir mín Kristín Guðmundsdóttir.1

Voru þau Akureyringar?
Nei, þau voru bæði ættuð úr Eyjafjarðarsýslu, úr Öxnadal og 

Hörgárdal og framan úr firðinum.
Fórstu ekki mjög snemma í Menntaskólann sem þá hét Gagnfræða­

skólinn á Akureyri? 
1  �Sjá Súlur, XXVI. árg. 1999, bls. 22-48. Þar er ritgerð eftir Unni Karlsdóttur um 

Stóra-Eyrarland, og uppistaðan í ritgerðinni er viðtal Unnar við Björgu Baldvins-
dóttur um Eyrarlandsheimilið og uppvöxt hennar þar, tekið í ágúst 1998. 

Jú, það var stutt að fara þangað, þetta var rétt næsti bær. En fyrst 
var ég í Barnaskólanum, sem var í gamla barnaskólahúsinu, sem enn 
stendur þó að það sé löngu hætt að vera skóli, sunnan við leikhúsið. 
Ég var um tólf ára þegar ég var búin með barnaskólann og fór beint 
upp í Gagnfræðaskólann, sem síðar varð Menntaskólinn. Þar var 
Sigurður Guðmundsson skólameistari. Þarna lauk ég gagnfræðaprófi 
vorið 1931. 

Þú hefur ekki haldið áfram?
Ég var áfram í 4. bekk, en varð að hætta vegna peningaleysis, 

þetta var á kreppuárunum og allir voru bláfátækir. Ég vann náttúru-
lega allan tímann með skólanum. Þegar ég var í barnaskóla var ég 
barnapía á sumrin. Eftir að ég fór í gagnfræðaskólann vann ég m.a. 
við verslun Ég var reyndar á pósthúsinu í tvö ár, svo vann ég í sport-
vöru- og ljósmyndavörubúð hjá Birni Björnssyni. Þar lærði ég ljós-
myndavinnu, sá um hana fyrir hann. Ég lærði mikið af því. Þegar ég 
hætti í skólanum fékk ég vinnu hjá Jóni og Vigfúsi, sem höfðu 
myndastofu, einmitt út af því að ég hafði lært þetta.

Mér skilst að jafnvel enginn Íslendingur hafi hvorki fyrr né síðar átt 
eins langan söngferil og þú?

Þetta er reyndar afskaplega skemmtileg saga, en ég býst við að 
það sé fullt af fólki sem hefur byrjað að syngja snemma. Ég byrjaði 
reyndar mjög snemma að syngja, því að heima í baðstofunni sungu 
allir og spiluðu. Finnur bróðir minn spilaði á fiðlu og systir mín á 
harmoniku. Og ég söng hæst af öllum og elsta systir mín hrópaði 
alltaf: Í guðs bænum, þegiðu, Björg. Ég hafði nefnilega svo hátt.

En þú fórst snemma að taka þátt í söngskemmtunum?
Já, já, ég var náttúrulega í kór í barnaskólanum eins og allir krakk-

arnir, hjá Áskeli Snorrasyni, hann kenndi þá þar. Svo var ég í sunnu-
dagaskóla hjá Gook, söng í  barnakór hjá honum, ég var bara fimm- 
sex ára þegar ég byrjaði þar. Svo þegar ég var níu ára vorum við 
fengnar nokkrar stúlkur sem Áskell vísaði á, til að taka þátt í söngleik 
fyrir ungmennafélagið. Þar voru menn að reyna að vinna sér inn pen-
inga, það vantaði alltaf peninga, og settu upp söngleikinn Gleðilegt 
sumar. Þetta var 1924 eða 1925. Þetta er ákaflega skemmtilegur lítill 
söngleikur. Þarna syngja átta stúlkur, þær syngja sóló og þær syngja 
saman og þær dansa ótal dansa, þær leika blóm, hver þeirra er eitt-

hvert sérstakt blóm. Svo kemur 
veturinn og gerir þeim lífið leitt. 
Það var aldeilis frægur maður, 
Vilhjálmur Þór kaupfélagsstjóri, 
mikill maður í bænum, sem lék 
veturinn og herjaði á okkur.

En hvenær byrjaðir þú að vera 
með í alvörukórum?

Það voru náttúrulega alltaf 
einhverjir barnakórar sem ég 
var í. En ég byrjaði eiginlega í 
Kantötukórnum á undan kirkju
kórnum, en reyndar var kirkju
kórinn minn aðalkór sem ég var 
í alla ævina eiginlega. Ég fór lík-
lega í kirkjukórinn 1946, Jakob 
Tryggvason var þá tekinn við og 
kom til mín, og ég var þar líklega þangað til ég var 75 eða 80 ára. En 
í Kantötukórnum söng ég allan tímann þangað til að hann hætti, ég 
held að það hafi verið um 25 ár. 

Og söngstu þar einsöng?
Já, ég söng þar sóló, en þarna voru margir einsöngvarar, afskaplega 

duglegt fólk. Það er einkenni á Akureyringum hvað þeir eiga mikið af 
góðu söngfólki, það er alveg makalaust, og þetta gengur í ættir. Ég 
fór með Kantötukórnum í ótal söngferðir, við fórum t.d. til Svíþjóðar.

Hvenær var það?
Það var líklega 1951. Björgvin Guðmundsson var með kórinn. 

Þetta var ágætisferð, við tókum þátt í söngvakeppni, þjóðlagasöng, 
og við unnum önnur verðlaun.

En var svo ekki ferðast innanlands?
Jú, við fórum til Reykjavíkur til að syngja, en það var aðallega 

vegna þess að það var verið að taka upp sönginn, sem ekki var hægt 
að gera hérna þá. Annars var aðaláhugamál okkar að syngja öll þessi 
dásamlegu stóru verk sem Björgvin hafði skrifað, óratóríurnar. Hann 
skrifaði reyndar mörg fleiri lög, mjög falleg. En við sungum líka eftir 
aðra höfunda, t.d. þjóðlögin sem ég nefndi. 

Björg á yngri árum.

Sunguð þið eitthvað af klassískari verkum, t.d. eftir Bach og Beethoven?
Það var nú lítið, en við sungum þó Hallelúja-kórinn, einu sinni, 

og það tókst afar vel. Björgvin var ekkert einstrengingslegur þannig, 
en hann hafði svo afskaplega mikla músík handa okkur, þetta voru 
ýmsar óratóríur og gríðarlega mikil vinna að læra þetta og æfa. Þó 
nokkuð mikið af þessu er til í upptökum hjá útvarpinu, held ég, að 
minnsta kosti heyrir maður það einstöku sinnum.

En þegar Kantötukórinn lagði upp laupana, varstu þá bara áfram í 
kirkjukórnum?

Já, ég var áfram í honum, en ég var ekki í fleiri kórum þá, ég var 
svo upptekin í Leikfélaginu, ég var alltaf hlaupandi á milli. Um leið 
var ég að koma börnunum mínum í gegnum skóla og menntun og 
hafði nóg að gera, því að á sama tíma vann ég úti alla daga, frá 
morgni til kvölds, hjá rafveitunni. Það var afskaplega góður staður, 
því að þar átti ég yndislega og góða húsbændur sem studdu mig á 
allan hátt og reyndust mér ákaflega vel. Ég byrjaði hjá Ottersted 
eldri og var einkaritari hans alveg þangað til að hann hætti, en þá tók 
sonur hans við, Knútur Ottersted. Hann var nú ekki síðri, afskaplega 
góður húsbóndi. Síðan tók Svanbjörn Sigurðsson við, svo að ég lifði 
þarna þrjá rafveitustjóra, áður en ég hætti.

Svo við komum aftur að Kantötukórnum, var ekki Björgvin mjög eftir­
minnilegur maður?

Björgvin Guðmundsson var afskaplega sérstakur, hann var ákaf-
lega viðkvæmur og mjög skapmikill maður, eins og verkin hans sýna. 
En hann átti mjög bágt, því að ég held að hann hafi orðið fyrir von-
brigðum þegar hann kom hingað frá Kanada, líklega hélt hann að 
honum yrðu hér allir vegir opnir, en það reyndist ekki svo. Hér var 
talsverð samkeppni, og það eru frægar ýmsar greinar sem hann skrif-
aði þegar honum fannst vera þrengt að sér, eins og var gert. Hann 
átti því oft erfitt, en innst inni var þetta indæll og ágætur karl og af-
skaplega mikill músíkant, og verkin sem hann skrifaði voru alveg 
ótrúleg. En mér fannst hann nú ekki sérstaklega góður söngstjóri, ég 
verð nú bara að segja það. Hann missti stjórn á skapinu þegar við 
vorum ósköp erfið við hann. Hann var að reyna að troða í okkur, 
svona 50-60 manns, sem gekk nú stundum illa og þá missti blessaður 
karlinn stundum stjórn á sér. En hann var indæll. Ég átti heima í 

sama húsi og hann í allnokkur ár. Ég átti þá heima á efstu hæðinni í 
Hafnarstræti 83, það var lítil svalaíbúð efst uppi. Þá íbúð keypti ég 
síðustu árin sem börnin mín voru í skóla, en þegar þau fóru burtu 
seldi ég þá íbúð og flutti í Glerárhverfið. En það var ósköp gott að 
vera í Hafnarstræti 83, því að þaðan gat ég alltaf hlaupið upp kirkju-
tröppurnar og upp í kirkju. Ég orðin vön að hlaupa tröppurnar og 
fann ekkert fyrir því, ég var ekki einu sinni móð þegar ég kom upp 
eftir. En áður átti ég heima í öðru litla Melhúsinu á Skessunefi á 
milli Skátagils og Kaupangsgils. Stóri melurinn á bak við kaupfélags-
húsið heitir Skessunef. Þar voru lengi vel tvö lítil hús sem voru alltaf 
kölluð Melhús. Pabbi og mama áttu heima í öðru litla húsinu, þau 
fóru þangað þegar þau fluttu frá Eyrarlandi. Og þegar ég var orðin 
ein með börnin mín tvö lítil, fékk ég efri hæðina í því húsi og bjó þar 
hjá þeim í mörg ár áður en ég flutti í Hafnarstrætið. Í báðum þessum 
húsum var ég stutt frá kirkjunni og gat alltaf hlaupið upp kirkju-
tröppurnar til að fara á kóræfingar.

Var Björgvin dálítið vínhneigður?
Já, það var ákaflega slæmt, því að hann var svo viðkvæmur að 

hann þoldi ekki vín. Ef hann drakk eitthvað að ráði þá varð maður-

Í Vaglaskógi um 1940, Björg með börnum sínum, frá v. Ágúst, Alice, Björg.



10� TÍMARITIÐ SÚLUR

inn alveg ómögulegur, hann réði ekki við það. Og ef hann fór að 
drekka þá drakk hann dálítið mikið. Hann átti erfitt með að hætta og 
ná sér á strik aftur. Þetta fór ákaflega illa með hann í nokkur ár, eftir 
að hann fór að finna fyrir þessum veikleika, að hann réði ekki við 
vín. En hann átti indæla konu sem stóð eins og klettur við hliðina á 
honum og reyndi að hjálpa honum eins og hún gat, alltaf. En þetta 
var dálítil barátta og þegar þau voru bæði orðin gömul og lasburða, 
þá var þetta svolítið erfitt síðustu árin. En þau voru mér ákaflega 
góð, og við hittumst alltaf daglega því að ég átti heima þarna hjá 
þeim í sama húsi.

En lærðir þú aldrei söng?
Jú, reyndar lærði ég söng. Ein af mínum gömlu vinkonum var 

Ingibjörg Steingrímsdóttir, ein af Steingríms-systrunum sem oft 
voru kallaðar svo, og þær voru allar afskaplega listelskar, eiginlega 
listakonur allar saman, þær sungu og léku og spiluðu, og voru líka 
íþróttakonur, allar þessar systur. Þær áttu heima rétt utan við 
Menntaskólann þegar ég átti heima á Eyrarlandi, þannig að ég 
kynntist þeim ákaflega mikið þegar ég var í skólanum. Ingibjörg var 
á svipuðu reki og ég og hún var með mér í fyrsta leikritinu sem ég 
lék í, Gleðilegt sumar, og söng þar eins og ég. Og margar fleiri ungar 
stúlkur voru þarna. Og hún var líka í Kantötunni og var þar ein-
söngvari. Hermann Stefánsson var kvæntur elstu systurinni, Þórhildi 
Steingrímsdóttur. Ég var í leikfimi hjá þeim, lærði leikfimi og dans 
hjá báðum hjónunum.

Tók Ingibjörg þig í tíma?
Já, hún var orðin kennari hjá Tónlistarskólanum, hún var búin að 

fara og læra. Hún kenndi mér svolítið. En aðallega voru það söng-
stjórarnir sem kenndu mér einsönginn,  þeir æfðu okkur. En svo fór 
ég í tíma til Sigurðar Demetz. Hann kom hérna seinna meir, það var 
þegar ég ásamt fleirum tókum upp á því að stofna kvennakór. Eftir 
að Kantötukórinn hætti var enginn almennilegur blandaður kór í 
bænum. Þetta fannst okkur alveg ómögulegt svo að við tókum okkur 
til og stofnuðum kvennakór, því að karlakórarnir vildu náttúrulega 
ekkert hafa með okkur. Við stofnuðum kvennakórinn Gígju, Jakob 
Tryggvason var söngstjóri. En svoleiðis var að Sigurður Demetz var 
kominn hingað þá og kenndi söng í Tónlistarskólanum. Við fengum 

hann til þess að þjálfa okkur. Ég fór í skólann og lærði söng hjá hon-
um, það var voðalega gaman. Ég var að vísu orðin fullorðin, en það 
var samt skemmtilegt. Hann hjálpaði mér mjög mikið, kenndi mér 
ýmislegt. Ég söng nú bara áður eins og náttúran hafði kennt mér. 

Þú ert enn þann dag í dag í kór?
Já, ég er enn að syngja, núna í kór aldraðra. Það er mjög stór og 

góður kór, við erum alltaf að syngja, þar var ég á æfingu í gærkvöldi. 
– Jæja, en Jakob Tryggvason var söngstjóri okkar öll árin sem Gígju- 
kórinn söng. Við gáfum út plötur, spólur og allt mögulegt og þetta 
var ljómandi góður kór. En svo hætti hann nú.

En við skulum snúa okkur aðeins að leiklistinni, sem þú ert nú einna 
þekktust fyrir.

Já. Þegar ég var flutt með börnin mín upp á loftið til pabba og 
mömmu, þá vann ég áfram hjá bænum og Jón Norðfjörð var þá 
bæjarritari eða eitthvað svoleiðis, og hann var náttúrulega númer eitt 
í leiklistinni þá. Hann plataði mig til þess að fara að leika. Það var út 
af því að á síðustu stundu veiktist aðalleikkonan þeirra, Margrét 
Kondrup, sem átti að leika þarna en það kom eitthvað fyrir hana og 
menn voru í vandræðum. Jón hætti ekki fyrr en hann fékk pabba og 
mömmu til þess að hjálpa mér með börnin, það varð að vera ef ég 
ætti að gera þetta. Ég var drifin í að leika þarna, Franska ævintýrið 
held ég að það hafi verið.

Já, það er veturinn 1943, og þú fékkst strax góða dóma fyrir það?
Já, ég fékk það, og þetta varð til þess að ég slapp ég ekki eftir 

þetta. Hvenær sem ég mögulega gat var verið að kalla í mig og biðja 
mig að hjálpa, ég mætti til að gera þetta og hitt. 

Og varstu ekki svo í þessu í áratugi? Þú hættir líklega 1988, eftir 45 
ár?

Já, það er eins og vera mín í kirkjukórnum, því að ég var alltaf í 
kirkjukórnum þó að ég væri í leikfélaginu. En það var náttúrulega 
ákaflega mikill söngur í þessum leikritum sem ég lék í. Sérstaklega 
átti það við um óperetturnar.

Viltu segja okkur frá Meyjaskemmunni?
Þarna var Ágúst Kvaran, hann tók eitt og eitt leikrit fyrir leikfé-

lagið, og ég var með honum líklega alveg frá því þegar hann byrjaði. 
Ég man sérstaklega eftir Meyjaskemmunni, það var ákaflega skemmti-

Bláa kápan, sýnd 1960-61, frá v. Ragnhildur Steingrímsdóttir, Björg, Brynhildur 
Steingrímsdóttir, aftar Jóhann Konráðsson. � Ljósmyndadeild Minjasafnsins á Akureyri.

legt stykki. Þarna voru mjög skemmtilegir menn eins og Jóhann 
Konráðsson og Jóhann Ögmundsson og fleiri góðir menn. 

Þótti sýningin ekki takast mjög vel?
Jú. Þarna var Brynhildur Steingrímsdóttir, systir Ingibjargar. Hún 

lék með mér í Meyjaskemmunni, við vorum þrjár stelpur, lékum 
systur, þetta er eiginlega kallað þriggja meyja skemman. Sú þriðja 
var Helga Alfreðsdóttir. Þarna var margt skemmtilegt fólk og þetta 
tókst afskaplega vel. Við lékum þetta ótal, ótal sinnum. Svo liðu 
svona tvö til þrjú ár þangað til við snerum okkur að Bláu kápunni. Þá 
var Ragnhildur Steingrímsdóttir, enn ein Steingrímssystirin, komin 
hingað og var leikstjóri Bláu kápunnar. 

Þetta var víst mjög vinsæl sýning?
Já, það eru meira að segja aðeins örfáir dagar síðan ég heyrði þátt 

úr Bláu kápunni í útvarpinu, sem Björgvin Júníusson hafði tekið upp. 
Fóruð þið með sýninguna til Siglufjarðar?
Já, það var ágætt. 
Nú, Haraldur Sigurðsson bankagjaldkeri sem er fróðastur um leiklist­

arsöguna hér, segir mér að þú hafir aldrei fengið slæma dóma. Er það rétt?  
Það getur vel verið, hann veit þetta alveg. En stundum var ég svo 

taugaveikluð að ég þorði ekki einu sinni að lesa dómana.
M.a. fékkstu góða dóma fyrir Gasljós, þar var kannski eitt þitt albesta 

hlutverk?
Þar lék ég á móti Jóhanni Ögmundssyni, og hlutverk okkar Jó-

hanns í Bláu kápunni voru líka stór, við sungum mikið saman þar, 
dúetta og allt mögulegt. 

Hver setti Gasljós upp?
Ég held það hafi verið Guðmundur Gunnarsson, mig minnir það.
Geturðu lýst persónunni Ágústi Kvaran svolítið fyrir mér?  
Hann var sérstakur maður, ákaflega kúltíveraður og mjög vel að 

sér, enda þaulvanur leikari sjálfur, og afskaplega strangur og vand-
virkur. Það þýddi ekkert að ætla sér að komast létt út úr neinu hjá 
honum, maður varð að sýna allt sem maður gat, alveg í botn. En 
hann sagði mjög vel til og hjálpaði okkur mikið. En sumum fannst 
hann alltof strangur og þoldu þetta bara ekki. En mér fannst þetta 
gott af því að ég vildi læra meira. Ég sá auðvitað að það var nauðsyn-
legt að fá tilsögn. 

Það væri gaman að fá að heyra álit þitt á fleiri leikstjórum sem þú varst 
hjá.

Ég var hjá Brynju Benediktsdóttur einu sinni, það var alveg ljóm-
andi gott. Og svo var Jónas Jónasson alveg sérstakur kafli í mínu 
leiklistarlífi. Hann kom hingað ungur og fór að setja upp leikrit, og 

Gasljós, sýnt 1958-59, frá v. Björg, Guðmundur Gunnarsson.
 Ljósmyndadeild Minjasafnsins á Akureyri.

þá lék ég hjá honum í Þrír eiginmenn. Annað leikrit sem heppnaðist 
mjög vel hjá honum var Pabbi. Þar lék ég á móti Jóni Kristinssyni, 
hann var pabbinn og ég mamman. Þetta voru vel heppnuð leikrit. 

Fannst þér Jónas góður leikstjóri?
Já, hann var ágætur, og mjög ljúfur maður að vinna með, alveg 

Þrír eiginmenn, sýnt 1955-56, frá v. Jóhann Ögmundsson, Björg, Jón Norðfjörð, 
Guðmundur Gunnarsson. � Ljósmyndadeild Minjasafnsins á Akureyri.

yndislegur. Hann var alltaf með tónlistina og svo skemmtilegur. Í 
Þrír eiginmenn var það svo skemmtilegt að ég lék þar á móti þeim 
þremur sem voru eiginlega bæði upphafið og endirinn á mínum 
leiklistarferli, það voru Jón Norðfjörð, Guðmundur Gunnarsson og 
Jóhann Ögmundsson. Með þessum þremur lék ég allar mínar 
stærstu rullur og þeir voru þarna þrír eiginmenn mínir í þessu leik-
riti, og það var mjög gaman að því. 

Þú verður að segja svolítið frá þessum mönnum, t.d. Jóni.
Jón Norðfjörð var allt öðru vísi en Ágúst Kvaran, hann var ekki 

svona strangur og stífur eins og Ágúst var. Hann vildi lofa fólkinu að 
koma með það sem það gat og svo sagði hann okkur til ef við vorum 
mjög ómöguleg. En hann var ósköp frjálslegur, enda var mjög al-
gengt að hann léki sjálfur stórt hlutverk. Það verður alltaf öðru vísi 
þegar leikstjórinn leikur sjálfur með, hann getur varla almennilega 
fylgst nógu vel með hinum leikurunum, ef hann er með stórt hlut-

Pabbi, sýndur 1960-61, frá v. Jón Kristinsson, Björg, Úlfar Hauksson, Einar Karl 
Haraldsson, Börkur Eiríksson, Arnar Jónsson.

 Ljósmyndadeild Minjasafnsins á Akureyri.

verk sjálfur. Hann var ágætur, afbragðs góður leikari, en mér fannst 
hann ekki jafn góður sem leikstjóri, líklega vegna þess að  hann hefði 
þurft að vera dálítið strangari.      

Geturðu sagt okkur ofurlítið frá Guðmundi Gunnarssyni?
Já, Guðmundur, hann var stundum leikstjóri. Svo lék hann stór 

hlutverk á móti mér. Hann var afskaplega traustur leikari. Nú, svo 
var ég í revíunum, Allt í lagi, lagsi, og í þeim fyrstu þá var pabbi þinn 
með, hann var oft með í svona léttum verkum. Og Jón Kristinsson 
byrjaði þá að leika. Síðan lék ég með Jóni í Pabbanum, og í því leikriti 
áttum við fjóra syni, alveg niður í fimm ára, einn þeirra var Arnar 
Jónsson, allt skemmtilegir strákar.

Þegar þú lítur yfir farinn veg, hver finnst þér þá að hafi staðið upp úr 
af akureyrskum leikurum?

Það er ekki mitt að segja til um það, og eiginlega finnst mér ekki 
að neinn einn sérstakur hafi skarað fram úr. Þetta voru góðir menn 
sem léku af lífi og sál og gerðu allt vel sem þeir gerðu. Ég get ekki 
tekið einn út úr. Og eftir að atvinnuleikhúsið kom hef ég ekki kynnst 
þessu. En auðvitað hefur margt efnilegt fólk komið fram.

Hér komu áður við sögu ýmsir þekktir menn. Kynntistu dr. Róberti 
Abraham eitthvað?

Nei, hann kom hérna á meðan að við vorum á kafi í Kantötukórn-
um. Hann var ákaflega vel menntaður og vildi endilega fá eitthvað 
að gera og hafði mikla hæfileika til þess. Þá hafði hann víst haft hug 
á að fá að stjórna Kantötukórnum, taka við af Björgvin, þannig að 
Björgvin sæi áfram um kórinn en hefði Róbert sem stjórnanda. En 
Björgvin var nú ekki aldeilis á því og við ekki heldur, okkur fannst 
Björgvin og Kantötukórinn vera eitt. Það var ekkert hægt að breyta 
því, svo að Róbert stofnaði sinn eigin kór og reyndi með öllu móti 
að fá okkur úr Kantötukórnum til sín. Hann kom til mín og bauð 
mér að vera með sér en ég stóðst það, þó að ég hefði afskaplega 
gjarna vilja vera með í söng hjá þessum mikilhæfa manni. Ég sat því 
trú og trygg í Kantötukórnum, en það voru þó nokkrir sem fóru. 
Róbert hafði þarna ljómandi góðan blandaðan kór, en miklu minni. 
Ég kynntist honum ekkert og fór aldrei í kórinn hans. 

Svo við nefnum fleiri þekkta Akureyringa, kynntistu nokkuð Davíð 
Stefánssyni?

Jú, ég kynntist honum vel. Ég nefndi áðan að ég vann í ljós-
myndavörubúð hjá Birni í Múla sem kallaður var. Þeir Davíð voru 
miklir kunningjar og vinir. Þegar Davíð var að ganga í gegnum bæ-
inn hafði hann þann sið að koma alltaf við í búðinni hjá Birni. Hann 
spjallaði við okkur bæði, það var ósköp gaman að því, enda var hann 
voðalega indæll. Seinna meir kom hann til mín vegna Jónasarhátíðar 
sem var haldin í Jónasarlundi í Öxnadal (líklega 1958), þessum 
fallega skógarlundi sem hefur verið gróðursettur til minningar um 
Jónas Hallgrímsson. Davíð kom til mín og bað mig að lesa þar ljóð 
eftir Jónas. Mér fannst afskaplega gaman að fara á hátíðina og lesa 
ljóðin, enda er hann mitt uppáhaldsskáld, fyrir utan náttúrulega 
Davíð sjálfan.

Áður en skilið er við leiklistina, geturðu þá sagt um hvert af hlutverk­
um þínum þér þykir einna vænst, þegar þú lætur hugann reika?  

Nei, ég hef oft verið spurð að þessu. Í sannleika sagt þykir manni 
vænst um það hlutverk sem maður er að vinna við á hverjum tíma, 
ég þurfti alltaf að leggja bæði líkama og sál í þetta. Ég hafði ekki 
tæknina sem margir hafa og varð bara að nota náttúrugáfurnar. En 
hér er ég að tala um stóru hlutverkin, því að þau minni komu lítið 
við mann, það var bara svona sprell. En ég hef einu sinni leikið hlut-
verk sem mér var beinlínis illa við, ég vildi ekki leika það en var 
neydd til þess. Fyrir bjánaskap lofaði ég að gera þetta, Ágúst Kvaran 
var leikstjóri, og ég var á förum til útlanda og það var ekkert hægt að 
breyta því, en ég átti að byrja að æfa undir eins og ég kæmi heim. Ég 
hafði engan áhuga fyrir hlutverkinu, en það var alveg sama hvað ég 
sagði, Ágúst lét sig ekki með það að ég ætti að leika það. Þetta var 
hlutverk Grímu í Skrúðsbóndanum eftir Björgvin Guðmundsson. 
Ég hafði andstyggð á þessu hlutverki, gat ekki hugsað mér það, og 
gat engan veginn ímyndað mér Grímu nema sem galdranorn. Ég sá 
fyrir mér útlendar galdranornir með háan hatt og stórt nef. En eins 
og hún var leikin áður fyrr, þá var hún eiginlega tröllkona. Mér 
fannst að ég hefði enga burði í hana, ég hefði ekki þennan kraft og 
þessa hræðilegu illsku sem þurfti að vera. Hún felur illskuna innan í 
sér og svo brýst þetta út. Ég hafði mikla andstyggð á persónunni. 
Þetta druslaðist samt einhvern veginn af hjá mér, en ekki held ég að 
ég hafi fengið mikið hól fyrir þetta hlutverk, ekki man ég eftir því, 

en þetta gekk svona. En þetta er eina hlutverkið sem ég man eftir að 
færi svona með mig, að ég þoldi það ekki.

Nú segir Haraldur Sigurðsson að þú hafir verið mjög fljót að læra rull­
una, þú hafir á öðrum lestri verið búin að læra hlutverkið?

Já, þetta var mjög mikið grín. Alltaf þegar við komum saman á 
fyrstu æfingarnar, þá fékk maður að lesa rulluna af blaðinu. Strák-
arnir voru yfirleitt ofboðslega lengi að læra, þurftu jafnvel að vera 
með bókina fyrstu tíu æfingarnar. En ég var mjög fljót að læra hlut-
verkin, og þegar ég var búin að fara tvisvar yfir þetta á æfingu, þá var 
það bara einhvern veginn komið inn í kollinn á mér, og ég þurfti 
aldrei að líta á blað eftir það. 

Er þetta ekki mikill kostur? 
Jú, maður þarf þá ekki sífellt að vera með nefið niðri í blaðinu og 

getur í staðinn sinnt hlutverkinu að öðru leyti.
Mig langar að spyrja þig, Björg, um ferðir þínar á dansleiki á yngri 

árum.
Já, ég var alveg ofboðslegt dansfífl. Það var svo gaman í baðstof-

unni litlu heima á Eyrarlandi. Mamma hafði yndislega söngrödd og 
kenndi okkur að syngja allt mögulegt og spila, systkinin spiluðu og 
við sungum. Og svo kenndi hún okkur að dansa, ræl og polka og 
yfirleitt gömlu dansana, þannig að ég varð sérfræðingur í þeim. Ég 
fór nú ekki á dansleiki fyrr en ég var komin í Gagnfræðaskólann. Þá 
var hlaupið út í skóla, þegar þar var ball fékk ég að fara þangað. Þá 
var ég mjög fljót að læra að dansa. Þarna var meira að segja dans
kennari, Agnar, sem dansaði við mig til að sýna hinum krökkunum 
hvernig ætti að dansa, og ég var montin af því. En þá var ég búin að 
læra þetta. Svo dansaði ég við hvert einasta tækifæri, hvenær sem ég 
komst í dans. Í sannleika sagt langaði mig alltaf til að læra að dansa. 
Ég var líka góð í leikfimi, var í henni frá því að ég var krakki, og var í 
sýningarflokki hjá Hermanni Stefánssyni, þar lærðum við að gera 
æfingar eftir tónlist og sýna allt mögulegt. Þetta voru leikfimi- og 
danssýningar, sem Þórhildur kenndi okkur. – En ég mátti auðvitað 
ekki fara á neitt ball niður í bæ fyrr en löngu seinna. Að vísu var það 
þegar við vorum að leika í leikritinu hjá ungmennafélaginu þá var 
ball á eftir og við litlu stelpurnar fengum að vera á því balli. Þá döns-
uðu strákarnir við okkur þessar litlu stúlkur og voru voðalega fallegir 

og huggulegir. Þetta voru fyrstu böllin sem ég fór á. Svo komu 
böllin í skólanum. En um það bil þegar ég var komin í 4. bekk í 
Menntaskólanum fór ég á ball í Gúttó, sem var kallað svo, á gamla-
árskvöld.

Manstu nokkuð hverjir spiluðu fyrir dansi á þessum árum, t.d. í Gúttó?
Nei, ég get séð þá fyrir mér en ég man ekki hvað þeir hétu.
En geturðu nefnt einhverja skólabræður þína úr Gagnfræðaskólanum?
Ég á hér mynd og þessir sem eru á myndinni voru líklega allir 

komnir þegar ég var í 2. bekk. Þarna eru Eggert Þorbjarnarson, 
stjórnmálamaður, yndislegur piltur, svo Jón frá Ljárskógum, skáldið 
mikla, Ragnar Jóhannesson, skáld líka, og þarna er Gunnar Pálsson 
úr Hrísey, Stefán Bjarnason frá Húsavík, bræðurnir Jakob og Jóhann 
Hafstein, og svo Ólafur Sigurðsson læknir. Þetta voru strákarnir í 
bekknum mínum, einvalalið. Þess vegna vorum við höfð í A-deild, 
þangað fór fólkið sem hafði hæstu einkunnirnar. Þeir sem höfðu ver-
ið lægri voru hafðir sér, það átti að vera betra að kenna okkur ef það 
væru jafningjar saman. 

Hafðirðu eitthvað saman að sælda við Sigurð Guðmundsson skólameist­
ara?

Já, ég er nú hrædd um það. Pabbi og hann voru kunnugir út af alls 
konar málum, enda nágrannar. Til stóð að ég tæki próf inn í Gagn-
fræðaskólann, og ég átti að vera 14 ára til að fá að taka prófið, en ég 
var of ung. En ég var svo heppin að hann Ólafur Sigurðsson, síðar 
læknir, sonur meistara, var nákvæmlega jafn gamall mér og faðirinn 
vildi koma honum inn í 1. bekk, og svo var Jóhann Hafstein frá 
Húsavík líka nákvæmlega jafn gamall og vildi einnig komast í  
1. bekk. Og þá sótti skólameistari um fyrir okkur þrjú sem vorum  
13 ára og fékk leyfi til að hafa okkur í 1. bekk. Og pabbi spurði svo 
meistarann hvort ég hefði náð inntökuprófinu, það gæti varla verið 
að krakkinn hefði getað það. Jú, svaraði meistari, hún stóð sig bara 
ágætlega, hún er alveg hestur í íslensku en asni í stærðfræði! Þá beið 
pabbi og hélt að ég yrði eitthvert annað dýr í hinum fögunum, en 
það kom nú ekki. En ég náði upp. Og Sigurður var mér alltaf alveg 
yndislega góður. Og systir mín var í vist hjá þeim hjónunum og pass-
aði yngstu börnin þeirra, þannig að það var mikill kunningsskapur á 
milli fjölskyldnanna.

Hvað voruð þið annars mörg systkinin?
Mamma var tvígift, pabbi var seinni maður hennar. Við vorum 

fjórar dætur hans, Súsanna, Snjólaug, ég og Friðný, sem giftist Alfreð 
Möller og stóri barnahópurinn þeirra býr hér út um allan bæ. En frá 
fyrra hjónabandi átti mamma þrjú börn, þar voru bræður mínir, 
Finnur Guðmundsson og Ólafur Guðmundsson, og síðan Þór-
munda Guðmundsdóttir.

Hvað gerðu bræður þínir?
Óli fór á sjóinn, var á bátum, Helgu gömlu og þessum döllum 

hérna, en hann varð fyrir slysi og var eftir það heilsulaus í fjölda-
mörg ár. En Finnur var allur fyrir tónlistina. Við gerðum það að 
gamni okkar yfirleitt að fara á Hjálpræðisherinn að hlusta á músíkina 
og sönginn, þetta var eina tónlistin sem hægt var að hlusta á. Þar 
kynntist Finnur yndislegri skoskri konu, og þau urðu svo ástfangin 
að hann gekk í Herinn og vann þar allt sitt ævistarf, bæði hérlendis 
og í Bretlandi.

Þú munt hafa kynnst Hallgrími Valdimarssyni?
Já, blessaður karlinn var alltaf á rölti í miðbænum. Verslun Björns 

í Múla, sem ég nefndi áður var til að byrja með á horninu við 
Hafnarstræti, þar sem er Hamborg. Ég sá Hallgrím þarna oft, en ég 
kynntist honum aðallega eftir að ég fór að leika. Hann hafði af ein-
hverjum ástæðum mjög mikið álit á mér og dálæti. Hann var mikill 
vinur minn og sagði mér oft frá systur sinni sem var mjög fræg leik-
kona, sú besta sem þá þekktist, Margrét Valdimarsdóttir, en hún dó 
mjög ung þegar hún átti sitt fyrsta barn, þannig að hennar naut ekki 
lengi við. Það var gaman að kynnast Hallgrími, hann var mér ákaf-
lega góður vinur. En á meðan ég var þarna í búðinni kom þar allt í 
einu ungur maður frá Kanada í húsið til hjónanna uppi, Jóns E. Sig-
urðssonar og Laufeyjar Pálsdóttur. Þetta var bróðursonur Jóns. Það 
var svo mikil fátækt þá, og sérstaklega mjög slæm kreppa í Kanada 
að foreldrar hans sendu einn soninn hingað heim til Jóns, til að 
reyna að fá vinnu fyrir hann. Pilturinn fékk vinnu í smjörlíkisgerð 
Jóns sem hét Akra og lærði þar smjörlíkisgerð. Hann hét Ágúst Berg. 
Við kynntumst því að hann kom oft inn í búðina til mín, ég var 
þarna í húsinu og hann átti heima uppi á loftinu. Þetta varð til þess 
að kynntumst meira með árunum og giftum okkur á endanum,  

1. desember 1934. Við áttum fyrst heima á Sigurhæðum, í Matt
híasarhúsinu, vorum þar í lítilli íbúð uppi á loftinu. Síðan fengum 
við íbúð niðri í Strandgötu í Snorrahúsi sem var mjög stórt hús, við 
hliðina á Akra-smjörlíkisgerðinni. Þar bjuggum við meðan við vor-
um gift, en það slitnaði upp úr því hjónabandi með árunum. En við 
eignuðumst tvö yndisleg börn, stúlku, Alice Berg, og svo Ágúst Guð-
mund Berg yngri. Þau voru bæði stúdentar úr Menntaskólanum á 
Akureyri, gamla skólanum mínum. Hún fór í Háskólann, lærði mál 
og fleira en Ágúst fór til Bretlands og lærði arkitektúr og bygginga-
verkfræði og vann í fjöldamörg ár hjá Akureyrarbæ sem húsameist-
ari. En það var mjög strangt fyrir mig þegar ég var að koma þeim í 
gegnum skólana, þau voru ekki nema svona átta og níu ára þegar við 
fluttum upp í Melhúsið, á efri hæðina. Þar var allt undir súð, stórt 
eldhús með góðu borði sem allir lærðu við, og tvö lítil herbergi 
undir súð líka. Þar vorum við öll árin á meðan þau voru í Barnaskól-
anum og Menntaskólanum. 

En ég get ekki skilist við þig nema spyrja: Þekktirðu ekki Jonna í Ham­
borg?2

Jú, ég er nú hrædd um það. Hann var fyrsta barnið sem ég passaði 
þegar ég gerðist barnapía. Þá var ég bara níu ára gömul. Laufey 
þekkti mömmu og kom og sagði: Þú átt svo margar dætur, geturðu 
ekki lánað mér stúlku til að passa börnin fyrir mig í sumar? Og 
þannig byrjaði ég að passa Jonna, blessunina. 

Geturðu lýst Jonna fyrir mér?
Hann var stór og dálítið klunnalegur og alltaf frekar feitlaginn, en 

mjög blíður og góður og yndislegur. Hann var svo mikill músíkant 
að það bara bullaði upp úr honum músíkin, ef hann kom nálægt 
hljóðfæri var allt farið af stað. Hann var þannig svipaður Ingimar 
Eydal, frænda mínum. Ég er stolt af þeim skyldleika, þeir voru 
bræðrasynir, pabbi og Ingimar gamli, ritstjóri. 

Var Jonni hár maður?
Nei, hann var ekki nema svona meðalmaður, og alltaf frekar 

2 �Jonni hét fullu nafni Jóhannes Gísli Vilhelm Guðmundsson Þorsteinsson. Hann 
fæddist á Siglufirði 1924 en ólst upp á Akureyri hjá móðursystur sinni Laufeyju Páls-
dóttur. Hann þótti ungur hafa einstaka tónlistarhæfileika en dó af slysförum í Kaup-
mannahöfn 1946.

þunglamalegur. En ég var í vandræðum, ég var svo lítil og mögur að 
ég gat varla haldið á honum þegar hann var tveggja ára, hann var svo 
þungur. Ég þekkti hann bara sem lítinn kút, tveggja-þriggja ára, þá 
var ég að passa hann, ég fór með hann í kerru upp í Lystigarð, söng 
við hann og kenndi honum að syngja. En þegar hann fór að vaxa upp 
fylgdist ég bara með honum en var ekki beint kunnug honum. 

Kannski hefurðu haft einhver áhrif á hans músíkferil?
Ég veit það ekki. En á þessum árum var Steingrímur J. Þorsteins-

son, síðar prófessor, sonur Laufeyjar, unglingur þarna í húsinu og 
hann spilaði talsvert á píanó og ég held að hann hafi kennt Jonna að 
spila, þegar Jonni var pínulítill. Hann vildi líka kenna mér, hann var 
svo ljúfur hann Steingrímur og afskaplega góður við okkur krakkana.

Jæja, Björg, ég held við förum bara að ljúka þessu.
Já, þetta fer að verða heil menntasaga.
Þú lítur nú svo yndislega út að það er með ólíkindum, ég vona að þú 

eigir ein tíu eða tuttugu ár eftir. 
Segðu þetta nú ekki, þakka þér kærlega fyrir, en ég þægi örfá ár í 

viðbót því að ég á tólf barnabarnabörn í Reykjavík, eitt er að bætast 
við, og ég þarf að fylgjast með þessum litlu öngum. Svo á ég yndisleg 
barnabörn, sem eiga litlu börnin. Ég þarf að hitta þau öll, fara suður.

Góða ferð þangað og þakka þér kærlega fyrir viðtalið.3 

3 �Þetta viðtal tók Hreiðar Jónsson upp á myndband snemma árs 2002 og það var sýnt 
á sjónvarpsstöðinni N4 á Akureyri um það leyti sem Björg varð 100 ára 2015. Björn 
Teitsson skrifaði viðtalið upp eftir myndbandinu. Þegar þessi orð eru rituð, í febrúar 
2017, er Björg enn á lífi, dvelst á hjúkrunarheimili í Reykjavík. Haft var samband við 
afkomendur hennar og fengnar hjá þeim tvær myndir, sem eru framarlega í við-
talinu, og er hér með þakkað fyrir þau samskipti.



ÞORSTEINN KRÜGER

Þættir úr skemmtanalífi Akureyringa  
á fyrri hluta 20. aldar 

Höfundur er fæddur á Akureyri 1960.  
Hann lauk stúdentsprófi frá Menntaskólanum 

á Akureyri 1988, BA-gráðu í sagnfræði frá 
Háskóla Íslands 1994 og uppeldis- og 

kennslufræði frá Háskólanum á Akureyri 
1996. Hann hefur lengi fengist við kennslu í 

sögu við framhaldsskóla, fyrst á Húsavík og 
hin seinni ár við Verkmenntaskólann á 

Akureyri. Grein sú sem hér fer á eftir er 
unnin upp úr BA-ritgerð höfundar um 

skemmtanalíf á Akureyri á árunum eftir fyrra stríð til um 1930.  
Hluti ritgerðarinnar, um dansleiki, birtist í Súlum, XXII. árg. 1995.  

Hér verður fjallað um upphaf leiklistar og kvikmyndasýninga í bænum  
en að auki minnst á ýmislegt annað sem fólk skemmti sér við og má þar 

nefna fyrirlestrahald, erindaflutning og upplestur af ýmsu tagi. 

Upphaf leiklistar
Leiklist á sér langa sögu á Akureyri og hefur ætíð skipað stóran sess í 
skemmtana- og menningarlífi bæjarbúa. Árið 1860 er fyrst getið um 
leiklist á Akureyri. Í upphafi voru það Danir sem mest komu við 
sögu leiksýninga í bænum, enda settu þeir töluvert mark á bæjarlífið 
á þessum tíma eins og víðar var raunin í kaupstöðum landsins. 
Fyrstu leiksýningarnar fóru fram á dönsku og fyrsta prentaða leik-
skráin er á því máli.1

1 �Haraldur Sigurðsson: Saga leiklistar á Akureyri 1860-1992. Akureyri 1992, bls. 1-3.

Ekki var um neinn formlegan félagsskap að ræða fyrstu árin, en 
fyrsta leikfélagið sem stofnað var á Akureyri var Gleðileikjafélagið 
árið 1875, oft kallað „Comedíufélagið“ og voru danskir leikþættir 
áberandi á efnisskránni.2

Undanfari þess leikfélags sem enn starfar var við lýði á árunum 
1907 til 1911, stundum kallað til aðgreiningar „eldra Leikfélag Akur
eyrar“, en árið 1917 var stofnað núverandi Leikfélag Akureyrar og 
hefur það starfað óslitið síðan. MAK, Menningarfélag Akureyrar 
hefur frá vordögum 2014 annast rekstur leikfélagsins, Menningar
hússins Hofs og Sinfóníuhljómsveitar Norðurlands.3

Það voru fjórtán áhugasamir menn sem stóðu að stofnun félagsins 
fyrir réttri öld síðan. Ekki blés þó byrlega fyrsta leikárið, 1917-18, 
því ekkert var leikið þann vetur vegna ýmissa vandræða sem m.a. 
hlutust af áhrifum stríðsins, t.d. var eldiviðarskortur í bænum mikill 
og kuldinn í Samkomuhúsinu ætlaði menn lifandi að drepa. Fyrsta 
verkefnið á vegum leikfélagsins var sett á svið vorið 1918 og var það 
blönduð dagskrá með söng og leik, en strax á næsta leikári voru sett 
upp nokkur verk og hélst svo síðan.4 Leiksýningar urðu metnaðar-
fyllri eftir því sem á leið og jafnframt dýrari. Félagið naut engra 
styrkja af bæjarins hálfu fyrr en árið 1923 og gekk reksturinn erfið-
lega um það leyti. Sumar leiksýningar voru ærið kostnaðarsamar eins 
og „Nýársnóttin“ eftir Indriða Einarsson sem sett var upp í desem-
ber 1923, þar sem margir leikarar komu við sögu og mikið lagt upp 
úr skrauti og búningum.5

Allt frá stofnun leikfélagsins hafði Haraldur Björnsson verið sá 
maður sem dreif starfið áfram af miklum eldmóði, en árið 1925 hélt 
hann til Kaupmannahafnar í leiklistarnám og svo mikið skarð skildi 
hann eftir sig að raddir heyrðust um að leggja félagið niður. En hann 
kom aftur til bæjarins tveimur árum síðar og lék og leikstýrði til 
ársins 1929, en þá flutti Haraldur til Reykjavíkur og var honum 
haldið veglegt kveðjusamsæti við þau tímamót.6

Árið 1927 fluttist til Akureyrar Ágúst Kvaran sem var þekktur 

2 Sama heimild, bls. 7, 9.
3 MAK, Menningarfélag Akureyrar. Sótt 21. jan. 2017 af http://www.mak.is/is/um-mak
4 Haraldur Sigurðsson: Saga leiklistar á Akureyri, bls. 69-71.
5 Sama heimild, bls. 81.
6 Sama heimild, bls. 84 – 85, 99.

leikari í Reykjavík og koma hans var mikið happ fyrir leikfélagið: 
„Hann hafði verið einn fremsti leikari höfuðborgarinnar undanfarin 
ár og það var leiklist Akureyringa mikið happ og ómetanlegur liðs-
auki að fá svo mikilhæfan leikara og leikstjóra til starfa, enda var 
hann einn helsti máttarstólpi leikmenningar hér um áratuga skeið.“7

Það voru fleiri en leikfélag bæjarins sem settu upp leiksýningar á 
3. áratugnum. Mikill áhugi var á leiklist á þessum tíma og ýmis félög 
settu upp sýningar. Má þar nefna Ungmennafélag Akureyrar, kvenfé-
lagið Framtíðina, íþróttafélagið Mjölni og Knattspyrnufélag Akur-
eyrar svo að nokkur dæmi séu tekin.8

 

Kvikmyndirnar
Og þá er komið að leiklist þeirri sem sýnd er á hvítu tjaldi, nefnilega 
kvikmyndunum, sem notið hafa mikillar hylli Akureyringa eins og 
annarra landsmanna.

Að sögn Jóns Hjaltasonar sagnfræðings, munu kvikmyndasýn-
ingar á Íslandi hafa byrjað á Akureyri. Það var í júní árið 1903 að 
tveir Norðmenn, þeir Fernander og Halseth, buðu Akureyringum í 
fyrsta skipti að líta þetta tækniundur sem kvikmyndin var. Þeir sýndu 
í samkomhúsi Góðtemplarareglunnar, hinu eldra, sem þá var ný-
byggt og stóð á sama stað og hús það sem templarar reistu nokkrum 
árum síðar og enn stendur.9

Blaðið Norðurland auglýsti komu kvikmyndanna á eftirfarandi 
hátt: „Í fyrsta sinn á Íslandi. Ágætar sýningar með The Royal Bio
kosmograph Edisons lifandi ljósmyndir í nýja Goodtemplarahúsinu í 
dag laugardag 27. júní kl. 8 e.h. ...“ Margar myndir með hinu fjöl-
breytilegasta efni voru á boðstólum næstu daga. Þær fjölluðu m.a. 
um ófriðinn í Suður-Afríku, krýningarathöfn Játvarðar VII. í West-
minsterhöll í Lundúnum og ferð um dýragarð sömu borgar. Auk 
þess mikið úrval af „alþýðlegum og skringilegum myndum.“10

Svo sem vænta mátti tók fólk á Akureyri kvikmyndunum tveim 

7 Sama heimild, bls. 93.
8 �Sama heimild, bls. 79, 81 – 82, 86. Um leiksýningar KA: Norðlingur 22. jan. og 13. 

apríl 1929.
9 Jón Hjaltason: „Bíómenning Íslendinga níræð“. Dagur 4. sept. 1993.
10 Norðurland 27. júní 1903.

höndum og fyllti gamla „Gúttó“ hvað eftir annað þessa sælu sumar-
daga árið 1903. En bíó átti enn töluvert langt í land með að festa 
rætur í bænum og ekki er getið aftur um kvikmyndasýningar fyrr en 
í ágúst 1905 er norskur maður kom og stóð fyrir nokkrum sýning-
um. Enn verður eitthvert hlé á að rekstur bíós hefjist á Akureyri. Það 
mun ekki hafa gerst fyrr en eftir að kvikmyndasýningar voru búnar 
að festa sig í sessi í Reykjavík, því eitt bæjarblaðanna á Akureyri segir 
frá því 1906 að bíómyndir séu stöðugt sýndar þar sunnan heiða og 
tvö félög eigi í harðri samkeppni um áhorfendur. Blaðinu finnst 
undarlegt „að engum ungum manni hér skuli hafa komið til hugar 

Gamla bíóið í Strandgötu, merkt BSA, endahúsið þarna í eigu Kristjáns Kristjáns­
sonar sem átti Bifreiðastöð Akureyrar. Kristján byggði einnig stórhýsið fjær, merkt 
Bílasölunni hf., sem var fyrirtæki Kristjáns. Húsið stendur enn, er númer 5 við 
Geislagötu og hýsir Arion-banka.�  Ljósmyndadeild Minjasafnsins.

að stofna til samtaka í því skyni.“ Einhverju seinna var stofnað bíó á 
Akureyri. Það var í húsi við Strandgötu og getur Jón Hjaltason sér 
til að eigandi hússins, Anton Jónsson timburmeistari, hafi staðið að 
sýningum þar.11 Þetta bíó virðist ekki hafa heitið neinu sérstöku 
nafni, það er einfaldlega kallað „bíó“ og einu sinni „kvikmynda
húsið“ sbr. fréttaklausu í Degi frá 1920.12 Það var því í „Strandgötu-
bíóinu“ sem Akureyringar sáu kvikmyndir fyrstu árin eftir fyrra 
stríð. Blöðin eru heldur fáorð um sýningar þar, en þó er sagt frá 
einni og einni mynd og umsögninni fylgir gjarnan dómur um hvort 
myndin sé góð eða slæm. Í september 1922 segir t.d. Dagur að nú sé 
verið að sýna í bíó myndirnar „Draumur skáldsins“ og „Hetja eyði-
merkurinnar“ og þykja þær „vel sýndar og skemtilegar“.13 Stuttu síð-
ar segir sama blað frá tveimur myndum, „En Aftenscene“ sem sé 
„efnismikil og góð, en ekki laus við hryðjuverk“, en hin myndin, 
„Leikhúsmærin“ sé „efnislítil mynd og mjög fánýt.“14

Stundum er kvikmyndarýnin ögn hlutdræg eins og eftirfarandi 
klausa úr Íslendingi sýnir. Verið er að fjalla um myndina „Alþýðuvin-
inn“ sem virðist vera áróður fyrir sósíaldemókratisma, ef marka má 
lýsingu blaðsins: „Sýnir hún tvær stefnur, sem mest hefir borið á í 
verkamannaheiminum á síðari tímum, hina hægfara og viturlegu 
hófsemdarstefnu, sem leiðir til sigurs og farsældar, og æsinga- og 
stjórnleysisstefnuna, sem leiðir til eymdar og glötunar. Myndin var 
ágætlega leikin og verður vonandi mörgum sinnum sýnd enn þá 
fyrir húsfylli.“15

Kvikmyndir frá þessum tíma voru oft á tíðum eins konar hetju-
myndir þar sem hið góða og illa tókust á og svo auðvitað grínmyndir 
sem voru algengar og nutu mikillar hylli. Í Degi er jafnvel kvartað 
yfir því að myndir sem feli í sér einhvern alvarlegan boðskap séu illa 
sóttar og menn vilji bara sjá eitthvert léttmeti:

Um þessar mundir er sýnd heimsfræg mynd, sem nefnist Thais. Hún 
gerist í Alexandríu á fyrstu tímum kristninnar. Þar eigast við stærstu 
andstæður mannlegra hyggjuhátta; lægstu ástríður og villtar nautnir 

11 Jón Hjaltason: „Bíómenning Íslendinga níræð“. Dagur 4. sept. 1993.
12 Dagur 18. maí 1920.
13 Dagur 7. sept. 1922.
14 Dagur 19. okt. 1922.
15 Íslendingur 24. feb. 1922.

mannanna og kristindómsins hæsti hreinleiki og fórnfýsi. Myndin er 
með köflum all ægileg en einnig stórfögur. Þessi mynd er illa sótt eins 
og því nær allar myndir, sem bera í sér einhver lífssannindi og eru 
háalvarlegs efnis. Fólk virðist ekki hafa alment smekk fyrir annað en 
„grín“ eða þá tryllingslega reifara. Meðan svo er, verður örðugt fyrir 
kvikmyndahúsin að hafa alt af góðar myndir til sýnis.16

 Þegar líða tók á 3. áratuginn fjölgaði sýningum verulega og nýtt bíó, 
„Akureyrar-bíó“ kom til sögunnar árið 1923. Það voru nokkrir 
menn, m.a. Hallgrímur Kristjánsson og Ragnar Ólafsson, sem réðust 
í það fyrirtæki að byggja frá grunni nýtt og sérhannað bíóhús í bæn-
um.17 Vígsla þessa nýja húss, sem þótti veglegt og nýtískulegt, m.a. 
búið rafmagnsloftræstingu, fór fram í byrjun júní með nokkurri við
höfn. Fjölmenni kom á vígslusýninguna þar sem karlakórinn Geysir 
söng, ræður voru haldnar og Valdimar Steffensen, læknir, flutti er-
indi um kvikmyndir.18

16 Dagur 16. nóv. 1922.
17 Jón Hjaltason: „Bíómenning Íslendinga níræð“. Dagur 4. sept. 1993.
18 Íslendingur 8. júní 1923.

Í Hafnarstræti 73 var Akureyrarbíó, fyrsta sérbyggða kvikmyndahús Akureyringa. 
Á þessari mynd Jóns og Vigfúsar má sjá sýningarkassa (næst til vinstri á Akur­
eyrarbíói). � Ljósmyndadeild Minjasafnsins á Akureyri.

Ýmsar frægar myndir voru sýndar í þessu húsi næstu árin. Hetjur 
þöglu myndanna hrifu bæjarbúa og því þurfti að sýna þær nokkrum 
sinnum í röð. Það má geta þess að bíóið tók um 280 manns í sæti, 
þannig að það hefur verið töluverður fjöldi sem sótti þessa skemmtun.19

Kvikmyndastjörnur þær sem Akureyringar sáu á þessum árum 
voru ekki af verri endanum sumar hverjar. Skömmu eftir að Akur
eyrar-bíó komst í gagnið var sýnd mynd Chaplins „The Kid“ og segir 
Íslendingur hana „afar skemtilega“.20 Þá lék sá frægi leikari Douglas 
Fairbanks í nokkrum myndum á þessum tíma, t.d. í myndinni „Mark 
Zoros“ og getur Íslendingur þess að hún sé sú langbesta sem Fair-
banks hafi leikið í.21 Fleiri frægar stjörnur sáust á hvíta tjaldinu, svo 
sem Rudolph Valentino, Harold Lloyd og margir aðrir eins og Victor 
Sjöström sem lék í mörgum myndum á þessum árum, m.a. í „Fjalla-
Eyvindi“, kvikmynd sem gerð var eftir skáldverki Jóhanns Sigurjóns-
sonar.22 Um 1930 fara að sjást fleiri fræg nöfn í bíóauglýsingum blað-
anna, eins og Buster Keaton, Greta Garbo og Marlene Dietrich.

Bíómenningin festist enn frekar í sessi á Akureyri árið 1926, en þá 
var tekið í notkun nýtt samkomuhús sem templarar og Ungmenna-
félagið höfðu byggt og hlaut þetta nýja hús nafnið Skjaldborg. Það 
var vígt á nýársdag og í frétt í Íslendingi kemur fram að á efri hæð 
hússins sé samkomusalur sem taki 170 manns í sæti og á þeirri hæð 
sé herbergi fyrir kvikmyndavélar. Í sama blaði stuttu síðar er frétt 
um að „Nýja-bíó“ sé tekið til starfa í hinu nýja húsi I.O.G.T og 
U.M.F.A.23

Í hinu veglega húsi templara og ungmennafélagsmanna var sitt-
hvað fleira hægt að gera sér til dundurs en að sjá bíómyndir. Þar var 
líka opnuð kaffistofa fyrir almenning og hægt að fá eitt og annað 
góðgæti eins og kaffi náttúrulega, te, súkkulaði, ávexti, sem þá var 
ekki sami hversdagsmatur og nú, mjólk, öl, gosdrykki og jafnvel 
sígarettur og vindla í þessu húsi bindindis. Að vísu var barátta gegn 
tóbaksnotkun ekki hjartans mál templara svo sem kunnugt er, heldur 
gegn áfenginu, enda félagsskapurinn stofnaður til að berjast gegn 

19 Dagur 7. júní 1923.
20 Íslendingur 21. sept. 1923.
21 Íslendingur 3. jan. 1925.
22 Íslendingur 3. apríl 1925.
23 Íslendingur 8. jan. og 29. jan. 1926.

áfengum drykkjum. Menn fengu 
enda ekkert slíkt í hinni nýju 
veitingastofu en það sem var 
hvað merkilegast á þessum stað 
var að gestum gafst kostur á 
„radio-móttaka“, eins og það var 
kallað, eða með öðrum orðum 
var hlýtt á útvarp eftir kl. 21 á 
kvöldin.24 Þarna var vafalaust 
um móttakara að ræða sem 
numið hefur útlendar útvarps-
stöðvar og fólk því getað 
skemmt sér við tónlist sem þá 
var í mestri tísku og drukkið 
kaffi eða heitt súkkulaði og 
snætt ávexti með og síðan fengið 
sér kannski vænan vindil á eftir. 
Ábyggilega hefur myndast nota-
leg stemning í Skjaldborg á 
þessum síðkvöldum þótt ekki 
fari neinum sögum af því, en 
allavega fengu menn forsmekk-
inn þarna af nýrri öld sem skammt var undan. Árið 1926 voru bíóin 
orðin tvö á Akureyri sem fyrr segir, en ekki fer þó neinum sögum af 
grimmri samkeppni á þessum vettvangi, þótt hún hljóti að hafa verið 
til staðar í einhverjum mæli.

Bíó á þessum tíma byrjaði yfirleitt kl. 20 eða 20.30, en árið 1928 
gefur að líta klausu í Íslendingi um að bíómynd hefjist kl. 17 og tekið 
fram að hún væri bæði fyrir börn og fullorðna.25 Þetta er með fyrstu 
skiptum sem kvikmynd er auglýst sérstaklega fyrir börn í bæjarblöð-
unum. Væntanlega höfðu börn farið áður í bíó og séð grínmynd eða 
einhverja ævintýramynd, en þarna virðist vera kvikmynd á ferðinni 
sem ætluð er börnum, eða forsvarsmenn bíósins talið hana sérstak-

24 Íslendingur 2. mars 1928.
25 �Þessi ágæta kvikmynd hét í íslenskri þýðingu: „Ali Baba og hinir ræningjarnir“. 

Íslendingur 13. jan. 1928.

Margrét Þórðardóttir situr með Kristínu 
dóttur þeirra Tómasar Björnssonar (hann 
er nefndur á bls. 76 í þessu hefti) við Nýja 
bíó. � Ljósm. Gunnar Thorarensen um 1929.

lega við barna hæfi úr því að það er tekið fram og sýningin sett á 
þennan tíma. Í sama blaði auglýsir Nýja-bíó nokkru síðar barnasýn-
ingu á myndinni „Mærin frá Florida“ og kostaði 25 aura fyrir börn 
en eina krónu fyrir fullorðna.26

Síðar á árinu 1928 segir Íslendingur að bíóin á Akureyri hafi að 
undanförnu sýnt óvenju góðar myndir og vonar að þar verði fram-
hald á. Þetta voru myndir á borð við „Cirkus“ Chaplins, „Ben Hur“, 
„Síðustu dagar Pompeii-borgar“ og „Kofi Tómasar frænda“.27

Seinni hluta 3. áratugarins er bíómenningin orðin traust í sessi á 
Akureyri, sýningar orðnar margar í viku hverri, um 5 til 6 sýningar, 
og aðsókn góð því sumar myndanna eru sýndar nokkrum sinnum. 
En þar kom að forráðamenn Nýja-bíós vildu stækka við sig og árið 
1929 fluttist starfsemin í nýtt og glæsilegt bíóhús sem reist hafði 
verið á uppfyllingu í svokallaðri Hofsbót.28 Þar með hófst nýr kafli í 
bíósögu Akureyrar, bæði bíóin sýndu í þar til gerðum húsum og tíma 
þöglu myndanna senn lokið.

Að fara í bíó hefur alltaf verið vinsælt og er engum blöðum um 
það að fletta. En hins vegar voru uppi raddir þá, ekki síður en nú, 
um að það skipti máli á hvað var horft og sumar myndir voru hreint 
ekki taldar uppbyggjandi fyrir fólkið, einkum og sér í lagi fyrir það 
yngra. Áhrif kvikmynda á ungt fólk voru til umræðu á árunum eftir 
fyrra stríð rétt eins og nú. Hér ritar Arthur Gook, trúboði á Akur-
eyri, í tímaritið Norðurljósið og sparar ekki stóryrðin:

Það hefir sýnt sig, að kvikmyndir eru farnar að hafa afar mikil áhrif á 
fjölda manna í útlöndum, og þeir sem bera velferð þjóðar sinnar fyrir 
brjósti eru orðnir áhyggjufullir út af því, hve óendanlega mikinn skaða 
þær geta gert, ef myndavalið er eftirlitslaust í höndum óráðvandra 
manna, sem kæra sig lítið eða ekkert um siðferði barna og unglinga, ef 
þeir aðeins sjálfir geta fylt vasa sína með aurum þeirra. ... Síðan kvik-
myndasýningar fóru að tíðkast, hefir það komið mjög oft fyrir erlend-
is, að unglingar hafa framið glæpi, sem þeir hafa fyrst sjeð á mynda-
sýningum. Jeg las fyrir nokkru um dreng, sem skaut bróður sinn til 

26 Íslendingur 2. mars 1928.
27 Íslendingur 9. nóv. 1928.
28 �Nýja-bíó stendur í hjarta bæjarins við Ráðhústorg. Á 3. áratugnum kölluðu Akur-

eyringar Hofsbótina Oddeyrarbót. Jón Hjaltason: „Bíómenning Íslendinga níræð“. 
Dagur 4. sept. 1993.

bana, og sagðist hafa sjeð „söguhetjuna“ skjóta mann á myndasýn-
ingunni. Annar braust inn í hús og ruplaði peningum. Hann hafði sjeð 
„lifandi mynd“ af innbrotsþjófnaði sem honum hafði sýnst svo hríf-
andi og heillandi að hann vildi reyna þetta æfintýri sjálfur. ... Þeir, sem 
hingað til hafa valið myndirnar, sem á að sýna fólkinu hafa sannað, að 
þeim sje ekki treystandi í þessum efnum. ... Þeim, sem eru valdir að 
því, að breiða siðspillandi myndir fyrir augu barna og unglinga, vil jeg 
segja eitt alvöruorð: Sá, sem þið eigið seinna meir að standa reiknings-
skap athafna ykkar, hefir sagt um þann, sem „hneykslar einn af þessum 
smælingjum: Betra væri honum að stór kvarnarsteinn væri hengdur 
um háls honum og honum væri sökkt í sjávardjúp.“29

Sumt í grein trúboðans minnir á umræðu sem oft hefur borið á 
góma nú á dögum, nefnilega skaðleg áhrif tiltekinna kvikmynda og 
ýmiss sjónvarpsefnis, að ekki sé nú talað um ofbeldisfulla tölvuleiki, á 
börn og unglinga. Þannig að sú umræða er ekki ný af nálinni. Og 
rétt er það hjá greinarhöfundi að eftirlit hefur sjálfsagt verið af 
skornum skammti, ef nokkurt, með því hvers konar efni lagt var fyrir 
augu unga fólksins, en höfund þessara lína rennir þó grun í að of-
beldinu hafi ekki verið sunginn sami dýrðaróður í kvikmyndum 3. 
áratugarins eins og í mörgum seinni tíma bíómyndum. Að vísu er 
varasamt að bera saman þessa ólíku tíma og það sem þótti viðbjóðs
legt á tímum þöglu kvikmyndanna þætti sárasaklaust í myndum nú-
tímans, þar sem fólk er orðið býsna sjóað í hvers konar hryllingi.

Það voru fleiri sem ræddu þetta vandamál að allskyns efni væri 
sýnt eftirlitslaust og hefði slæm áhrif á ómótaðar sálir. Steinþór 
Guðmundsson ritaði grein í Dag árið 1919 og tilefnið var að þá var 
verið að sýna svo svæsnar og siðspillandi myndir í bíó, að hans 
hyggju, að rétt væri að íhuga hvort bæjarfélagið ætti ekki að taka 
kvikmyndasýningar algjörlega í sínar hendur á meðan ekkert opin-
bert eftirlit með þessum myndum væri til. Efni þessara voðalegu 
kvikmynda og meintum áhrifum þeirra á ungdóminn lýsir Steinþór á 
eftirfarandi hátt:

Önnur myndin (Gloria) sýnir sumt af því ljótasta og viðbjóðslegasta, 
sem gerist í „skuggahverfum“ stórborganna, og hefir auk þess að 
bjóða tvö sjálfsmorð, fjársvik í stórum stíl, trygðarof o.s.frv. Hin 

29 Norðurljósið. 9: 5-6 (1918), bls. 11.

myndin (Hraðlestin) er stórglæpamynd, sýnir morðingja að verki sínu 
í troðfullu leikhúsi, við að sprengja járnbrautarlest í loft upp o.fl., og 
eltingarleik leynilögreglunnar við að hafa hendur í hári þeirra. Á þetta 
eiga börn og fullorðnir að horfa, sjer til ánægju. Jeg efast ekki um það, 
að einstöku menn þykjast skemta sjer vel við að horfa á þessar myndir, 
þær sjeu svo „spennandi“. En hitt er líka jafnvíst, að allir, sem eitthvert 
skyn bera á eðli mannlegra tilfinninga, eru á einu máli um það, að slík 
ofæsing við áhrif frá því sem ljótt er og ómannlegt, grafi meira en 
nokkuð annað grundvöllinn undan siðgæðisþreki manna, og valdi 
beinlínis skaplyndissjúkdómum og hugarvíli hjá ýmsum, sem eitthvað 
eru veilir fyrir.30

Hér er ekkert verið að skafa utan af hlutunum og greinilegt að 
bréfritari hefur ofurtrú á áhrifamætti kvikmyndanna, sem að ýmsu 
leyti er skiljanlegt. Fyrir daga hreyfimyndanna var fólk á Akureyri, 
eins og annars staðar á landinu, að mestu leyti laust við alls kyns 
hörmungar lífsins úti í hinum stóra heimi, sem birtust svo með ýms-
um hætti á hvíta tjaldinu. Þessi stórkostlega tækni, sem lifandi 
myndir voru, hafði vissulega mikil áhrif á fólk, og myndirnar þóttu 
svo raunverulegar að áhrifamáttur þeirra var á þessum árum örugg-
lega mun meiri en í dag. Það var því kannski engin furða að menn 
gerðu meira úr afleiðingum þess að horfa á slíkar myndir en efni 
hafa staðið til. Því má svo bæta við að alltaf eru menn til sem hafa af 
einhverjum ástæðum horn í síðu þess sem eftirsótt er og vinsælt og 
vilja finna því öllu flest til foráttu.

 Kvikmyndir sem áttu að hafa listrænt gildi fengu að jafnaði miklu 
minni aðsókn og voru auk þess sjaldséðari en hinar sem byggðust á 
hreinni afþreyingu og snemma fór að bera á fyrirlitningu í garð ým-
issa mynda frá móðurlandi kvikmyndaiðnaðarins, Bandaríkjunum. Á 
3. áratugnum virðist þegar komið það orð á kvikmyndagerð vestan-
hafs að hana megi fremur mæla í magni en gæðum. Í Íslendingi birtist 
grein árið 1928 þar sem kvartað var yfir „ruslinu“ sem bíógestum var 
boðið upp á:

Kvikmyndagerðin er rekin sem iðn og oft af lítt mentuðum mönnum 
og fjegjörnum, sem láta sjer ant um það eitt, að græða fje. ... fjöldinn 
allur af kvikmyndum hefir lítið, eða ekkert, listagildi, en alt er gert til 

30 Dagur 16. júlí 1919.

að geðjast fjöldanum, en fjöldinn vill hafa ástaræfintýri, glæfrafarir, 
rimmur, „slagsmál“ og morð, og að alt fari vel á endanum. Meginið af 
myndunum er svona, og flestar koma þær frá Vesturheimi. Þeir eru 
stórvirkir í kvikmyndagerð, sem öðru, Vesturheimsmenn, en vöru
gæðin eru ekki að sama skapi. Ekki verður því þó neitað, að margar 
góðar myndir verða til vestanhafs, en þær eru hverfandi fáar innan um 
alt ruslið.

Greinarhöfundur bætir því svo við að evrópskar kvikmyndir taki 
þeim amerísku langt fram að gæðum, bæði hvað varðar leik og efni 
og þess vegna ætti að sýna fleiri myndir þaðan. Hann tekur dæmi af 
danskri mynd sem hann hafði séð, „Klovnen“, og segir að hún hafi 
farið sigurför um öll lönd og í henni sé ekki að finna neinar „óhollar 
kenningar“. Hvers vegna ekki að fá hana hingað og fleiri góðar 
myndir sem gerðar hafa verið eftir frægum skáldverkum? Greinar
höfundur leggur áherslu á menningarlegt hlutverk kvikmyndahús-
anna fremur en afþreyingargildi þeirra: „Ef kvikmyndahúsin eiga að 
verða menningarauki, þá verða eigendurnir að leggja alt kapp á, að 
ná við og við í góðar myndir frá Norðurlöndum og Þýskalandi. 

Nýja bíó hið síðara, við Ráðhústorg, eða í Hofsbót.  � Ljósmynd: Ragnar Skjóldal.

Þessar þjóðir eru oss skyldastar og vjer skiljum þær best, og þær 
bjóða besta list.“31

Verkamaðurinn segir árið 1930 að kvikmyndalistin sé orðin að 
andlegu kúgunartæki í höndum borgara til þess að halda fjöldanum í 
heimsku og þrældómi: „Svívirða þessi nær hámarki sínu í amerísku 
kvikmyndagerðinni. Hvað flytur hún þá? Þetta þrent: Rangfæringar 
og endaskifti á sögulegum heimildum og atburðum. Átakanlegar 
spémyndir af skáldverkum snillinga. Upplogna heimilisánægju til 
handa þeim, sem lifa í sátt og samlyndi við ríkisvaldið og pen-
ingamóral borgaranna.“32 Blaðið segir að örfáar undantekningar séu 
frá þesari reglu og þær komi frá löndum utan Ameríku. Til dæmis 
hafi nokkrar rússneskar myndir verið sýndar í bíó undanfarna mán
uði og þær taki þeim amerísku langt fram í gæðum, en því miður 
hafi aðsókn verið slæleg.

Afþreying og hrein skemmtun af kvikmyndum virtist heldur hafa 
verið litin illu auga á þessum árum, a.m.k. af flestum þeim sem sáu 
sig knúna til að skrifa um þau mál í blöð og tímarit. Þá hefur almenn 
umræða um kvikmyndir oftar en ekki verið á neikvæðu nótunum ef 
marka má skrif Norðlings í október 1928, en þar segir á forsíðu m.a.: 
„Sú skoðun heyrist nokkuð oft látin í ljós, að allar kvikmyndir sjeu 
einskisverður hjegómi, og að alt, sem heyrir til kvikmyndahúsum, sje 
ilt eitt og jafnvel til hinnar verstu spillingar fyrir alþýðu manna og 
æskulýð. En mjög er þetta mælt af litlum skilningi en mikilli fávísi 
og öfgum.“33

Að sönnu leggur greinarhöfundur áherslu á menningarlegt gildi 
kvikmyndanna eins og svo margir aðrir gerðu, en því til viðbótar 
segir hann að þær megi nýta í þágu uppeldismála og til kennslu í 
skólum. Kvikmyndin sé líka orðin svo snar þáttur í skemmtun fólks 
um allan heim að ekki þýði að skella skollaeyrum við þeirri stað-
reynd. Í þessari grein kemur sem sagt fram mjög jákvæður tónn 
gagnvart kvikmyndum og trú á þeim möguleikum sem þær búa yfir. 
Ekki er heldur tekið undir þau orð að bíóhúsin sýni oftast eitthvert 
rusl sem stórlega skaði ungviðið sem á það horfir. Þvert á móti er 

31 Íslendingur 7. apríl 1928.
32 Verkamaðurinn 12. apríl 1930.
33 Norðlingur 23. okt. 1928.

kvikmyndahúsunum hælt fyrir að sýna yfirleitt góðar myndir: „Síst 
ættu menn líka að þurfa að kvarta undan þeim kvikmyndum, sem 
sýndar eru hjer á landi. Þær eru að öllum jafnaði úrval þeirra mynda, 
sem völ er á á markaðinum. Og það er til sóma fyrir íslenska kvik-
myndagesti, að ekki er til neins að bjóða þeim annað en góðar 
myndir.“34 

Greinarhöfundur nefnir svo ýmsar stórmyndir sem sýndar hafi 
verið undanfarið og þær sem væntanlegar séu, þar á meðal mynd 
með Douglas Fairbanks, „Cirkus“ Charlie Chaplins og kvikmynd 
eftir skáldsögu Tolstojs. Kvikmyndagestir ættu því von á góðu á 
næstunni.

Þær kvikmyndir sem hér hafa verið gerðar að umtalsefni voru all-
ar þöglar, en talmyndir komu til landsins seinni hluta árs 1930 og 
lenda því utan við þessa umfjöllun. Gera má því skóna að vinsældir 
bíósins hafi ekki dvínað þegar fólk fékk að heyra hetjurnar sínar 
mæla af munni fram – jafnvel syngja – og þá hefur væntanlega engin 
þörf verið á söng karlakórsins Geysis undir sýningum.

Eiginleg bíómenning má segja að hefjist á Akureyri með tilkomu 
Akureyrar-bíós árið 1923. Sýnt var í þar til gerðu húsi nokkrum 
sinnum í viku og þegar Nýja-bíó byrjar starfsemi sína þremur árum 
síðar fjölgar sýningum enn frekar og bæjarbúar því vel settir hvað 
þessa skemmtun varðar. Þrátt fyrir neikvæðan tón um kvikmyndir í 
blöðunum voru þær vel sóttar, enda þurfti að sýna sumar þeirra oftar 
en einu sinni. Kvikmyndirnar voru snar þáttur í skemmtanalífi Akur-
eyringa og greinilegt að mönnum var alls ekki sama um þessa 
skemmtun og hverslags efni boðið var upp á og margir urðu til að tjá 
sig um málið í blöðunum.

Fyrirlestrar, erindi og upplestur
Ofanskrifað efni var fyrirferðarmikið í samkomuhaldi bæjarbúa á 
fyrri hluta 20. aldar. Í mörgum tilfellum var um hreina skemmtun að 
ræða fyrir fólkið, því ekki var alltaf verið að fjalla um grafalvarlegt 
efni. Þetta var líka mjög vinsælt meðal almennings og oft getið um 
góða aðsókn í umfjöllun blaðanna.
34 Sama heimild.



38� TÍMARITIÐ SÚLUR

Fyrirlestrar voru fluttir um margvísleg efni, bæði af heimamönn-
um og utanbæjarmönnum og í stöku tilfellum komu útlendir fyrir-
lesarar í bæinn. Þá sinntu menn bókmenntunum líka og lesið var 
upp úr skáldverkum, bæði innlendum og erlendum.

En hvaða efni skyldi hafa notið mestra vinsælda hjá Akureyring-
um á árunum eftir fyrra stríð? Fyrirlestrarnir voru með ýmsu móti 
og efni þeirra líka, en sé blöðunum flett og það athugað kemur í ljós 
að eitt efnissvið er nokkuð oft á dagskrá og getið um góða aðsókn 
þegar það er til umfjöllunar. Þetta eru fyrirlestrar um dulræn efni, 
enda Íslendingar yfirhöfuð áhugasamir um þau mál.

Dagur getur um t.d. tvo fyrirlestra sem prófessor Haraldur Níels-
son hélt í fundarsal bæjarstjórnarinnar í Samkomuhúsinu í júlí 1918. 
Yfirskrift þeirra var: „Áhrif úr ósýnilegum heimi“ og gekk út á það 
að skýra frá vísindalegum rannsóknum Sálarrannsóknarfélagsins í 
Ameríku eins og það er orðað í blaðinu. Troðfullt var á báðum þess-
um fyrirlestrum og segir blaðið að góður rómur hafi verið gerður að 
máli prófessorsins og hafi fyrirlesturinn verið bæði „lærdómsríkur 
og skemtilegur“.35

Svo vinsælt var þetta efni að það var jafnvel skorað á Harald að 
koma í bæinn og halda fyrirlestur. En að sögn Dags mun hann einmitt 
hafa komið til Akureyrar að flytja fyrirlestur sinn sem nefndur er hér 
að ofan eftir áskorun fjölda bæjarbúa.36

Þá segir Dagur 1926 frá erindi sem Haraldur flutti í Akureyrar- 
bíó og hljóðaði það um „sýnir deyjandi barna“. Blaðið segir erindið 
hafa verið snjallt.37 Síðar, eða árið 1930, eftir að Haraldur hafði kvatt 
þennan heim kemur hann enn við sögu í „fyrirlestrarlífi“ bæjarbúa. 
En þá flutti ekkja hans, frú Aðalbjörg Sigurðardóttir, fyrirlestur í 
Samkomuhúsinu um vitneskju sem Haraldur átti að hafa gefið um 
sig eftir að hann fór til sælli heima. Ekki er sökum að spyrja, húsið 
var troðfullt.38

Þá flutti Theodóra Þórðardóttir „dulrænt erindi“ í Akureyrar-bíó 
og skýrði frá reynslu sinni af öðrum heimi. Hún las bundið og 
óbundið mál sem hún kvað hafa ritað ósjálfrátt og ekki nóg með það 
35 Dagur 3. júlí 1918.
36 Dagur 18. júní 1918.
37 Dagur 10. júní 1926.
38 Norðlingur 18. feb. 1930.

heldur flutti hún ræðu fyrir munn Jóns Sigurðssonar, forseta, til Al-
þingis og landsstjórnarinnar. Frá þessu greinir Íslendingur án nokk
urra efasemda eða gagnrýni, rétt eins og þetta hafi raunverulega átt 
sér stað.39 En þetta segir kannski svolítið um þann áhuga sem menn 
sýndu þessu efni. Slíkir tilburðir eins og að flytja ræður fyrir merkis-
fólk sem fyrir löngu var farið yfir móðuna miklu þóttu sjálfsagðari í 
þá daga en nú þykir. Ekki er svo að skilja að áhugi á dulrænum efn-
um sé miklu minni nú en áður. Þvert á móti þá blómstrar sú stétt 
manna í dag sem kallar sig miðla og hafa þann starfa að koma skila-
boðum til okkar hér í heimi frá ættingjum okkar hinum megin.

Sá félagsskapur sem var hvað iðnastur við að halda fyrirlestra og 
fá ýmsa góða menn til að halda þá var Alþýðufræðsla stúdentafélags-
ins. Efni þessara fyrirlestra var eins fjölbreytt og þeir voru margir. 
Dagur segir t.d. í janúar 1920 frá fyrirlestrinum „Veðrabrigði“ sem 
fluttur var af Steinþóri Guðmundssyni, skólastjóra. Hann var þar að 
fjalla um jafnaðarhreyfinguna.40

Steingrímur Matthíasson, héraðslæknir og sonur þjóðskáldsins 
Matthíasar Jochumssonar var ötull fyrirlesari á Akureyri á 3. ára-
tugnum. Oft voru erindi hans á vegum Alþýðufræðslu stúdentafé-
lagsins og voru þau yfirleitt haldin í Samkomuhúsinu.41 Sem dæmi 
um nokkra fyrirlestra á vegum Alþýðufræðslunnar má t.d. geta um 
fyrirlestur Gunnars Benediktssonar árið 1925 um syndafallssöguna 
og ánægður áheyrandi lauk lofsorði á hann með smá greinarstúfi í 
Degi og bætir við að Gunnar sé með betri fyrirlesurum landsins.42

Fyrirlestrar Alþýðufræðslunnar voru yfirleitt um einhver fræðandi 
og upplýsandi efni og öllu jarðbundnari en hinir vinsælu fyrirlestrar 
Haralds Níelssonar, en engu að síður virðast þeir líka hafa notið vin-
sælda. Á vegum Alþýðufræðslunnar voru t.d. fluttir fyrirlestrar um 
læknisfræðileg efni, trúarleg og jafnvel um skattamál.43

Aðrir sem komu við sögu í þessum geira voru t.d. Davíð Stefáns-
son, skáld frá Fagraskógi44 og Frímann B. Arngrímsson, ritstjóri 

39 Íslendingur 7. apríl 1928.
40 Dagur 29. jan. 1920.
41 Dagur 11. júní 1920.
42 Dagur 15. mars 1925.
43 Dagur 16. feb. og 15. mars 1923 og 26. feb. 1926.
44 Sjá t.d. Dag 19. nóv. 1925 og Norðling 7. jan. 1930.

tímaritsins Fylkis, en hann hélt marga fyrirlestra á Akureyri á árun-
um eftir stríð. Árið 1919 voru raforkumál mjög til umræðu í bænum 
og lét Frímann þau til sín taka. Í Degi kemur fram að hann hafi 
haldið nokkra fyrirlestra um þau mál í Samkomuhúsinu og sagt að 
mjög góð aðsókn hafi verið að þeim.45

Frímann var áhugasamur um marga hluti. Árið 1921 hélt hann 
t.d. nokkra fyrirlestra um steinarannsóknir sínar og um veru sína í 
París, og raforkumálum voru líka gerð skil.46 Þá kom Steinþór Guð-
mundsson, skólastjóri, töluvert við þessa sögu og raunar margir 
fleiri.

Af lestri blaða frá þessum tíma má sjá hve vinsælt það hefur verið 
hjá bæjarbúum að mæta á þessar samkomur og fá ýmis konar fræðslu 
eða njóta upplesturs á sígildum skáldverkum. En mikið var um það á 
Akureyri og slíkir viðburðir mun algengari í þá daga en nú. Að vísu 
hafði fólk ekki sömu tækifæri til að njóta þessara hluta og það hefur 
nú, þannig að það er ofur eðlilegt að þetta hafi notið hylli fólksins í 
annars nokkuð fábreyttri tilveru. Meðal þeirra sem miðluðu skáld-
skap til Akureyringa voru ýmsir rithöfundar eins og Einar H. Kvaran, 
Theódór Friðriksson, Davíð Stefánsson og Haraldur Björnsson leik-
ari, sem minnst var á fyrr í þessari grein.

Það er annars eftirtektarvert að ýmis konar þjóðlegur fróðleikur 
og upplestur úr íslenskum skáldverkum naut meiri hylli en lestur úr 
útlendum, þekktum bókmenntum og er stundum kvartað yfir þessu í 
blöðunum. T.d. segir í Íslendingi 1928 frá upplestri Soffíu Kvaran á 
ýmsum erlendum skáldverkum, m.a. eftir Ibsen, en að lítil aðsókn 
hafi verið og því er bætt við að „Akureyrarbúar sæki það síst sem 
best er“.47

Norðlingur fjallar um upplestur eða „framsögn“ Guðmundar 
Kamban í apríl 1929 þar sem hann las upp úr erlendum skáldverkum. 
Blaðið rómaði mjög flutning Kambans en aðsóknin var slæleg og gaf 
tilefni til eftirfarandi vangaveltna: „Eða ef til vill hefir ástæðan ekki 
verið sú, að þeir (þ.e. Akureyringar) hafi ekki vitað hvað í boði var, 
heldur hitt, að þeir vilji yfirleitt ekki líta við þessari tegund listar – 

45 Dagur 3. des. og 10. des. 1919.
46 Dagur 8. jan. 1921.
47 Íslendingur 15. júní 1928.

ágætri, tilþrifamikilli framsögn, listnæmum flutningi bundins máls og 
óbundins.“48 Því er svo bætt við að þeir sem á annað borð komu hafi 
ekki orðið fyrir vonbrigðum. Síðan skorar blaðið á Akureyringa að 
mæta á fyrirlestur Guðmundar Kamban um Ragnheiði Brynjólfs-
dóttur og ástmann hennar Daða. En þá brá svo við að fullt var á þann 
fyrirlestur og segir Norðlingur það vera til marks um að Akureyringar 
vilji frekar þjóðlegan fróðleik heldur en fagrar listir.49

Þá hneykslast Íslendingur á því að upplestrarkvöld sem danski leik-
arinn Adam Poulsen hélt í ágúst 1926 hafi verið illa sótt.50 Sennilega 
hafa verið einhverjar útlendar bókmenntir þarna á dagskrá og vænt-
anlega hefur hann lesið á dönsku og það eitt var kannski næg ástæða 
fyrir því að Akureyringar nenntu ekki að mæta. En það skipti örugg-
lega miklu máli hver fyrirlesarinn var. Haraldur Björnsson, leikari, 
var vinsæll meðal bæjarbúa og þegar hann las upp var mæting góð, 
jafnvel þótt um útlend verk væri að ræða.51

Eins og komið hefur fram var nokkuð um að útlendir fyrirlesarar 
kæmu í bæinn á þessum tíma. Landi Poulsens, blaðamaðurinn Sjö
kjær, kom til Akureyrar 1924 og hélt nokkra fyrirlestra í Samkomu-
húsinu um „Rhurtöku Frakka“ eins og það var orðað og styrjöldina 
þar. Hann sýndi auk þess um 100 skuggamyndir.52

Þá segir Dagur frá tveimur útlendingum í ágúst 1921. Þetta voru 
Aage Meyer Benedictsen sem flutti tvö erindi, það fyrra bar yfir-
skriftina „Hin nýja norðurálfa“ og það síðara fjallaði um Armeníu. 
Hinn var prófessor Vilhelm Andersen og las hann upp þætti úr leik-
ritum Holbergs í Samkomuhúsinu og segir blaðið að mönnum hafi 
þótt mikið til koma.53

Oft voru sýndar skuggamyndir á þessum samkomum. Lárus J. 
Rist, kennari, sýndi í mars 1922 skuggamyndir með erindinu sem 
hann flutti, en það voru „fréttir vestan um haf“.54 Hann var aftur á 
ferðinni ári síðar með fjölda mynda frá ferðalagi sínu í Ameríku. 

48 Norðlingur 27. apríl 1929.
49 Norðlingur 30. apríl 1929.
50 Íslendingur 20. ágúst 1926.
51 Íslendingur 13. ágúst 1926.
52 Íslendingur 19. apríl 1924.
53 Dagur 13. ágúst 1921.
54 Íslendingur 31. mars 1922.

Dagur segir að fólki hafi geðjast mjög að þessum myndum.55 En það 
voru fleiri Akureyringar sem ferðuðust til Ameríku á þessum tíma. 
Steingrímur Matthíasson, læknir, hélt erindi í Samkomuhúsinu í 
apríl 1924 um Ameríkuferð sína og sýndi jafnframt skuggamyndir.56 
Arthur Gook, trúboði, sýndi skuggamyndir fyrir fullu húsi í sal sjón-
arhæðarhússins um ferðir Livingstone í Afríku og sagði jafnframt frá 
ævi þess merka manns.57

Það má velta því fyrir sér hvers vegna slíkir viðburðir sem fyrir-
lestrar og allskyns erindaflutningur naut svo mikilla vinsælda sem 
raunin virðist hafa verið. Oft gátu blöðin um góða aðsókn að þessum 
samkomum og þær voru líka býsna tíðar eins og rakið hefur verið. 
Þess ber þá að gæta að þetta er tíminn fyrir daga útvarpsins, þannig 
að sá vettvangur var enn ekki fyrir hendi og því varð að boða til 
þessara funda ef menn vildu koma einhverri fræðslu á framfæri. Af-
þreying ýmis konar, sem nútímamaðurinn gæti þess vegna týnt sér í, 
stóð mönnum einfaldlega ekki til boða í jafn ríkum mæli og nú. Allar 
samkomur voru í sjálfu sér töluverður viðburður og fundarsókn var 
almennt miklu meiri hér áður fyrr þegar menn höfðu ekki um svo 
mikið að velja til að eyða frístundum sínum. Fræðandi fyrirlestur eða 
erindi sem kannski var kryddað með skuggamyndum var þess vegna 
meiri skemmtun í þá daga en nú myndi þykja og því meiri ástæða til 
að láta það ekki framhjá sér fara.

55 Dagur 25. jan. 1923.
56 Íslendingur 11. apríl 1924.
57 Verkamaðurinn 1. apríl 1920.



KRISTÍN JÓNSDÓTTIR FRÁ MUNKAÞVERÁ

Hallgrímur Júlíusson  
organisti og kórstjóri

Kristín Jónsdóttir fæddist 1933 að 
Munkaþverá í Eyjafirði og ólst þar upp. Hún 

lauk teiknikennaraprófi frá Handíða- og 
myndlistarskólanum í Reykjavík 1952 og 
stundaði síðar framhaldsnám í myndlist í 

Danmörku, Frakklandi og Ítalíu.  
Kristín stundaði kennslu um árabil jafnframt 

starfi við myndlist. Hún hefur haldið  
margar sýningar á verkum sínum.  

Þáttur eftir hana birtist áður í Súlum 2010.

Árið 1901 eignaðist kirkjan á 
Munkaþverá í Eyjafirði hljóð-
færi í fyrsta skipti. Var það lítið 
harmóníum (stofuorgel) úr 
ómáluðum viði, einfalt að 
gerð, án skrauts eða útskurðar. 
Engir takkar til að stilla hljóm-
inn voru á þessu litla orgeli. 
Það gerði þó sitt gagn og sagt 
var að koma þess hefði ger
breytt kirkjusöngnum, en áður 
hafði svonefndur forsöngvari 
stýrt söng við messur og aðrar 
athafnir í kirkjunni. Var það 
alltaf karlmaður sem hafði til 

Fyrsta orgel í Munkaþverárkirkju. 
 Ljósm. Þór Sigurðsson.



44� TÍMARITIÐ SÚLUR

liðveislu fáeina aðra söngmenn, eingöngu karlmenn, en konur og 
aðrir kirkjugestir máttu taka undir sönginn úr sætum sínum. Sumir 
þessara söngmanna hafa eflaust verið taldir góðir raddmenn, en 
engu að síður þótti söngurinn stundum býsna hjáróma.1) Nýja 
orgelið hafði í för með sér að fenginn var kunnáttumaður til að leika 
á það og var Ari Jónsson bóndi á Þverá ráðinn fyrsti organistinn við 
Munkaþverárkirkju. Gegndi hann því starfi í þrjú til fjögur ár. Mikil 
ánægja var meðal sóknarbarna með þessa nýbreytni. En eitt er líka 
víst að koma orgelsins hafði mikil og örlagarík áhrif á ungan dreng 
sem átti heima á kirkjustaðnum. 

Hann hét Hallgrímur Júlíusson og var fæddur á Munkaþverá 7. 
september 1894. Foreldrar hans voru hjónin Kristín S. Jónsdóttir og 
Einar Júlíus Hallgrímsson, og bjuggu þau á einum þriðja hluta jarð
arinnar, en á stærri hlutanum bjuggu foreldrar Kristínar, Jón Jónsson 
og Þórey Guðlaugsdóttir. Hallgrímur var yngstur af sjö alsystkinum, 
en þrjú þeirra, Margrét, Jón og Hallgrímur höfðu látist í frum-
bernsku. Upp komust auk Hallgríms: Þórey, Jón Marinó og Mar-
grét, og hálfsystir samfeðra, Jenný Kristjana. Fæðingu þessa yngsta 
bróður var mjög fagnað í fjölskyldunni og að sögn eldri systkina 
hans varð hann fljótt hvers manns hugljúfi á Munkaþverárheimilinu 
sem var fjölmennt á þessum tíma. Snemma kom í ljós mikill áhugi 
drengsins á söng og hljóðfæraleik. Hann var sísyngjandi og fljótur að 
læra lög og texta. „Það mátti segja að hann vaknaði syngjandi eld
snemma á morgnana,“ sagði Margrét systir hans mér þegar hún var 
að rifja upp bernskuminningar sínar, „en verst þótti mér“ bætti hún 
við „að hann vakti mig stundum til að syngja með sér, en ég var 
morgunsvæf og vildi sofa lengur. Grímsi bróðir beitti ýmsum brögð-
um til að vekja mig, meðal annars með því að hella mjólk eða troða 
brauði upp í mig þar sem ég lá sofandi, og var ég lítið hrifin af því.“ 

Hallgrímur var skýrleiksbarn og alltaf í góðu skapi að sögn systur 
hans. Án efa hefur það örvað tónlistaráhuga hans að alast upp á 
mannmörgu heimili þar sem mikið var um gestakomur og oft tekið 
lagið. Faðir hans, sem oftast var kallaður seinna nafni sínu, Júlíus, 
hafði góða söngrödd og var stundum forsöngvari í kirkjunni og einnig 
á heimilinu þegar allt fólkið söng saman svo sem á jólum og öðrum 
hátíðum. Systkini Hallgríms voru öll lagviss og gefin fyrir söng. Þórey 

og Jón Marinó fengu tækifæri 
til að fara í skóla, sem ekki var 
sjálfgefið á þessum tíma. Þór
ey var í Kvennaskólanum á 
Akureyri rétt fyrir aldamótin 
1900, og Jón útskrifaðist  
frá Gagnfræðaskólanum að 
Möðruvöllum í Hörgárdal 
vorið 1900. Efalaust höfðu 
yngri systkinin tvö einnig 
löngun til að menntast. En 
árið 1902 breyttust aðstæður 
fjölskyldunnar á hörmulegan 
hátt þegar heimilisfaðirinn 
Júlíus lést af þungum og 
skammvinnum sjúkdómi, að-
eins fimmtugur að aldri. 
Kristín ekkja hans hélt  
áfram búskapnum með aðstoð  
barna sinna, en eldri systirin  
Þórey hafði veikst af berklum 
skömmu áður og lá rúmföst í 
mörg ár, en hún lést árið 1909. Hallgrímur sá því ekki fram á að hann 
hefði nokkur tök á skólagöngu. Dálítið rættist þó úr því þar sem hann 
komst á unglingaskóla á Jódísarstöðum á Staðarbyggð veturinn 1909-
10, en þar kenndi Steingrímur Arason og rak sjálfur skólann, en Stein-
grímur átti eftir að verða meðal virtustu frumkvöðla í barna- og ung-
lingafræðslu á Íslandi. 

Þótt námsdvölin á Jódísarstöðum væri ekki löng reyndist hún 
Hallgrími gagnleg og jók víðsýni hans. Alltaf blundaði í honum 
þráin eftir því að læra á hljóðfæri. Jón bróðir hans hafði lært undir-
stöðuatriðin á orgel hjá Magnúsi Einarssyni organista á Akureyri og 
eftir að litla orgelið var komið í kirkjuna á Munkaþverá notaði Jón 
tækifærið til að laumast út í kirkjuna á kvöldin til að æfa sig að spila. 
Fór þá Grímsi litli bróðir hans oft með honum og fékk að grípa í 
hljóðfærið. Jón (sem var faðir minn) mun fljótt hafa gert sér grein 

Systkinin Margrét og Hallgrímur 1902. 
Ljósm. Anna Magnúsdóttir.

fyrir góðum hæfileikum bróður síns í tónlist og stuðlaði hann að því, 
ásamt móður þeirra bræðra, að Hallgrímur kæmist í fáeinar kennslu-
stundir til Magnúsar organista. Þá mun Hallgrímur hafa verið á 
unglingsaldri. Ekki voru efni til að kaupa handa honum hljóðfæri, en 
áfram hélt hann að æfa sig á kirkjuorgelið og sat hann löngum 
stundum úti í óupphitaðri kirkjunni og spilaði upp úr þeim nótna-
bókum sem þar voru tiltækar, en þeir bræðurnir áttu líka saman 
„Organtóna“ og fáeinar aðrar nótnabækur. Og svo kom að því 
nokkrum árum seinna að kirkjan fékk stærra og fullkomnara orgel 
og þá sáu Munkaþverárbræður sér leik á borði og keyptu saman það 
gamla. Voru það mikil og góð umskipti fyrir Hallgrím að fá orgelið 
inn í bæ og líka ánægjulegt fyrir heimilisfólkið að geta hlustað á 
hann spila, en þá þegar var hann orðinn nokkuð leikinn í spila
mennskunni. 

Bolli Sigtryggsson bóndi á Stóra-Hamri var organisti í Munka-
þverárkirkju um langt skeið, hafði hann tekið við af Ara Jónssyni árið 
1904.2) Bolli stundaði starfið af mikilli kostgæfni og stofnaði vísi að 
kirkjukór með blönduðum röddum, en þá voru konur líka farnar að 
syngja með sönghópnum. Bolli vann mikið að félagsstörfum í sveit
inni og stundaði einnig smíðar jafnframt búskapnum. Vildi hann 
gjarnan hætta organistastarfinu og mun hafa ámálgað það við Hall-
grím í kringum 1919 að hann tæki við stöðunni. Féllst Hallgrímur á 
það, en fannst sjálfum að hann þyrfti að læra meira áður en hann 
tæki við starfinu. Fór hann tvívegis í orgeltíma til Sigurgeirs Jóns-
sonar organista og söngkennara á Akureyri. Fyrst var hann í eina 
viku seint á árinu 1919 og aftur eina viku snemma árs 1920.3) Til 
dæmis um hvað Hallgrímur lagði mikið á sig til að komast í þetta 
nám má geta þess að hann fór með mat með sér að heiman í litlu 
kofforti og fékk að gista frítt í niðurgröfnu kjallaraherbergi suður í 
Fjöru hjá sveitunga sínum og vini, Júlíusi Þorleifssyni frá Grýtu, sem 
þá var í verkamannavinnu á Akureyri. Júlíus bjó líka við skrínukost, 
eins og það var kallað þegar menn lifðu eingöngu á köldum mat svo 
sem harðfiski, kæfu, hangikjöti og fleiru. Hallgrímur taldi sjálfur að 
námið hjá Sigurgeir hefði verið sér ómetanlegt. Mun Sigurgeir hafa 
veitt Hallgrími dálitla innsýn í tónfræði og kórstjórn fyrir utan spila-
mennskuna. 

Hinn 1. júní 1921 gerðist Hallgrímur organisti við Munkaþverár-
kirkju og átti eftir að gegna því starfi í 27 ár.4) Auk þess að spila á 
orgelið þjálfaði hann sönghópinn til að syngja fjórraddað. Form
legur kirkjukór var þó ekki stofnaður fyrr en 1942.5) Hallgrímur spil-
aði líka stundum við messur í öðrum kirkjum í nágrenninu í forföll-
um annarra organista. Mun hann hafa spilað í öllum kirkjum í Eyja-
firði í eitthvert skipti.6) Stundum var hann líka fenginn sem undir-
leikari fyrir einsöngvara eða söngflokka á skemmtunum á Akureyri 
og í nærsveitum. Að minnsta kosti einu sinni lék hann á orgel undir 
söng séra Geirs Sæmundssonar vígslubiskups á Akureyri, sem þótti 
afburða söngvari á sinni tíð, og hljóp Hallgrímur þá í skarðið fyrir 
sinn gamla kennara Sigurgeir.7)

Hallgrímur hafði frá unga aldri tekið mikinn þátt í félagslífi í 
sveitinni, þar á meðal leikstarfsemi sem mikil gróska var í um þær 
mundir sem Hallgrímur gerðist organisti. Má efalaust þakka ung-
mennafélögum, sem þá var verið að stofna í sveitum landsins, það 
mikla blómaskeið sem nú fór í hönd í ýmiskonar menningar- og fé-
lagsstarfi. Ungmennafélagið Ársól var stofnað í syðri hluta Önguls-
staðahrepps árið 1918 og stóð það fyrir byggingu á samkomuhúsi á 

Munkaþverá 1907, heimilisfólk. Hallgrímur er fjórði frá hægri. 
Ljósm. Hallgrímur Einarsson.

Munkaþverá árið 1922. Var það lítið timburhús einlyft með geymslu
risi og unnu félagarnir við smíði hússins að langmestu leyti í sjálf-
boðavinnu. Í húsinu var lítið leiksvið sem gekk undir nafninu „senan“. 
Breyttist nú mjög til batnaðar aðstaða til þess að setja upp leikrit, en 
áður hafði stundum verið leikið í baðstofunum á stærri bæjum. Eitt 
leikrit, „Skugga-Sveinn“ eftir Matthías Jochumsson, var sett upp í 
kjallaranum í íbúðarhúsinu á Munkaþverá í kringum 1920 og þótti 
takast vel. En eftir að „senan“ kom hljóp mikið líf í leikstarfsemina 
og býsna mörg leikrit voru sett á svið. Hallgrímur hafði góða leik-
hæfileika frá náttúrunnar hendi og lék í þeim flestum. Nú varð hann 
líka ómissandi undirleikari þegar sungið var í leikritunum, sem oft 
var. Í einu leikritinu, sem var norskt og hét „Upp til selja“, var Hall-
grímur í nokkuð stóru hlutverki, en þurfti einnig, þegar hann var ekki 
á sviðinu, að hlaupa að orgelinu (sem stóð afþiljað í litlu skoti við 
endann á senunni) og spila undir sönginn. En persónan sem Hall-
grímur lék þurfti líka að syngja og þá settist annar leikari við orgelið. 
Það var Þórhallur Jónasson á Stóra-Hamri, en hann hafði reyndar 
lært að spila hjá Hallgrími. Þarna var útsjónarsemin vel nýtt við 
frumstæðar aðstæður.8)

Ungmennafélagshúsið á Munkaþverá. Þátttakendur í útskurðarnámskeiði sem 
Geir Þormar hélt. Hallgrímur er þriðji frá hægri. � Ljósm. óþekktur.

Ekki fór fram hjá Hallgrími, eftir að hann varð organisti, að 
margt gott söngfólk var að finna í sveitinni og nú kom sú hugmynd 
fram, og varð að veruleika, að stofnaður yrði karlakór undir stjórn 
hans. Einn helsti hvatamaður að stofnun kórsins mun hafa verið 
Davíð Jónsson bóndi og hreppstjóri á Kroppi í Hrafnagilshreppi og 
varð hann fyrsti formaður kórsins. En fleiri áttu þátt í því að ýta 
kórnum úr vör. Skömmu eftir stofnun Ársólar var stofnað í sveitinni 
íþróttafélagið Hvatur og voru félagar þess bæði úr Öngulsstaða-
hreppi og Hrafnagilshreppi. Hallgrímur var einn af stofnendum 
Hvats.9) Í fundargerðabók félagsins sem varðveitt er í Héraðsskjala
safninu á Akureyri er á bls. 61-63 „Eftirmáli“ eftir Jón Ingólf Pálsson 
frá Uppsölum, skrifaður 29. apríl 1973, og stendur þar m.a.: „IÞF 
Hvatur vann að fleiru en íþróttamálum á sínu stutta æfiskeiði. Það 
stóð fyrir stofnun karlakórs ásamt utanfélagsmönnum og söng opin-
berlega í Munkaþverárkirkju að mig minnir 1923.“ Ingólfur var 
sjálfur mikill söngmaður og söng um langt skeið í kór Munkaþverár-
kirkju. Ekki hef ég undir höndum upplýsingar um það hvenær karla-
kórinn var stofnaður, en að öllum líkindum hefur það verið seint á 
árinu 1921, skömmu eftir að Hallgrímur varð organisti. 

Upp úr 1980 skrifaði ég eftir Margréti Júlíusdóttur frænku minni 
(systur Hallgríms) ýmsar upplýsingar um kórinn og starfsemi hans. 
Svo vel vildi til að þá var staddur hjá henni gamall sveitungi hennar, 
Valdimar Bjarnason, sem hafði dvalið mörg ár sem drengur og ung-
lingur á Munkaþverá, en átti síðar heima á Björk og Öngulsstöðum. 
Þau rifjuðu í sameiningu upp minningar sínar um kórinn og töldu 
upp nöfnin á kórfélögunum. Þeir munu hafa verið þessir:

Úr Hrafnagilshreppi: Axel Jóhannesson, Torfum, Ketill Guðjóns-
son, Finnastöðum, Magnús Sigurjónsson, Holti, Sigtryggur Jónsson, 
Grísará, Davíð Jónsson, Kroppi, og Ragnar Davíðsson, Kroppi. 

Úr Öngulsstaðahreppi: Sigurður Jónasson, Bringu, Þorleifur Þor
leifsson, Bringu, Bolli Sigtryggsson, Stóra-Hamri, Þórhallur Jónas
son, Stóra-Hamri, Jón Jóhannesson, Munkaþverá, Snæbjörn Þor
leifsson, Munkaþverá, Sigurður Jónsson, Borgarhóli, Þorbjörn Jóns-
son, Borgarhóli, Ingólfur Pálsson, Uppsölum, Marinó Jónsson, Upp-
sölum, Jón Bergdal, Syðri-Tjörnum, og Þórður Jónatansson, Öng-
ulsstöðum. 

Kórinn söng fjórraddað. Kórfélagarnir, og ekki síst söngstjórinn, 
lögðu mikið á sig við að komast á æfingarnar, en þær munu hafa farið 
fram til skiptis í hreppunum tveimur og hefur þá líklega verið farið á 
ís yfir Eyjafjarðará því gera má ráð fyrir að æfingarnar hafi aðallega 
farið fram yfir vetrartímann. Ef áin var auð hefur ferjan verið notuð 
til að skjótast yfir á bakkann hinum megin, en aðalferjan á þeim tíma 
var á Stokkahlöðum. Þá var líka oft farið ríðandi yfir ána á vaðinu, 
sem var beint fyrir neðan Munkaþverá, eða á öðru vaði utar í ánni. 

Opinber söngur kórsins í Munkaþverárkirkju, sem mun hafa verið 
á sumardaginn fyrsta í apríl 1923 og Ingólfur getur um, hefur senni-
lega verið fyrsta skipti sem kórinn kom fram, og mundu þau Mar-
grét og Valdimar bæði vel eftir þeim söng. Margt fólk úr sveitinni 
kom til að hlusta á þennan nýja kór og var mjög hrifið af söngnum, 
en fæstir höfðu áður hlustað á raddaðan kórsöng. 

Og nú bar til tíðinda: Í blaðinu Íslendingi sem gefið var út á 
Akureyri getur að líta 5. maí 1922 eftirfarandi frétt í dálki sem nefn-
ist „Úr heimahögum“:

„Karlakór framan úr Eyjafirði ætlar að skemmta bæjarbúum í 
samkomuhúsi bæjarins á laugardagskvöldið. Gengur allur ágóði af 
skemmtuninni til hjúkrunarfélagsins „Hlíf“. Hafa söngmennirnir af 
sjálfsdáðum boðið hjúkrunarfélaginu að styðja það með þessum 
hætti og er það lofsvert í alla staði. Að sögn kunnugra manna er kór-
inn vel æfður og syngur ágætlega. Er hann undir stjórn Hallgríms 
Júlíussonar frá Munkaþverá. Bæjarbúar ættu að sækja vel þessa söng-
skemmtun þar sem aðkomumenn leggja svona mikið á sig til styrktar 
líknarfélagi sem aðallega starfar meðal bæjarbúa.“

Já, bæjarbúar sóttu vel þessa söngskemmtun, svo vel að kórinn 
varð að syngja tvisvar sama daginn, fyrst síðdegis og aftur um 
kvöldið. Var fullt hús í bæði skiptin.10) Ekki hef ég fundið fleiri ritað-
ar heimildir um þennan söng kórsins á Akureyri. Engin skrá er til 
yfir hvaða lög kórinn söng. Hann mun hafa sungið eitt lag eftir 
stjórnandann, Hallgrím, við frumort eða þýtt ljóð eftir Davíð á 
Kroppi. Áheyrendur létu í ljós mikla hrifningu á þessu lagi með því 
að klappa það upp. Þá söng einsöng ungur kórfélagi, Axel Jóhannes
son, síðar bóndi í Torfum í Hrafnagilshreppi. Hann hafði afar bjarta 
og fallega tenórrödd og var honum einnig klappað lof í lófa.11) Kór-

Systkinin, frá v.: Jón M. Júlíusson, Margrét Júlíusdóttir og Hallgrímur Júlíusson. 
Ljósm. E. H. Arnórsson, um 1912.

inn mun einnig hafa sungið opinberlega í sveitinni, sennilega einu 
sinni í Þinghúsinu á Þverá og einnig á Hrafnagili og í Grundar-
kirkju, en um þetta finnast engar skrifaðar heimildir.12) Ekki er heldur 
vitað nákvæmlega hve lengi kórinn starfaði, en líklega hefur hann 
hætt 1923 eða 1924. Margar eðlilegar ástæður hafa legið því að baki, 
til að mynda munu nokkrir af yngstu kórfélögunum hafa flutst til 
Akureyrar um þetta leyti. Sumir þeirra höfðu verið vinnumenn á 
stórbúunum í sveitinni frá unglingsaldri, en vildu nú freista gæf
unnar í annars konar starfi eða jafnvel námi í kaupstaðnum. Nokkrir 
þeirra sem sungu í kór Hallgríms áttu eftir að láta mikið til sín taka í 
sönglífi Akureyrar síðar, eins og Magnús Sigurjónsson sem lengi 
söng með Karlakór Akureyrar, en var einkum þekktur fyrir sína 
djúpu og fallegu bassarödd sem félagi í Smárakvartettinum á Akur-
eyri. Mun Hallgrímur fljótt hafa áttað sig á hversu efnilegur söngv-
ari Magnús var, en Magnús var ungur og óframfærinn á þessum tíma 
og vildi ekki koma fram sem einsöngvari með kórnum. Þá söng Jón 
Bergdal árum saman bæði með karlakórum og kvartettum á Akur-
eyri, en hann var góður tenór. Bræðurnir frá Grýtu, Þorleifur og 
Snæbjörn Þorleifssynir, urðu líka traustir og góðir söngmenn í kór-
um á Akureyri. 

Skömmu eftir að karlakór Hallgríms hætti varð til annar kór í 
Eyjafirði, einnig undir stjórn Hallgríms. Var það blandaður kór karla 
og kvenna í Hrafnagilshreppi. Stofninn að þeim kór var fólkið sem 
söng við messur í Grundarkirkju, en Hallgrímur var organisti þar 
um skeið í forföllum þess sem gegndi því starfi. Því miður er lítið 
sem ekkert til á blaði um þennan kór, en hann mun hafa sungið 
opinberlega í Grundarkirkju og ef til vill víðar í Hrafnagilshreppi. 
Helsta áþreifanlega heimild sem til er um þennan kór er ljósmynd af 
kórfélögum og stjórnandanum sem situr fremst, en myndin er tekin 
undir beru lofti og í baksýn er brú. Eyfirðingar sem ég sýndi mynd
ina fyrir nokkrum árum könnuðust ekki við brúna, en þekktu hins 
vegar fólkið á myndinni. Loks var það Birna Ingimarsdóttir frá 
Litla-Hóli (sem sjálf hafði sungið með kórnum) sem sagði mér að 
kórinn hefði eitt sinn farið í skemmtiferð út í Hörgárdal og þá hefði 
myndin að líkindum verið tekin. Birna var orðin meira en 100 ára 
þegar ég sýndi henni myndina, en var ótrúlega minnug og skýr. Hún 

sagði mér að kórinn hefði sungið alls konar ættjarðarlög fyrir utan 
sálmana sem tilheyrðu kirkjusöngnum og að kórfélagarnir hefðu 
margir verið ungir. Sennilega hefur þessi kór starfað í tvö til þrjú ár. 

Frá unglingsaldri hafði Hallgrímur unnið að bústörfum á Munka-
þverá ásamt eldri systkinum sínum og mági sínum, Jóni Jóhannes-
syni. Stefán Jónsson móðurbróðir Hallgríms, sem átti jörðina, lét 
byggja stórt íbúðarhús á staðnum og var flutt í það úr gamla bænum 
árið 1918. Unnu bræðurnir og Jón mágur þeirra mikið við húsbygg
inguna og innréttuðu íbúð fyrir sig og sitt fólk í risinu. Þá var ráðist í 
að byggja rafstöð í Munkaþverárgili fyrir bæði heimilin árin 1923-24 
og unnu allir vinnufærir karlmenn á staðnum að byggingu stöðvar
innar sem var erfitt og hættulegt verk þar sem rafstöðin var sett 

Blandaði kórinn í Hrafnagilshreppi á ferðalagi, líklega í Hörgárdal. Frá v.: Aðal­
björg Stefánsdóttir frá Kristnesi, óþekkt, Ragnar Davíðsson á Kroppi (ofar), óþekkt, 
Aðalheiður í Kristnesi, Sesselja Jóhannesdóttir, Ragnheiður Brynjólfsdóttir í Hóls­
húsum, Dagný Bogadóttir í Hólshúsum, Sigrún Ingimarsdóttir á Litla-Hóli, Ketill 
Guðjónsson á Finnastöðum, Jónína Jóhannesdóttir í Miðhúsum, Sigrún Jóhannes­
dóttir frá Miðhúsum, óþekkt, Sigríður Hallgrímsdóttir í Reykhúsum. Fremst situr 
Hallgrímur Júlíusson. � Ljósmyndari óþekktur, mynd frá 1924-25.

niður við ána Þverá (efri) neðst í háu hamragili. Hallgrímur vann 
manna mest við rafstöðina, en henni átti eftir að fylgja mikið viðhald 
og vinna. Hann hefur því greinilega lagt mikið á sig við kórstjórnina 
á sama tíma og nóg annríki var hjá honum heima fyrir. En allt starf 
hans að tónlist hefur án efa veitt honum mikla gleði og lífsfyllingu. 
Hann kenndi býsna mörgu ungu fólki, bæði austan og vestan ár, 
undirstöðuatriði á orgel, og sumir náðu það langt undir handleiðslu 
hans að geta spilað í forföllum undir kirkjusöng og má þar nefna 
Júlíus Ingimarsson á Litla-Hóli.13) Á sumum heimilum í sveitinni 
voru keypt stofuorgel eftir að Hallgrímur fór að kenna ungu fólki 
orgelleik.14) Hann mun hafa verið mjög vinsæll kennari, enda vand-
virkur og nákvæmur, og ekki var minnst um vert hve ljúfur og hlý-
legur hann var í framkomu. 

Árið 1926 kvæntist Hallgrímur Sesselju Jóhannesdóttur frá Mið
húsum í Hrafnagilshreppi, en hún var ein af söngstúlkunum hans úr 
blandaða kórnum. Þau bjuggu fyrstu fimm árin í risíbúðinni á 
Munkaþverá ásamt systkinum Hallgríms, en þau systkinin þrjú höfðu 
búið félagsbúi í meira en tvo áratugi. Sesselja var prýðiskona, fjölhæf 
og mjög söngelsk, og studdi mann sinn dyggilega. Leiddi hún alt-
röddina (milliröddina) í kór Munkaþverárkirkju um langt skeið. Árið 
1931 reistu þau hjónin sér nýbýli í túninu á Munkaþverá nálægt 
þjóðveginum og var það kallað Einarsstaðir, en nafnið var þó aldrei 
lögfest. Vann Hallgrímur mikið sjálfur að smíði íbúðarhússins og 
einnig útihúsanna sem á eftir risu. Þótt hann væri ekki lærður 
smiður var hann mjög verklaginn og hagur í höndum svo af bar.15) 

Oft mátti heyra ljúfa tóna berast frá litla húsinu á Einarsstöðum 
þegar Hallgrímur var að spila á orgelið sitt, en hann eignaðist stórt 
og vandað harmóníum, sennilega fáeinum árum áður en þau hjónin 
fluttu í nýja húsið. Þótt búskaparstritið væri mikið sleppti Hall
grímur því nær aldrei að grípa í orgelið sitt á kvöldin. Hann var 
vanur að spila eitthvert orgelverk í upphafi hverrar guðsþjónustu og 
oft urðu fyrir valinu hjá honum stutt verk eftir gamla meistara, útsett 
fyrir harmóníum, sum úr „Organtónum“, önnur úr útlendum nótna-
bókum, til dæmis Lofsöngur eftir Beethoven, Intermezzo úr 
„Cavalleria rusticana“ eftir Mascagni, „Til kvöldstjörnunnar“ eftir 
Wagner og „Sunnudagur selstúlkunnar“ eftir Ole Bull, einnig verk 

Brúðkaupsmynd af Sesselju og Hallgrími. � Ljósm. Hallgrímur Einarsson 1926.

eftir Schumann og Chopin. Veit ég að tónelskt fólk meðal kirkju
gesta beið oft með eftirvæntingu eftir því að heyra Hallgrím spila 
þessi fallegu verk í kirkjunni. Hann var af kunnáttumönnum talinn 
mjög góður orgelleikari, t.d. var haft eftir Áskeli Jónssyni kórstjóra 
og tónskáldi á Akureyri að Hallgrímur væri með betri organistum 
þar um slóðir. 

Þau hjónin Hallgrímur og Sesselja lögðu mikið á sig við búskap
inn, en nýbýlið reistu þau á þeim tíma sem kreppan var að skella á. 
Af einstakri atorku komu þau sér upp meðalstóru og afar snyrtilegu 
búi, ræktuðu mikla viðbót við túnið sem fyrir var. Alltaf gáfu þau sér 
tíma til að taka þátt í félagsstarfi í sveitinni, til dæmis settu þau oft 
upp leikrit í Ungmennafélagshúsinu, bæði fyrir börn og fullorðna. 
Bæði voru þau glaðlynd og áttu gott með að vinna með fólki. 

Hallgrímur og Sesselja eignuðust tvö börn, Einar Júlíus f. 1928, 
og Önnu Kristínu f. 1935. Einar Júlíus er á lífi og búsettur á Akur-
eyri, en Anna Kristín lést árið 2014. Hallgrímur eignaðist eina 

Heyskaparvinna á Einarsstöðum við Munkaþverá. Frá v.: Valdimar Thorarensen 
sonur Láru Hallgrímsd., Anna Kristín Hallgrímsdóttir, Sesselja Jóhannesdóttir, 
Bjarni Benediktsson, Einar Júlíus Hallgrímsson, og Hallgrímur Júlíusson. 

Ljósm. Ethel Vatnsdal, 1954.

dóttur fyrir hjónaband, Láru f. 1917, með Sigurrós Þorleifsdóttur. 
Lára lést árið 1973. 

Í stopulum frístundum sínum fékkst Hallgrímur svolítið við það 
að semja lög. Mun hann hafa haft mikið yndi af því. Því miður munu 
frumsamin lög hans vera glötuð utan eitt. Það er lag við ljóð Þor
steins Erlingssonar, „Hreiðrið mitt“, og er til með fínlegri nótna
skrift Hallgríms sjálfs. 

Hallgrímur gerði ekki víðreist um dagana, fór til dæmis aldrei til 
Reykjavíkur. Eflaust hefði hann þegið að komast þar á tónleika, en 
hann gerði aldrei miklar kröfur fyrir sjálfan sig. Hann sótti stundum 
tónleika á Akureyri sér til ánægju. 

Síðasta áratuginn sem Hallgrímur lifði átti hann við erfið veikindi 
að stríða. Hann lést á heimili sínu 11. júní 1961. Sr. Benjamín Krist-
jánsson skrifaði minningargrein um hann í blaðið Dag og segir þar:

„Hann var öruggur organisti og ljúfmennska hans, alúð og sam-
vinnuþýðleiki brást aldrei. Eftir að hann lét af starfi sínu við kirkjuna 
undi hann sér enn við hljóðfærið meðan hann hafði snefil af heilsu, 

Einarsstaðir, hús Hallgríms og Sesselju. � Ljósm. Einar Júlíus Hallgrímsson, upp úr 1950.

en þegar hann treysti sér ekki til þess framar var tónlistin í útvarpinu 
hans huggun.“

Nóttin áður en Hallgrímur lést var björt og heið júnínótt eins og 
þær gerast fegurstar hér á landi. Kona hans og börn þeirra vöktu yfir 
honum ásamt Margréti systur hans. Hún sagði mér seinna að alla 
nóttina hefði lítill fugl sungið fyrir utan gluggann á herberginu þar 
sem Hallgrímur lá veikur. „Einhvern veginn finnst mér,“ sagði 
Magga frænka, „að fuglinn hafi verið að kveðja hann með söng sín-
um og þakka honum fyrir lagið sem hann samdi.“

Tilvísanir í heimildir
  1) �„Um kirkjusönginn og Hallgrím á Rifkelsstöðum“, óbirt grein eftir Jón M. Júlíus-

son á Munkaþverá.
  2) Samtal við Valdimar Gunnarsson 2015.
  3) Dagbækur Sigurgeirs Jónssonar, varðveittar í Héraðsskjalasafninu á Akureyri.
  4) Samtal við Valdimar Gunnarsson 2015. 
  5) Samtal við Valdimar Gunnarsson 2015. 
  6) Samtal við Einar Júlíus Hallgrímsson 2014. 
  7) Samtal við Einar Júlíus Hallgrímsson 2014. 
  8) Samtal við Einar Júlíus Hallgrímsson og Önnu K. Hallgrímsdóttur 2013.
  9) Fundargerðabók Hvats á Héraðsskjalasafninu á Akureyri. 
10) Samtal við Einar Júlíus Hallgrímsson 2015. 
11) Samtal við Einar Júlíus Hallgrímsson 2014. 
12) Samtal við Margréti Júlíusdóttur og Valdimar Bjarnason 1981.
13) Samtal við Einar Júlíus Hallgrímsson 2015. 
14) Samtal við Harald Hannesson, Víðigerði, 2014.
15) Samtal við Jón K. Stefánsson, Munkaþverá, 2005.

Bernharð Haraldsson er fæddur 1939. 
Um nánari æviatriði hans vísast til Súlna, 

XXXIX. árg., 2013, bls. 105.

Þegar gluggað er í skriflegar heimildir frá 
19. öld og leitað að einhverju jákvæðu til 
að segja frá, er oft fátt um fína drætti. Hið 
dapurlega, hið neikvæða, hefur þar yfir-
höndina, svo mjög, að langur lestur getur 
valdið depurð, en þó fyllt lesandann sam-
úð með fólki þessara tíma, forfeðrum 
okkar, svo dimm verður myndin oftar en ekki. Sögur, sem lifað hafa í 
munnlegri geymd frá manni til manns, eru oftast sömu gerðar, hið 
jákvæða er ekki ætíð þess virði, að það munist um langan aldur.

Þó kemur fyrir, að eitthvað finnst, sem jákvætt er og þá þarf ekki 
að nota ímyndunaraflið til að fylla í eyður slitróttra heimilda. Við 
skulum nú staldra við tvo slíka atburði, sem gerðust á 19. öldinni 
vestur í Hörgárdal og þar kemur Hörgáin við sögu. 

Hörgá er um 50 km löng dragá, sem kemur upp frammi á Hörg-
árdalsheiði, sakleysisleg lítil spræna, en vex er niður í dalinn kemur. Í 
hana falla vinstra megin nokkrar þverár, sú fremsta er Myrkáin, sem 
kemur úr samnefndum dal, þá er Barkáin allnokkru neðar og síðastar 
eru Tunguárnar, ytri og syðri. Stærsta áin hægra megin er Öxnadals
áin og af Þelamörkinni falla svo tvær smærri ár, Fossá og Krossa-
staðaá. Það er eðli dragáa, að rennsli þeirra er síbreytilegt, ráða þar 
leysingar og rigningar miklu um og þar sem dalirnir tveir, Hörgár- 
og Öxnadalur, eru umluktir háum fjöllum, einkum framan til, getur 
vatnsmagnið breyst á skömmum tíma, eins og fyrra dæmið hér á 
eftir sýnir.

Hverfum til ársins 1824, en 26. júlí það ár bjargaði Einar Ólafsson 
í Engimýri Ólöfu Jónsdóttur frá drukknun í Hörgá. Hver var þessi 
Einar og hver var þessi Ólöf?

Árin 1802-1818 bjuggu á Gili í Öxnadal hjónin Ólafur Einarsson 
og Þuríður Eiríksdóttir. Þau voru fátæk og barnmörg. Sonurinn 
Einar var fæddur 1801, næstelstur barna þeirra og bjó síðar lengi á 
Laugalandi á Þelamörk, virtur af sveitungum sínum og samferða-
fólki, var lengi hreppstjóri. Ólafur á Gili var kynsæll og afkomenda-
margur og má í þeim hópi finna þjóðkunna einstaklinga, jafnvel ráð-
herra. Sama má segja um afkomendur Einars á Laugalandi. Mörgu 
af þessu fólki gerir Eiður á Þúfnavöllum góð skil í Búskaparsögu 
sinni. 

Árin 1822-1826 bjuggu hjónin Jón Steingrímsson og Sigríður 
Magnúsdóttir í Saurbæ, en þau höfðu fyrr búið í Myrkárdal 1797-
1801 og í Dagverðartungu 1801-1822. Eiður Guðmundsson segir í 
Búskaparsögu sinni, að Jón hafi verið góður bóndi og mætismaður. 
Ekki efa ég það, hann var nefnilega langalangalangafi minn. Þau Jón 
og Sigríður eignuðust níu börn, þar voru í röð þrír Magnúsar, sá 
yngsti lifði og kemur við sögu hér. Þrír sonanna bjuggu í Saurbæ. 
Dæturnar Ólöf og Guðrún koma líka við þessa sögu.

Þá aftur til ársins 1824. Hinn 26. júlí fór Jón í Saurbæ í kaup-
staðarferð til „Eyjafjarðar Kaupstaðar“ og með honum þrjú börn 
hans, Magnús, Guðrún og Ólöf ásamt nokkrum nágranna sinna. Þá 
um morguninn, er haldið var af stað, voru töluverðir vatnavextir í 
Hörgá og er heim var haldið og komið að ánni, en þá hefur líklega 
verið komið undir kvöld, hafði vaxið mikið í henni. Ekki sést hvar 
þau fóru yfir hana, en ég læt mér detta í hug, að það hafi verið á flat-
anum gegnt Lönguhlíð eða á þeim slóðum, eftir að Öxnadalsáin 
fellur í Hörgána. Jón Saurbæjarbóndi virðist fyrstur hafa lagt í ána á 
undan öðrum með áburðarhest. Hestur Ólafar var  nokkuð ör, eins 
sagt er í heimildinni, sem reyndar er Dómabók Eyjafjarðarsýslu, 
hann hefur líklega verið kargur og óþjáll í taumi. Hesturinn fór út í 
ána „áður en nokkur karlmaður gat henni til aðstoðar farið eða 
stöðvað hestinn.“ Hestarnir fóru á sund og Ólöf féll af hesti sínum í 
strauminn og sökk jafnskjótt í vatnið. Fór þá Einar Ólafsson á hesti 
sínum út í ána, náði fyrst hesti stúlkunnar og sem hann hafði fært 

hann nokkuð úr stað, sá hann stúlkunni skjóta upp í straumnum fyrir 
neðan, yfirgaf hann þá hestana og kastaði sér út í ána eftir henni, 
komst brátt til hennar og náði í föt hennar, en öflugur straumurinn 
hreif hana af honum aftur, þó náði hann henni aftur en missti hana á 
ný og svo fór þrisvar sinnum. Þá Einar í fjórða sinnið gat náð föstu 
taki á höndum stúlkunnar með annarri hendinni og svamlað með 
henni úr straumnum með tilstyrk hins sundkæna manns, þá bar þau 
að landi og með þessum hætti gat Einar komið Ólöfu lifandi á land 
upp.

Þessi frásögn er tekin úr bréfi, sem Einar nær fjórum árum seinna 
sendi amtmanninum á Möðruvöllum með þeirri frómu ósk, að vor 
allranáðugasti arfakóngur úti í Kaupmannahöfn og hans stjórnarráð, 
veittu honum verðlaun fyrir björgunarafrekið.

Amtmaður hefur líklega sent Gunnlaugi Briem, sýslumanni, er-
indi um að kanna með óyggjandi hætti sannleiksgildi bréfs Einars. 
Briem hélt aukaþing í Skriðu 13. ágúst 1828, en Skriða var þing

Séð frá Þelamörkinni yfir Hörgána að Lönguhlíð. Þarna breiðir áin úr sér og kann 
að vera að hér hafi verið farið yfir hana, en hvernig þetta var fyrir hartnær tveim 
öldum veit enginn.� Ljósm. Bernharð Haraldsson.

staður hreppsins. Sýslumaður notaði tækifærið og setti Tómas Ás-
mundsson, bónda á Steinsstöðum, í embætti hreppstjóra í Skriðu-
hreppi, sem vafalaust hefur gefið konu hans, Rannveigu Hallgríms-
dóttur, tilefni til hlaupa eins og ort var um hana fyrrum.

Til þingsins mættu tilkvödd Guðmundur Þorsteinsson, b. í 
Lönguhlíð, Magnús Jónsson og Ólöf Jónsdóttir, bæði búsett í Saur-
bæ, og Guðrún Jónsdóttir frá Saurbæ, nú til heimils á Myrká, var þar 
vinnukona. Faðir þeirra, Jón Steingrímsson, lést vorið 1826. Sýslu-
maður las bréf Einars fyrir ofangreindum persónum og spurði því 
næst hvort nokkuð þyrfti að leiðrétta og hvort Einar Ólafsson, að 
þeirra meiningu, hafi hætt lífi sínu til að bjarga Ólöfu. Þessu játuðu 
allir viðstaddir, að „Einar hafi virkilega Ólöfu úr Lífsháska bjargað ei 
án Hættu fyrir sitt eigið líf.“ Að svo búnu sóru þau hvert og eitt eft-
irfarandi eið að framburði sínum: „Jeg N.N sver þann Eið, að ég 
hafi minn Sannleika talað hér fyrir Rétti áhrærandi fyrirhafandi 
Málefni að Einar Ólafsson hafi Manneskju bjargað úr Lífsháska úr 
Vatni þá umtöluðu Tíð; svo sannarliga hjálpi mér Guð og hans 
heilaga Orð!“ 

Fleira var ekki fyrir tekið í þetta sinn. Erindi Einars Ólafssonar 
sendi amtmaður síðan rétta boðleið til Kóngsins Kaupmannahafnar 
þá um haustið, en ekki veit ég hvernig því lyktaði.

Einar Ólafsson hafði betur í viðureign sinni við Hörgá í þetta 
sinn. Ekki er mér ljóst hvort hann var syndur þegar þetta gerðist, en 
hann lærði sund síðar, e.t.v. hjá Jóni „yngra“ Þorlákssyni frá Skriðu, 
sem kenndi ungum mönnum þar í sveitinni að synda.

Þessum hluta lýkur með að segja svolítið frá Ólöfu Jónsdóttur, 
(1803-1869), en hún átti Hall Sigurðsson, b. á Þúfnavöllum 1830-
1832, síðan í Skógum á Þelamörk, en síðast í Miklagarði í Saur
bæjarhreppi 1846-1847 og bjó hún ekkja þar til 1851. Þau eignuðust 
sex börn, þrjú þeirra komust til fullorðinsára.

Hins vegar nægði sundkunnáttan Einari ekki, þegar hann 24. júlí 
1865 fylgdi stúlku yfir Hörgá og drukknaði, en þá vantaði aðeins 2 
daga upp á, að 41 ár væri liðið frá björgun Ólafar Jónsdóttur.

Frá 1835 til 1880 bjuggu í Hátúni í Hörgárdal hjónin Gísli Frið-
finnsson og Björg Árnadóttir. Hátún var örreitiskot, 6 hndr. að mati, 

hjáleiga frá Auðbrekku. Þau voru barnmörg, sjö urðu börnin, fimm 
komust upp. Eitt þeirra var Lilja Gísladóttir (1839-1899), sem hér 
kemur við sögu.

Sumarið 1865 var Lilja vinnukona á Kotá við Akureyri og 24. júlí 
það ár skrapp hún vestur í Hörgárdal, líklega hefur hún ætlað að 
hitta sitt fólk á Hátúni. Hún fékk Einar Ólafsson á Laugalandi til að 
fylgja sér yfir Hörgána. Ekki er getið vatnavaxta og veðrið var gott, 
því fólk var í heyskap. Þau hafa líklega farið yfir ána undan Krossa-
stöðum, en þar þótti gott vað á ánni. Þau tvímenntu á hestinum, 
Lilja sat í söðli að hætti kvenna á þessum tíma og Einar fyrir aftan 
hana. Ekkert er nú vitað hvað gerðist, en bæði féllu þau í ána og 
Einar drukknaði, en Lilja komst lífs af.

Þann 10. júlí 1866 var haldinn aukaréttur í Auðbrekku vegna 
þessa máls. Þar mætti fyrstur fyrir réttinn Friðbjörn Björnsson, sem 
var vinnumaður í Auðbrekku. Hann segir svo frá, að hann hafi verið 
á vallarslætti ásamt fleira fólki að heyvinnu „...og hafi hann þá sjeð 
kvennmann í söðli og karlmann fyrir aftan ríða yfir Hörgá og 
skömmu seinna að þau voru komin af hestinum hafi hann þá hlaupið 

Hátún var hjáleiga frá Auðbrekku, talin 6 hdr. jörð. 1860 átti Gísli Friðfinnsson 
fjóra nautgripi, 30 ær og tvo hesta. Hátún fór í eyði 1935, en síðustu 100 árin bjuggu 
þar forfeður og frændur greinarhöfundar. Gamli bærinn var rifinn um 1940.

Mynd fengin úr Heimaslóð.

niður að ánni ásamt Arnþóri Árnasyni bónda hér á bæ, Birni Arn-
þórssyni og Ólafi Ólafssyni, sem um leið kom frá Þríhyrningi, hafi 
hann og Ólafur þá vaðið út í ána hafi hann þá náð manninum og var 
[það] Einar Ólafsson á Laugalandi sem reyndist dauður, og síðan 
ásamt Ólafi kvennmanninum, sem var Lilja Gísladóttir á Kotá og 
sem sýndist dauð, en lifnaði við aftur, hann segir að hann og Ólafur 
hafi báðir staðið í ánni og tekið á móti Lilju þegar straumurinn bar 
hana að þeim.“ Þá kom fyrir réttinn Arnþór Árnason, b. í Auðbrekku 
og staðfesti það, sem Friðbjörn hafði sagt og bætir við, að hann hafi 
þegar látið senda eftir lækni og hafi hann komið skömmu seinna. 
Enn var réttað í máli þessu og nú á Akureyri 31. júlí 1866. Þar kom 
fyrir réttinn Ólafur Ólafsson, b. í Þríhyrningi og var framburður 
hans alveg samhljóða Friðbjörns, en þó vildi hann taka fram, að 
hann hefði „fyrr náð til Lilju enn Friðbjörn, sem hefði staðið dálítið 
neðar í ánni og hefði þá komið og flutt hana með sér á land.“

Ekki hef ég fundið meira um þennan atburð.
Þessu spjalli lýkur með því að segja svolítið frá Lilju Gísladóttur. 

Hún átti fyrir mann Guðjón Steinsson (1832-1914), b. í Hallfríðar-
staðakoti 1869-1870, en eftir það verkamann á Akureyri. Börn þeirra 

Horft inn Hörgárdal.� Mynd úr: Byggðir Eyjafjarðar 1990.

urðu fjögur, 3 dætur og sonurinn Friðfinnur L. Guðjónsson, prentari 
og leikari, sem fyrstur allra Hörgdælinga fékk fálkaorðuna, en hann 
var meðal vinsælustu leikara landsins á fyrra hluta 20. aldar. Hann 
var föðurafi Ragnars Aðalsteinssonar, lögfræðings í Reykjavík.

Ólöf Jónsdóttir, fyrrnefnd, átti sér að bróður Magnús Jónsson, 
sem bjó í Saurbæ, en hans dóttir var Þórbjörg, húsfreyja í Hátúni, 
móðir Lilju. Lilja og Ólöf, afasystir hennar, björguðust báðar úr 
Hörgá, Einar Ólafsson bjargaði annarri, en fórst í síðara skiptið.

Svona í blálokin verður að nefna Jón, yngri, Þorláksson frá Skriðu 
(1799-1836), sem má vera, að hafi verið fyrsti sundkennari á Íslandi. 
Hann var um hríð við nám í garðyrkju í Danmörku og lærði einnig 
sund og rennismíði. Garðyrkju stundaði hann um skeið í Eyjafirði, 
hélt Möðruvallaklaustur um tíma og lenti í fátæktarbasli. Sund 
kenndi hann víða, m.a. á heimaslóðum sínum og er alveg hugsanlegt, 
að þeir Einar Ólafsson frá Gili og Jónas Hallgrímsson frá Steins-
stöðum hafi lært hjá honum sund. Sundpoll gerði hann með föður 
sínum neðan við gamla túnið í Skriðu og þar kenndi hann. Leifar 
sundpollsins, sem var neðan vegar, skammt norðan við núverandi 
bæ, voru til fram um 1970, en þá var sléttað yfir þær. Hann stofnaði 
sundskóla í Reykjavík, í heitu laugunum í landi Laugarness, en rak 
hann aðeins eitt vor og mun hafa kennt um 30 manns sund. Síðast 
flutti hann til Ólafsvíkur. Jónas Hallgrímsson kom að leiði hans 
sumarið 1841 og þar varð líklega til kvæðið „Á gömlu leiði“, sem er 
ort í minningu Jóns.

Heimildir
Prentaðar:
Eiður Guðmundsson: Búskaparsaga í Skriðuhreppi forna,1.-4. b., Akureyri 

1982-1984.

Í Landsbókasafni:
Dóma- og þingbók Eyjafjarðarsýslu.
Kirkjubækur Myrkárprestakalls.
Kirkjubækur Möðruvallaklaustursprestakalls.



Jahá, þú ert orðinn kommúnisti!
Viðtal Hreiðars Jónssonar við Hjörleif Hafliðason 

Um Hreiðar Jónsson sjá bls. 5 hér að framan.
Samtalið sem hér birtist var tekið upp á segulband árið 2002.  

Inn í og aftan við er skeytt stuttu viðtali við Hjörleif sem  
Valgarður Stefánsson mun hafa tekið.  

Þessi viðtöl eru úr fórum Iðnaðarsafnsins á Akureyri.

Hvernig stóð á því, Hjörleifur, að þú yfirgafst Bolungarvík og fluttist til 
Akureyrar?

Hjörtur Gíslason1 sem var bróðir móður minnar vann hjá kaupfé-
laginu á Akureyri sem bílstjóri. Hann hringdi vestur og spurði 
mömmu og fósturföður minn hvort hann ætti ekki að útvega strákn-
um einhverja vinnu. Þetta varð úr og ég fór með Goðafossi 23. maí 
(líklega 1937). Ég var þar niðri í lest því það var ekkert pláss til 
annars staðar á skipinu, það var svo margt fólk með því. Þegar ég 
kom hingað norður þá gerðist það að Hjörtur sagði mér að hann 
gæti nú ekki fengið vinnu fyrir mig við Sútunina hjá Þorsteini 
Davíðssyni. Á þessum tíma var það þannig hjá Sútuninni að bænd-
urnir unnu þar á veturna en voru svo heima á sumrin. Þetta var 
eiginlega eins og þegar menn fóru í síld á sumrin og unnu svo á 
verksmiðjunum á veturna, eins og gerðist á Gefjuni. Menn sem ég 
þekkti voru einmitt í síld á sumrin og komu svo á haustin, eins og 
Baldur Sigurbjörnsson skipstjóri, hann var á Gefjuni í marga vetur 
en var alltaf með skip sem hét Bris á sumrin. Og þetta fór þannig að 
ég fékk ekki pláss þarna, svo það varð úr að ég réðist til Þórhalls 
Antonssonar á Hrafnagili um vorið 1937. Síðan var ég þar allt sum-
arið og veturinn líka, það gekk ekki neitt að fá vinnuna við verk-
smiðjurnar, svo að ég gerðist vetrarmaður hjá Þórhalli.

1 �Hjörtur G. Gíslason (1907-63) kom frá Ísafjarðardjúpi til Norðurlands, vel þekktur 
maður, skáldmæltur.

En hvenær komstu svo inn í Gefjuni?
Það var undir haust 1938. Hjörtur kemur til mín og segir að hann 

hafi talað við verksmiðjustjóra Gefjunar, Jónas Þór, og ég eigi að 
koma þangað niður eftir, hann ætli að sjá mig. Reyndar taldi hann að 
ég ætti varla von, því það væru hundrað manns á biðlista að komast í 
vinnu. Í kreppunni gat verið erfitt að fá fast starf. Ég fór niður eftir 
og var náttúrulega skjálfandi á beinunum, taugaveiklaður. Þegar við 
komum þarna þá bönkuðum við og ég kem inn. Jónas situr þarna og 
býður okkur sæti og fer að spyrja mig um hitt og þetta, ég var nú 
feiminn en svaraði samt. Svo segir hann við mig: Jamm, þú ert alinn 
upp í Bolungarvík, sem sagt hjá Hannibal Valdemarssyni. Já, segi ég, 
þekki hann, ég veit hver hann er. Þá ætla ég að prófa strákinn, segir 

Hjörleifur Hafliðason.

Hjörleifur við störf á Gefjun.

Gefjun fyrstu árin.

Jónas, hann getur byrjað hérna 1. september. Þá var það þannig á 
Gefjuni að það voru ein tvö ár frá því að verkalýðsfélagið Iðja var 
stofnað.2 Það hafði tekið sex vikna hart verkfall, held ég, að stofna 
Iðju, og menn voru nú ekki búnir að jafna sig eftir það. Það var ekki 
skylda að vera í Iðju, engin skylda þá fyrstu árin. En svo byrja ég nú 
að vinna þarna og var undir verkstjóra sem hét Hans Hansen.3 Þar 
hitti ég mann sem heilsaði mér og sagðist heita Jón Ingimarsson og 
hann fer að spjalla við mig og spyr mig hvort ég hafi verið í verka-
lýðsfélagi í Bolungarvík.

Og hafðir þú verið í því félagi?
Ég sagði já, ég hefði verið það, og þá spyr hann mig hvort ég hafi 

einhvern áhuga á því að koma í félagið þeirra, Iðju, sem sé tiltölulega 
nýstofnað. Ég segi strax já, já. Svo veit ég ekkert meira og þá kemur 
helgi og þá hafði verið fundur í Iðju og ég hafði verið tekinn inn en 
ég vissi ekkert um það, ég var ekki á fundinum, Jón hafði ekkert sagt 
mér frá honum. Og svo er það á mánudagsmorguninn að ég er byrj-

2 Iðja var stofnuð 29. mars 1936.
3 Hans Hansen (1913-78) var var lengi verkstjóri í loðbandsdeild.

Fundur hjá Iðju félagi verksmiðjufólks – Hjörleifur fyrstur frá vinstri (sér á hægri 
vangann – styður olnboga á borðið), Jón Ingimarsson formaður stendur.

aður að kemba. Þá kemur gamli maðurinn, Jónas Þór, fram, stendur 
við hliðina á mér og horfir lengi á mig og segir: Jahá, þú ert orðinn 
kommúnisti. En ég vissi ekkert. Já, ég er búinn að frétta það, segir 
hann, þú fórst í kommúnistafélagið. Svo er ekkert meira með það og 
hann fer. Og síðan kemur Hansi verkstjóri, ég þekkti hann nú lítið 
til að byrja með, og hann spyr: Var Jónas eitthvað að tala við þig? Já, 
hann sagði að ég væri orðinn kommúnisti, segi ég. Mér datt það í 
hug, þú færð þá prógrammið í kvöld, sagði Hansi. Svo var aldrei 
minnst á þetta meira, aldrei nokkurn tíma. En Jónas var þannig að 
hann var náttúrulega eftir því sem mér var sagt mikið á móti stofnun 
þessa verkalýðsfélags. Karlarnir sem ég vann með sögðu mér að áður 
en Iðja hefði komið, þá hefði Jónas samið við hvern fyrir sig, þá fór 
hver þeirra upp á kontórinn og samdi við Jónas um kaupið. Þannig 
hafði til dæmis afi þinn, Ingimar Jónsson, en við unnum þarna mikið 
saman í mörg ár við kembingar hvor á móti öðrum, farið á skrifstof-
una. Á eftir honum hafði svo farið Tómas Kristjánsson sem var alltaf 
vetrarmaður þarna á Gefjun, og þá hafði hann fengið einum eyri 
minna á tímann. Svona gekk þetta til. En nú var þetta breytt, Iðja var 
búin að semja um fast kaup.

Var það ekki í tilefni af afmæli eða einhverju slíku sem Jónas var með 
kostulega uppákomu?

Jú, ég held að hann hafi verið sextugur, það hlýtur að vera (líklega 
1941), þá gáfum við honum gullúr, verksmiðjan. Þá var Jónas kall
aður upp á svið í gamla samkomusalnum og hann fór upp á sviðið og 
honum var þakkað fyrir. Þarna var mikið fjölmenni og ég sat á 
næstfremsta bekk á milli Hansa og Tóta Þór.4 Þá spurði Jónas: Vitið 
þið hver er sú mesta sorg eða þrenging sem hefur komið yfir mig í 
lífinu? Hansi sagði þá: Ég veit það, það er þegar þú misstir þína 
elskulegu eiginkonu. Þannig var, get ég sagt, að hann hafði verið 
giftur og misst konuna sína mjög fljótt. Nei, það er ekki það, svarar 
Jónas, og þá þorði enginn að segja neitt. Ég skal segja ykkur hvað 
það var sem var erfiðast, segir þá Jónas, það var þegar fólkið á verk-
smiðjunum hætti að trúa mér fyrir að semja við sig um kaupið sitt. 

Ég gleymi þessu atviki aldrei, en þessi maður, hann Jónas, hann 

4 �Átt mun við Jónas Þóri Björnsson (1909-99), vélstjóra, sem var í reynd sonur Jónasar 
verksmiðjustjóra, en ættleiddur annað.

reyndist mér afskaplega vel, en hann var svona einstakur. Hann 
reyndist mér svo vel að ég var nú þarna í fjörutíu og fjögur ár.

Lentir þú ekki í erfiðu ferðalagi þegar mamma þín dó?
Jú, hún dó hér á Kristneshæli. Þá var ég búinn að vera hér fyrir 

norðan í nærri tíu ár. Skipaferðir voru þannig á þessum tíma að 
maður fór vestur á Ísafjörð með Esju eða Heklu eða Herðubreið og 
þá gat maður reiknað með að örugglega tæki hálfan mánuð eða upp í 
mánuð að komast til baka aftur.

Þetta var í janúar eða febrúarmánuði 1947 og alltaf kolvitlaust 
veður. Ég þurfti að fá frí í verksmiðjunni og ganga frá ýmsu, ég stóð 
einn í þessu því að Hjörtur frændi var upptekinn. Meðal annars 
þurfti að fá ýtu til þess að ýta leiðina fram í Kristnes, því að ekki var 

Hjörleifur með móður sinni Sigurðu Sigurðardóttur – mynd tekin 1938.

ýtt reglulega. Síðan var komið með kistuna niður eftir, og í þá daga 
þurfti að flytja líkið í sink-kistu sem var innan í hinni. Svo var Esjan 
að leggja af stað og ég spyr Jónas hvort ég geti fengið frí til þess að 
vera við jarðarför móður minnar. Hann segir eitthvað á þá leið að 
þetta verði nú dýrt fyrir mig. Ég sagðist ekki vilja nefna það. Já, þú 
skalt fara góði, segir hann, en hvað heldur þú að þú verðir lengi? Ja, 
ég fer með Esju núna og ég þori engu að lofa um það, en þetta verða 
allavega tvær til þrjár vikur, því að þær eru þannig ferðirnar á milli. 
Yfirleitt fóru þær hringinn sitt á hvað, Heklan og Esjan. 

Svo ég fer og það var ekkert annað en það að túrinn tók rúmar 
þrjár vikur. Það enti með því að ég fór með Súðinni frá Ísafirði í kol-
brjáluðu veðri og við vorum á sjöunda sólarhring á leiðinni þaðan til 
Hvammstanga. Það var alveg vitlaust veður, en alltaf sigldi Súðin, 
Jæja, um borð var mikið fjör og þarna var Jón Sveinsson bæjarstjóri 
og Zophonías, kallaður Soffi sprengjari,5 og þeir voru alltaf að spila 
lander upp á peninga. Við fórum inn á Hvammstanga og þegar 
þangað kom var engin bryggja og það þurfti að flytja í smærri bátum 
og allt sett í stroffur. Soffi sagði við mig: Ertu ekki samferða mér, við 
erum seinnipart dags, rútan úr Reykjavík fer um fjögurleytið eða 
fimmleytið hérna hjá, því að rútan kemur alltaf klukkan ellefu til 
Akureyrar um kvöldið. Við fáum vörubíl eða einhvern eða hesta-
kerru að gatnamótunum, það eru þrír kílómetrar? Jú, jú, ég var til í 
þetta, því hann sagði að það væru fjórir eða fimm dagar þar til Súðin 
kæmi til Akureyrar. Svo er farið að hífa fyrir borð í stroffum sem 
voru pokar og ýmislegt en næst var sett belja í stroffuna og ég er 
settur klofvega á hana og það var mikið rokið, suðvestan rok, og 
stroffan sveiflaðist til og frá en ég hélt mér fast. Svo gekk nú þetta, 
það var maður sem átti eldgamlan vörubíl sem flutti okkur, og við 
náðum rútunni og komumst til Akureyrar klukkan ellefu um kvöldið. 
Þetta var líklega í endanum á febrúar, ég man ekki með færið, ég 
held að það hafi ekkert verið athugavert við það.

En hvernig reyndist svo Jónas þér í þessu tilviki?
Svo fer ég náttúrulega að vinna og þá var ég búinn að reikna út að 

5 �Zophonías Jónasson (1896-1983) verkstjóri vann mjög við grjótnám og sprengingar, 
gerði m.a. laxastiga víða um land. Viðtal við hann er í bók Erlings Davíðssonar, 
Aldnir hafa orðið, IV, bls. 183-224 (Akureyri 1975).

ég ætti inni nokkra daga, svo kom hálfur mánuður þar á milli og vika 
að auki, fjarveran. Það var borgað út hálfsmánaðarlega. Svo kemur 
Hansi með þrjú umslög til mín og ég skildi ekkert í því. En þannig 
stóð á að þau voru þrjú af því að eitt var fyrir hálfan mánuð og svo 
partar. Hansi sagðist ekkert geta sagt við þessu. Þú verður að tala við 
Jónas sjálfur, segir hann. Ég fór upp eftir og gamli maðurinn er 
þarna og ég segi honum það að ég hafi fengið þarna þrjú umslög. Já, 
er það ekki í lagi, segir hann. Jú, en ég á þetta ekki, segi ég, ég er bú-
inn að vera svo lengi í burtu. En þeirri stundu gleymi ég aldrei þegar 
hann leit á mig og sagði: Heyrðu, góði drengur, þú bara hefur þetta 
og við tölum ekkert um það meira. Og ég get sagt þér að ég hefði 
getað kysst hann, hugsaðu þér bara, tvítugur unglingurinn. Sjálfsagt 
hefur karlinum líkað við mig, ég veit það ekki, en hann hefði getað 
látið þetta ógert. Mér hafði ekki dottið í hug að hann myndi borga 
mér fjarveruna.

Hann hefur átt ýmislegt gott til, en var hann ekki umdeildur?
Já, hann gat verið ógurlegur ef það var eitthvað smávegis sem 

gerðist, en ég vil segja frá einu atviki. Þegar ég var þarna nú var allt 
saman svo fornt. Það þurfti að taka smurolíuna á vélarnar á tíu lítra 
dunka niðri í kjallara, það var krani þar niðri. Við skiptum því alltaf á 
milli okkar ég og Kári6 og afi þinn (Ingimar Jónsson) að gera þetta, 
og á tímabili var oft frost þarna á veturna. Svo var það að vetri til að 
næturlagi og kalt og ég er þá að gera þetta og fer með tunnuna eða 
dunkinn og bæti þarna á. Þá var vaktin búin klukkan hálf fimm og ég 
fer heim og man ekki neitt. Svo þegar ég kem daginn eftir í vinnuna 
á kvöldvakt klukkan rúmlega fjögur þá kemur verkstjórinn minn og 
segir: Þú hefur gleymt að skrúfa fyrir olíuna og það er komið allt úr 
tunnunni og út um allt gólfið niðri í kjallara. Ég skal segja þér það 
að ég hélt að ég yrði ekki eldri og ég segi: Hvað verður gert í því? 
En hann segir: Það var búið að segja Hansa að þú hefðir gert þetta. 
Jónas veit líka um þetta en hann veit ekki hver gerði það. Það er best 
að þú farir bara uppeftir og segir Jónasi frá öllu saman. 

Það var aumur maður sem gekk að dyrunum hjá Jónasi og ég átti 
bara von á því að mér yrði sagt að hætta. Ég kem inn og hann segir: 
Hvað er hægt að gera fyrir þig? Ég ætla bara að tilkynna þér, Jónas, 
6 Kári Elías Karlsson (1919-2001).

segi ég, að það var ég sem átti að taka olíuna í nótt, á brúsann, en ég 
bara gleymdi því, steingleymdi því og fór heim að sofa og vissi ekki 
neitt. Þá lítur hann svona á mig og segir: Það er búið að segja mér 
frá þessu en ég vissi ekki hver það var, en úr því að þú komst sjálfur 
og sagðir mér það þá skulum við bara gleyma þessu. – Já, svona gat 
hann verið.

Er fleira að segja frá Jónasi?
Jónas var nú vinur Þjóðverja og þetta var á árum seinni heims-

styrjaldar. Þegar sprengjuflugvélar voru að koma yfir þá ruku nátt-
úrulega allir úr til að sjá þetta og meðal þeirra var Jónas. Einu sinni 
komu tvær vélar, okkur var sagt að þetta væru Þjóðverjar og Jónas er 
þarna úti og fleiri. Nú kom merki um að hættan væri liðin hjá. Þá 
segir Jónas Þór og því gleymi ég aldrei: Jæja, ekki drápu þeir ykkur 
núna.

Þú byrjar þarna 1938, hvernig var ástandið, var komið rafmagn í 
verksmiðjuna?

Já, það var þá komið rafmagn frá Laxárvirkjun, það var komið. En 
vélarnar voru allar drifnar af vatnskrafti, það var bara öxull í loftinu 
og vatnið kom ofan úr stíflu þarna neðan við gömlu Glerárbrúna. 
Það var nú í lagi á sumrin en á veturna þurfti kannski að fara tvisvar 
eða þrisvar á nóttu að berjast þarna uppeftir til þess að skafa ísingu 
af listunum. Vatnið fór ofan í stokk sem stóð rétt fyrir ofan girðing
una og þar kom vatnshallinn niður í túrbínuna sem var í gangi á 
milli verksmiðju og ketilhússins. Þessi túrbína dreif alveg ofsalega 
stórt hjól sem öxull var við sem dreif svo alla verksmiðjuna. Þegar 
ekki var verið að vinna þá var skrúfað fyrir vatnið.

Gekk þetta þá allt fyrir reimum?
Já, allt saman á reimum. Kembivélin sem ég byrjaði að vinna við, 

hún var þrísett og það var ein reim á hverri svona á ská og maður 
þurfti alltaf að beygja sig undir hana.

Var þetta ekki stórhættulegt?
Jú, og svo þurfti maður að vigta ullina við kembivélina í svona 

skúffu eða reislu og leggja allt til með höndunum. Það var eitt stór-
slys þarna, það var pabbi hans Sigga Hannesar,7 Hannes. Hann var á 
móti mér við kembingu og var á næturvakt og þurfti að beygja sig. 
7 Átt er við Sigurð Hannesson húsasmíðameistara á Akureyri.

Borðið var kannski svona talsvert langt og hann rann til og fór með 
höndina inn í valsinn og missti höndina.

Urðu fleiri slys þarna?
Nei eða jú, það var ekki mikið um slys á Gefjuni. En áður en ég 

kom þá varð dauðaslys þar úti í ketilhúsi. Ég var að segja þér frá 
stóru reiminni sem þarna var. Hún var tekin niður stundum til þess 
að athuga lása og svoleiðis, þetta var allt lásað saman, slysið varð við 
það. Það var Arngrímur Jónsson frá Grímsstöðum í Glerárþorpi sem 
lenti í slysinu, en Grímsstaðir voru rétt utan við gamla Barnaskólann 
í Þorpinu, steinhús með rauðu þaki.8 

Var unnið þarna á vöktum?
Þegar ég kom fyrst þá var næturvakt og dagvakt. Hún byrjaði 

klukkan sjö árdegis og var til fimm, þ.e. tíu tímar, klukkutími í mat 
og tvisvar korter í kaffi. Svo kom næturvaktin klukkan fimm og var 
til fimm á morgnana.

Svona lengi, í tólf tíma?
Já, en það var klukkutími í mat. Þetta gekk svona öll stríðsárin og 

lengur. En svo breyttist þetta nú smátt og smátt þegar fór að vera 
mjög mikið að gera, eins og með Rússateppin, því þá var þetta orðið 
eins og stóriðja þarna útfrá. Rússinn keypti yfir 130 þúsund teppi á 
ári og það mátti ekki vera ullarhár nema íslenskt í þeim. Það mátti 
ekki blanda íslensku ullina neitt. Það voru ekki mörg ár sem ekki var 
bara unnið alltaf allan sólarhringinn og laugardaga og sunnudaga 
líka, því það hafðist ekkert undan. Þú getur rétt ímyndað þér hvernig 
framleiðslan á tauinu var. Það voru til dæmis gangarnir sem kallaðir 
voru, það voru Karnabær og Faco sem fengu þá. Karnabær keypti 
mikið í mörg ár, ég man það því ég vann við það, hann þurfti að fá 
fjörutíu og átta pakka á viku af kambgarnsvoð til þess að sauma úr. 
Þetta var gífurleg framleiðsla hjá honum Gulla (Guðlaugi Berg-
mann) í Karnabæ. Einnig var Faco lengi mjög sterkur kaupandi.

Við hvað byrjaðir þú fyrst?
Ég var í kembingu. Ég lærði hjá afa þínum, ég átti reyndar að læra 

hjá öðrum manni sem var þarna, en hann sagði mér bara að setja í 

8 �Þetta slys varð í janúar 1931, Arngrímur dó frá konu og fimm börnum. Ekki löngu 
áður, í desember 1927, hafði einnig orðið banaslys þarna, þá fórst Friðgeir Jónsson 
frá Bakkagerði, kvæntur maður en barnlaus.

gang og svo var hann farinn. Ég leitaði þá bara til gamla mannsins 
sem var þarna og við urðum miklir vinir, hann var rólegur hann 
Ingimar. Já, það var alltaf allt í lagi hjá honum og það var gaman af 
honum þó að það væri basl, fátæktarbasl.

En þú breyttir um vinnu um tíma, var það ekki?
Ég er þarna til 1947. Þá ræðst ég í byggingarvinnu til Stefáns 

Reykjalín og ég var mikið hjá honum í þrjú ár, til 1950 og hafði af-
skaplega gott af því. Ég lærði margt af mjög góðum manni sem ég 
vann með öll árin, það var Flosi Pétursson trésmíðameistari, faðir 
Skúla Flosasonar málara.9 Stefán var um þetta leyti að byggja 
Heimavistina við Menntaskólann. Líka var byggt hús fyrir Tómas 
Björnsson í götunni fyrir neðan Frímúrarahöllina við Gilsbakkaveg, 
ekki næsta hús heldur hitt. Tómas byggði það fyrir sig og ég var við 
það og það kom nú skemmtilegt atvik fyrir, en Tómas var sjálfur 
byggingameistari. Stefán bað mig að fara ofaní kjallara. Undir tröpp-
unum var ruslageymsla í húsinu niðri og ég átti að vinna við klæðn-
ingu. Þú mátt nota allt sem þér dettur í hug, svona bogið rusl, sagði 
hann. Stefán nýtti nefnilega allt saman, það var engu kastað. En það 
gerir ekkert til, sagði hann, þetta eru bara spýtur. Ég er svo að þessu 
og þarna allt í einu stendur Tómas Björnsson hjá mér, lítur á þetta 
og segir: Já, ég skal segja þér það Hjörleifur minn að þetta særir nú 
mitt smiðsauga. En það var náttúrulega upplagt að nota þetta rusl.

Og svo byrjar þú aftur á verksmiðjunum?
Þar byrja ég aftur en þá var verið að stofna Silkiverksmiðjuna sem 

starfaði í tíu ár og ég var þar öll þau ár. Þorvaldur Hallgrímsson,10 
Valdi, var þá að koma upp eftir margra ára setu í Danmörku og hann 
hafði unnið í silkiverksmiðju hjá einhverju skyldmenni sínu héðan úr 
Höepfner eða því fólki, ég kann ekki að nefna það.

Og Þorvaldur tekur þetta nýmæli að sér og þá var flutt inn silki-
garn og allrahanda garn, viscosa, sem var gerviefni, og allt mögulegt 

9 �Skúli hefur sagt ritstjóra þessa rits, eftir Hjörleifi, frá því að einhverju sinni þegar 
Hjörleifur var að Hrafnagili hjá Þórhalli Antonssyni, hafi þangað komið til gistingar 
Frank Hüter (sbr. Súlur 2015, bls. 88-98) og Hjörleifur hefði séð hann leggja 
skammbyssu á borð við hlið rúmsins þegar hann gekk til sængur. Þetta var rétt fyrir 
seinna stríð.

10 �Þorvaldur (1910-92) var forstjóri og vefari á Akureyri. Silkiverksmiðjan var rekin 
sem deild í Gefjuni í tíu ár.

og úr þessu silki voru búnir til náttkjólar og líka blússur og treyjur. 
Við þetta starfaði ég sem sagt. Þá stýrði Ásgrímur Stefánsson Fata-
verksmiðjunni Heklu og hún var náttúrulega í fullu gildi uppi í 
Kaupfélaginu þarna niður frá. Hann hafði keypt allt inn frá Spáni en 
hann hætti því þegar við fórum að framleiða og sagði sjálfur að þetta 
væri miklu betra efni sem hann fengi hjá okkur, en ég veit svo sem 
ekkert um það.

Þannig að þetta hefur verið úrvals vara sem þið framleidduð?
Já, já. Ég var þarna hjá Valda í tíu ár, við vorum tveir og höfðum 

stúlku líka sem var við vefstólinn. En þetta var mjög mikið verk, það 
þurfti að búa til munstrin í efnið, það var allrahanda munstur á 
þessu. En Valdi, hann var fínn. Svo fór með þetta eins og annað og 
Sambandið keypti Heklu af Ásgrími og þá fór þetta allt að minnka 
og þar fram eftir götunum. Það fór að koma annað eins og gengur. 
Við vorum í bröggum, þú manst kannski eftir bröggunum sem voru 
við ána þar sem ölið var búið til í Öl- og gosdrykkjagerðinni, við 
vorum þar ofan við. Villi Jóns11 var með vélaverkstæði þar rétt hjá, 
og svo er þetta bara lagt niður.

En tókstu stundum eitthvað annað að þér?
Einhvern tíma vorum við nýbúnir að fá sendingu frá Finnlandi, 

fleiri kassa af garni. Arnþór Þorsteinsson var þá forstjóri Gefjunar og 
gerir mér boð um að koma og tala við sig. Arnþór spyr mig hvort ég 
vilji taka það að mér að ljúka við að vinna úr garninu sem var komið, 
það sé agalegt að þurfa að kasta þessu. Ég segi honum að ég viti nú 
ekki hvort ég treysti mér til þess, ég sé nú ekki svo klár á þessu að 
öllu leyti. Á ég að vera eingöngu í því? spyr ég. Nei, ég ætlaði bara 
að bjóða þér næturvinnu og helgidagavinnu við þetta þegar þú getur, 
sagði Arnþór. Jæja, segi ég, og hvað ætlar þú að borga mér fyrir það? 
Ja, þú verður ekkert óánægður með það, þegar við gerum upp, það 
verður allavega ágætis kaup sem þú færð fyrir það, sagði hann. Og er 
ekkert hægt að fá að vita hvað það á að vera? spyr ég. Ja, það verður 
allavega gott eftirvinnukaup, svarar hann. Ég segi ekkert meira. 
Þetta gekk nú allt og ég kláraði þetta, var nokkrar vikur að því. Svo 
kom að því að gera upp, þá segir Arnþór: Ég veit ekki hvað ég á að 

11 Vilhjálmur Jónsson bílaviðgerðarmaður.

borga þér fyrir þetta. Ég er ekki ánægður nema ég fái bara nætur-
vinnukaup fyrir þetta, segi ég. Þá nefnir hann einhverja lága upphæð 
sem ég sagði að kæmi ekki til mála. Ég geng ekkert að þessu, heldur 
gef ég ykkur bara vinnuna, segi ég. Jæja, þú ert svona andskoti harð-
ur, það er ómögulegt að þræta við þig, sagði hann. Ég býð þér þá 
bara þessa upphæð, bætti hann við. Hann nefndi síðan aðra upphæð 
sem mér fannst himinhá, og því boði tók ég. Hann hafði líklega bara 
verið að reyna mig og sjá hvað hann kæmist langt. Staðreyndin var 
að þetta var náttúrulega efni upp á fleiri tugi þúsunda og hefði 
annars orðið ónýtt þarna. – En svo voru vélarnar í silkiverksmiðj-
unni teknar niður en samt voru vefstólarnir þar ekki orðnir nema 
þriggja ára gamlir.

Hvað var gert við vefstólana?
Þeir voru settir upp á bíl og keyrt með þá upp á öskuhauga. Það 

var líklega ekkert hægt að gera með þetta. Svo var það að Sigurður 
heitinn Pálsson12 var búinn að koma til mín í vinnuna að vita hvort 
ég gæti ekki komið í kembinguna aftur, því að þá var verið að byggja 
skálana og þeir voru að fá nýja kembivél. En ég var ákveðinn að vera 
í silkiverksmiðjunni á meðan Þorvaldur væri þar. Ég heyrði það samt 
ofan í Valda að það yrði ekki langt þangað til að starfseminni þar 
lyki. Loks var að verða lítið að gera við silkið þannig að ég var farinn 
að vera upp frá, á Gefjun, öðru hvoru en fór svo niður eftir þegar 
þurfti, í silkiverksmiðjuna. Þetta enti með því að ég fór að vinna 
aftur til fulls á Gefjun 1960, eftir tíu ár við silkið.

Fórstu þá í kembingar?
Já, ég vildi fara í kembingu og vera þar og fór það fyrst dálítið 

lengi. Það enti svo með því að Fúsi Jóns13 sem var verkstjóri yfir ló-
skurðardeildinni sem kölluð var, líka nefnd fágunardeild, vildi fá mig 
lánaðan, því að það vantaði mann í lóskurðinn.14 Ég fer þangað og 
það varð til þess að ég fór þaðan ekki aftur. Hansi kom þarna bál-
reiður og sagði: Hvað, þú hér? Og svo gerist það einhvern tíma á 
12 Sigurður Pálsson (1915-52) var um stuttan tíma verksmiðjustjóri á Gefjuni.
13 �Sigfús Jónsson, litari á Gefjun, starfaði einnig sem dyravörður á Hótel KEA, aðal-

lega um helgar.
14 �Lóskurður eða fágun fólst í því að bursta og pressa og jafna dúka og fataefni, eftir 

að vefnaður hafði farið fram. Fágunardeildin var því síðasti viðkomustaður allrar 
framleiðslu Gefjunar áður en hún fór í búðina eða á lagerinn.



TÍMARITIÐ SÚLUR� 79

milli 1960 og 1970, ég man ekki hvaða ár, að Arnþór verksmiðju-
stjóri kallar á mig og segir: Mig langar að tala við þig, því að Fúsi er 
að hætta hér sem verkstjóri og ég vildi vita hvort þú gætir prófað að 
taka við af honum. Guð almáttugur, segi ég, ég kann ekkert á það á 
nokkurn hátt. Jú, ég vil láta þig prófa þetta, segir Arnþór. Fúsi verður 
þarna í nokkra daga í viðbót, segir hann. Ég féllst á þetta. Þú verður 
bara í lóskurði að minnsta kosti eftir því hvernig þetta verkast, segir 
hann. Og svo gerist það að hann kallar aftur á mig og segir að nú 
komi að því að ég verði bara verkstjóri þarna. Ja, segi ég. Jú, jú, segir 
hann.

Og hvað fæ ég í laun? segi ég þá. Ja, kaup, segir hann. Það voru 
náttúrulega til taxtar yfir þetta, byrjunarlaun og annað, og hann nefn-
ir eitthvað. Og þú ætlar að lækka mig í launum, segi ég. Auðvitað var 
ég búinn að vera lengi á Gefjun, hafði hækkað í launum þar. Þú skalt 
bara byrja og það verða engin læti með það eða neitt og þú ferð 
ágætlega út úr þessu, segir þá Arnþór. Svo verður þú þarna í mánuð 
og þá getum við ákveðið hvort þú verður þarna áfram eða ekki, bætir 
hann við. Svo þarna þegar mánuðurinn var búinn þá kallar karlinn 
aftur á mig og segir: Þú verður bara áfram. Hvert er kaupið? spyr ég. 

Hjörleifur á æskustöðvunum í Bolungarvík. � Ljósm. Elísabet Hjörleifsdóttir.



80� TÍMARITIÐ SÚLUR

Hann umlar: Eigum við ekki að semja um það seinna? Nei, nei, ann-
að hvort núna eða ekki neitt, segi ég. Ja, það get ég ekki, en þú munt 
ekki ganga með skarðan hlut frá borði með það og við segjum bara 
það að þú byrjar, segir hann. Svo fer ég og byrja þarna og fæ svo 
greitt í fyrsta skiptið, og mér þótti mjög dularfullt hvað ég fékk lítið. 
Hann hafði sagt við mig að þennan mánuð sem ég var til reynslu þá 
fengi ég bara sama kaup og áður á Gefjun, en ef ég héldi áfram þá 
kæmi eftir á uppbót ofan á reynslumánuðinn, en ég sá ekki að það 
væri gert. Svo að nú fer ég uppeftir til hans og segi: Nú ætla ég að fá 
þetta á hreint, ég er ekkert ánægður með þetta. Þú sagðir að ég ætti 
að fá uppbótina á fyrsta mánuðinn ofan á launin ef ég héldi áfram. Ég 
hef ekkert sagt það, sagði Arnþór. Þú sagðir það víst og það er ekkert 
með það að úr því að þú vilt ekki semja við mig um þennan kaup
auka, þá tek ég þetta ekki að mér, segi ég og fór og skellti hurðinni. 
Ég er ekki nema rétt kominn fram á gang þegar hátalarinn kallar: 
Hjörleifur á að finna Arnþór. Ég opna dyrnar. Þú ert bara kominn, 
segir Arnþór þá. Sestu þarna, þetta er einhver misskilningur með 
launin, þú færð þetta og það er allt í lagi með það og ég er búinn að 
ganga frá þessu, segir hann. Svo bætir hann við: Hjörleifur, ég var 
bara að vita hvað þú getur verið andskoti vitlaus og harður.

Varstu sem verkstjóri yfir mörgum körlum og konum?
Já, en ég vann bara með, því að ég var við sjálfan lóskurðinn, þetta 

gekk allt saman ágætlega.
Breyttist þetta þegar Rússar hættu að kaupa af ykkur?
Já, þá var þetta allt að fara í kaldakol. Það var svo mikið sem við 

þurftum að vinna fyrir þá. Og þegar verksmiðjan var að hætta þá var 
búið að kaupa tvær nýtísku kembivélar. Önnur var sett upp en hin 
aldrei, það átti að senda hana til Grikklands eða Tyrklands, en hún 
fór aldrei og var líklega fyrir sunnan á afgreiðslu skipanna, og síðan 
veit enginn hvað varð af henni. Líklega var þetta vél á stærð við 
stóran flutningabíl. – En svo var farið að tala um stóriðju á landinu. 
En Sambandsverksmiðjurnar voru auðvitað stóriðja, það unnu svo 
margir þarna, og fólk var ekki látið hætta þó að það yrði sextugt eða 
sjötugt, menn fengu bara vinnu eins og þeir vildu.

En þú hefur svo ekki farið með þegar allt þetta sameinaðist Álafossi?
Nei, það varð nú ekki. Þegar við vorum í sumarleyfi einu sinni 

fjórir strákar á bíl, þá ætluðum við að skoða Álafoss, ég hafði aldrei 
séð þá verksmiðju. Þá var okkur sagt að við yrðum að fá leyfi yfir-
verkstjórans. Okkur var bent á skúr sem við áttum að fara í, en við 
fengum ekki leyfið. 

Fenguð þið þá ekki að skoða verksmiðjuna?
Nei, ekki til í dæminu. 
Og svo kom að starfslokum hjá þér?
Ég veiktist, það var hjartað og ég var sendur í skurðaðgerð til 

Englands 1985. Ég kom ekki aftur til vinnu á Gefjuni.

Eftirmáli 
Hjörleifur Hafliðason var fæddur að Hamri við Ísafjarðardjúp 12. 
september 1920, sonur Sigurðu Sigurðardóttur og Hafliða Jóns
sonar. Hann ólst upp í Bolungarvík. Hjörleifur kvæntist 1946 Júlí
önu Hinriksdóttur (f. 1920) hjúkrunarkonu, þrjú börn þeirra komust 

Hjörleifur og Júlíana með börnum sínum – talið frá vinstri: Sigurður Hinrik, 
Elísabet og Jóhann – mynd tekin 1955.

upp. Fjölskyldan bjó æðilengi á Lynghóli í Glerárhverfi, þar sem 
Hjörleifur rak smábúskap. Stundum reri hann til fiskjar á trillu. 
Hann var í stjórn félagsins Iðju í tíu ár, frá 1953, enda mikill verka-
lýðssinni. Hjörleifur var verkstjóri á Gefjuni frá 1964 til starfsloka 
1985. Stutt viðtal við hann birtist í Iðjublaði í janúar 1980, bls. 13. 
Hjörleifur andaðist 30. nóvember 2008.

Efni neðanmálsgreina við viðtalið er að nokkru fengið frá Þor-
steini E. Arnórssyni. Sum efnisatriði og neðanmálsgreinar kallast á 
við neðanmálsgreinar við Árshátíðarbrag Gefjunar og Iðunnar 19. 
mars 1949, hér á eftir í þessu hefti. 

Þorsteinn hefur tekið saman að árið 1949 hafi skráðir starfsmenn 
í verksmiðjunum fjórum, Gefjuni, Skógerð, Sútun og Heklu, verið 
381 en ársverk 280, því að margir hafi aðeins unnið hluta úr ári. 
Allan tímann sem verksmiðjurnar störfuðu segir hann að ársverk hafi 
verið rúmlega 35.000, og 99,49% þar af hafi verið unnin af 7223 
skráðum starfsmönnum.

Myndirnar með viðtalinu eru úr fórum Elísabetar, dóttur Hjör-
leifs, sem einnig las viðtalið yfir, og er henni hér með þökkuð að-
stoðin. 

Bent skal á að í Súlum XXII. árg. 1995, bls. 11-57, er ítarleg rit-
gerð eftir Þórarin Hjartarson, Iðnaðurinn á Gleráreyrum, – í upphafi 
skal endinn skoða. Þar er m.a. rætt um ástæður þess að verksmiðjurnar 
lögðust af. 



Árshátíðarbragur
Gefjunar og Iðunnar 19. mars 1949

Lag: Úr fimmtíu „centa“ glasinu... 

Nú erum við að halda okkar árshátíð í kvöld,
því allir mæta í bestu fötum sínum.
Hér alvaran fær sennilega ekki mikil völd
að öllu bara hlæjum við og grínum.

Við eigum okkur Jónas1 sem öllu stjórnar hér
og ábyrgðina ber á herðum sínum.
Í nýbyggingar bráðum hann flytja okkur fer,
því fögnum við og gamla manninn krýnum.

Við hlið hans stendur Sigurður2 með sína ullarmennt,
hann sífellt er að planleggja og reikna.
Jónas hefur Sigurði margt og mikið kennt,
að meika dúka, fága þá og teikna.-

Hárin eru að detta öll af höfðinu á mér
af hugsun um að selja okkar varning.
Aurana hann telur í allan þennan her.
Já, Arnþór3 stundum fengið hefur barning.

Bjarni4 sífellt hugar um að bæta starfið hér,
hann býr til kort og reglur fyrir liðið.
Vakandi og sofandi í öllu þessu er 
því alltaf koma nýir menn á sviðið.

1 Jónas Þór (1881-1951) hóf störf 1912, verksmiðjustjóri 1916-51.
2 �Sigurður Pálsson (1915-1952) hóf störf 1932, tók við af  Jónasi sem verksmiðjustjóri 

en lést skyndilega í júlí ári síðar.
3 �Arnþór Þorsteinsson (1903-1972) hóf störf 1935, vann í 36 ár, varð verksmiðjustjóri 

eftir andlát Sigurðar.
4 �Tveir með þessu nafni unnu á verksmiðjunum 1949. Líklega er hér átt við Bjarna V. 

Erlendsson (1900-1965) sem hóf störf 1923 og vann í tæplega 27 ár.

Hjá liturunum okkar er lífið stundum trist
því lítið er í deildinni að gera.
Því slá þeir í vinnutímanum stundum þó í vist,
en strangt til tekið á þetta ei svo að vera.

Arnór5 pressar dúkana og ber þá upp í búð,
hann brosir út að eyrum yfir þessu.
Hann þjarkur er hinn mesti með þykka og góða húð
og þaulreyndur í allavega pressu.

Lopavélar Gefjunar fá lítið sumarfrí
því lopann okkar þjóðin vill nú kaupa.
Hann Hansen6 okkar mest fær að finna fyrir því,
á fullum spretti milli þeirra hlaupa.

Úr vinnugalla sínum varla Hansi fer
því vélarnar hann sífellt þarf að passa.
Hann skyldur sínar rækir og skilur eins og ber
að skyldustörfin má hann ekki trassa.

Hjá Stefáni7 í kambgarninu spuninn gengur létt,
á spólur bandið líður eftir nótum.
Hann Stefán hefur allt þetta spekúlerað rétt
og spunavélarnar þekkir hann frá rótum.

5 �Arnór Jón Einarsson (1918-1962, varð bráðkvaddur í febrúar), var með tæplega 24 
ára starfsaldur er hann lést. Þegar bragurinn var gerður vann hann í fágunardeild
inni, en starfaði síðar við afgreiðslu í Gefjunarbúðinni. 

6 �Hans Hansen (1913-1978) var verkstjóri í loðbandsdeildinni. Hann hóf störf  1. júlí 
1928 og vann í tæp 49 ár.

7 �Stefán Nygaard Hansen (1911-1981) var bróðir Hans. Stefán var verkstjóri í 
kambgarnsdeild, hóf störf 1928 og vann í rúm 52 ár.

Í Gefjun er gufuketill gríðarlega stór
sem glás af kolum brennir alla daga.
Af trúmennsku við ketilinn er Tóti8 orðinn sljór,
hans táp og fjör er aðeins gömul saga.

Í betri stofu vélarhússins gufuvél er geymd
um gæslu hennar annast Þorbjörn Kapri.9

Frá því snemma á morgnana fast er vélin teymd
um fimmleytið þó ætla ég að brosið dapri.

Um kyndarana okkar verður varla mikið sagt,
þó vinna þeir af kappi alla daga.
Allra manna fyrstir þó eru þeir á vakt
því annars mundi fólkið deyja úr slaga.

Úr fimmtíu centa glasi sér fengið gat ei nóg,
það Friðjón10 okkar skildi vel en þagði.
Hann tók upp aðra flösku og tappa úr henni dró
og tæmdi hana líka á augabragði.-

Við afgreiðsluborðið situr Elinór11 svo hýr
því ungar bæði og gamlir til hans streyma.
Þótt mörgum þykir varningurinn voðalega dýr
hans viðmótsþýða brosi aldrei gleyma.

8 �Jónas Þórir Björnsson (1909-1999), vélstjóri og yfirmaður Ketilhússins, viðhalds-
deildar Gefjunar. Hóf störf 1934 og starfaði í rúm 43 ár. Hann var kallaður Tóti Þór 
og talinn sonur Jónasar Þór.

9 �Þorbjörn Kaprasíusson (1892-1982) var kyndari, hóf störf 1935 og vann í rúm 35 ár. 
Lengi vel sáu kyndarar um  að þeyta gufuflautuna í upphafi og við lok vinnudags, 
líka í og úr hádegismatartíma.

10 �Væntanlega er átt við Friðjón Karlsson (1918-1992), starfsmann í fataverksmiðjunni 
Heklu, en sambandið hafði keypt fataverksmiðju Ásgríms Stefánssonar tveimur 
árum fyrr.

11 �Elinór Þorleifsson (1898-1969) vann lengst af í Gefjunarbúðinni, sat innan við 
skrifborð og skrifaði innleggs- og úttektarnótur og tók við greiðslum fyrir seldar 
vörur, vann í rúm 32 ár.

Þótt smámæltur sé Herbert12 er höndin traust og sterk,
með 100% nákvæmni hann mælir.
Af trúmennsku og lipurð hann vinnur öll sín verk
og vitanlega engan burtu fælir.

Við hlið hans stendur Ragna13 með hýrubros á vör
og hlustar eftir óskum kaupendanna.
Á þönum er hún öll ef að einhvern vantar spjör,
það óteljandi dæmi mega sanna.-

Í vefnaðinum Aðalsteinn14 á verði sífellt er
og vandlega að stólunum hann gætir.
Í þeirri deild á klósettið aldrei fólkið fer
því fleiri metrar ofnir launin bætir.

Í geymsluhúsi Gefjunar er gríðarlega kalt,
þar gengur Tryggvi Jónsson15 alla daga.
Þótt hann norðan blási og hríðin hylji allt
er hetjan aldna þetta ei að raga.

Og þótt hann blási sunnan, og þíða bræði snjó
og þakið öllu gegnum sig þó leki,
þá bítur hann á jaxlinn og bregður á sinn jó
og bjargar öllu saman því frá reki.

Í gamla daga í brekkunni hér lítill lækur rann,
á lækjarbakka blómin hans sér undu.
En þá kom hingað Gefjun og girntist eiga hann
og gleypti hann á örlítilli stundu.

12 �Herbert Tryggvason (1917-2005) var síðast yfir heildsölulager Gefjunar, vann í tæp 
54 ár.

13 Ekki er ljóst við hverja er átt.
14 �Aðalsteinn Tryggvason (1908-1966) hóf störf 1927 og starfaði í tæplega 40 ár, var 

verkstjóri í vefdeild Gefjunar. Bróðir Herberts á lagernum.
15 �Tryggvi Jónsson (1877-1966) hóf störf 1907 og vann við ýmislegt sem til féll, „alt-

muligmand“. Faðir Herberts og Aðalsteins.

Í fjötrum litli lækurinn harm sinn hljóður bar
því hvergi blómin fögru hann þar eygði.
Í vetur leið svo hlekkina af höndunum skar
með hörku sér á Gefjun hann því fleygði.16

Í fyrstu varð Gefjun alveg feykilega hrædd,
því fast að henni lækurinn þar sótti,
en bráðlega öll sveitin í brynjur var klædd,
nú barist var af hörku og þrótti.

Gefjun hafði tæknina og töluvert meira lið,
því tókst henni með sigur af hólmi að ganga.
En hlutskipti sitt huggaðist lækurinn þó við
því honum tókst að gefa á báða vanga.

Við höfum sungið meistara og stjórum mikið lof,
en minna greint frá störfum allra hinna.
Hinum ókunna hermanni aldrei er of
allavega þökkuð sín vinna.

Því syngja viljum ykkur vort sætasta ljóð,
er sífellt mætið hér á réttum tíma.
Af svitadropum ykkar mætti mynda mikið flóð
er mörgu rotnu og feysknu skyldi rýma.

Við dáum ykkur öll sem að dveljið hér í kvöld,
hve dásamlegt er hjá ykkur að vera.
Í huga vorum senn verða höluð niður tjöld.
Við höfum ekkert meira fram að bera.17

				    x+y18.

16 �Í þessari vísu og tveimur næstu á eftir er lýst viðureign við Glerána sem gat bólgnað 
upp á veturna og farið úr farvegi sínum.

17 �Skýringar neðanmáls við vísurnar eru fengnar frá Þorsteini E. Arnórssyni. Um hann 
sjá Súlur XXXVIII. árg. 2012, bls. 69. Myndir við nokkrar vísur völdu Þorsteinn og 
Jakob Karlsson.

18 Höfundur óþekktur.



KLARA TEITSDÓTTIR

Saga sjávarútvegs í Hrísey 1850-1950

Klara Teitsdóttir er fædd árið 1992 á Akur­
eyri. Foreldrar hennar eru Teitur Björgvinsson, 

skipstjóri og Theodóra Kristjánsdóttir bókari/
nemandi. Klara er stúdent af málabraut frá 
Verzlunarskóla Íslands 2011 og útskrifaður 

sjávarútvegsfræðingur frá Háskólanum á 
Akureyri 2015. Hún ólst upp í Hrísey, hefur 

búið á Akureyri og Reykjavík en er nú flutt 
aftur til Hríseyjar á heimaslóðir. Hefur aðal­

lega starfað við sjávarútveg. – Mest af mynda­
efninu með ritgerðinni er frá hendi höfundar.

1. Inngangur
Þessi ritgerð er upphaflega skrifuð sem lokaritgerð í sjávarútvegs-
fræði við Háskólann á Akureyri.

Í ritgerðinni verður gefið yfirlit yfir sjávarútvegssögu Hríseyjar 
frá 1850 til 1950. Meðal annars verður leitast við að skýra frá helstu 
aðferðum til veiða á tímabilinu ásamt því að skoða afla og útflutning 
frá Hrísey. Helstu útgerðarfyrirtækjum og -mönnum verða einnig 
gerð skil ásamt því að skoða þeirra þátt í uppbyggingu sjávarútvegs í 
eyjunni. 

Fyrstu heimildir um sjávarútveg í Hrísey er að finna í Reykdæla 
sögu, sem gæti hafa verið skráð snemma á 13. öld. Þar er sagt frá því 
að fiskveiðar hafi verið stundaðar og að þar hafi verið uppsátur 
ásamt bátaskýli og því aðstaða til útgerðar.1 Árið 1703 bjuggu sautján 
manns í Hrísey á tveim jörðum. Sumarið 1712 voru enn tvær jarðir 
skráðar í Hrísey; Ystibær og Syðstibær ásamt þrem hjáleigum sem 
1 Reykdæla saga, 1923. Ritstj. útgáfu Benedikt Sveinsson.

voru komnar í eyði. Á Ystabæ var einn bátur notaður til veiða. Á 
Syðstabæ var hálfkirkja og þrjár verbúðir.2 Seinna á 18. öld voru 
reistar fisksöltunarstöðvar á nokkrum stöðum á Norðurlandi, meðal 
annars í Hrísey. Á fyrri hluta 19. aldar voru selveiðar stundaðar í 
Hrísey og treyst á göngur farsela inn í Eyjafjörð. Jón Brandsson á 
Ystabæ var þekktur selveiðimaður sem veiddi sel á skutul. Hann var 
einn besti skutlari í Eyjafirði og mjög aflasæll. Jón, sem og aðrir 
selveiðimenn, vann lýsi úr selnum og seldi.3 Í manntali árið 1840 
voru skráðir tuttugu og einn íbúi í Hrísey og þeirra á meðal var Jón 
Brandsson.4 Lengi vel var sjávarútvegur í eyjunni helst stundaður 
sem sjálfsþurftarbúskapur en þegar líða tók á 19. öld fór hann að 
breytast í sjálfstæðan atvinnuveg. Jörundur Jónsson, hákarlafor
maður sem oft er kallaður Hákarla-Jörundur, leyfði vinnumönnum 
sínum að byggja sér vistarverur á landi sínu, Syðstabæjarlandi, og 
lítil byggð hóf að myndast í Hrísey í kringum útgerðina um miðbik 
19. aldar. Eftir vélbátavæðinguna rétt eftir aldamótin 1900 efldist út-

2 Jarðabók Árna Magnússonar og Páls Vídalíns, X, 1943, bls. 97-100.
3 Lúðvík Kristjánsson, 1980. Íslenskir sjávarhættir I, bls. 342-343.
4 Þjóðskjalasafn Íslands. Manntöl. http://manntal.is/

Mynd 1. Hús Hákarla-Jörundar. Heimild: Akureyri, 2009.



90� TÍMARITIÐ SÚLUR

gerð í Hrísey örar en áður og íbúafjöldi þrefaldaðist á einungis 
tveim áratugum. Saga sjávarútvegs í Hrísey verður ekki rakin lengra 
en til 1950 í þessari ritgerð en þá var nýbúið að stofna Útgerðarfélag 
Hríseyjar og fimm árum síðar var þar starfrækt frystihús ásamt tveim 
síldarstöðvum sem togarinn Jörundur sá fyrir fiski. 

2. Helstu útgerðarmenn og fyrirtæki
Jörundur Jónsson, eða Hákarla-Jörundur eins og hann er oft kall
aður, er án efa einna umsvifamesti og þekktasti útgerðarmaður Hrís-

eyjar. Jörundur var efnaðasti hákarla
formaður Eyjafjarðar á sínum tíma, en 
hann fluttist til Hríseyjar árið 1862 
ásamt konu sinni Svanhildi og fjöl-
skyldu þeirra og var þá orðin annáluð 
aflakló. Áður bjó Jörundur í Hringsdal 
og þar áður á Grenivík.5 Jörundur valdi 
ágætan stað fyrir útgerð sína, en frá 
Hrísey var styttra á miðin en frá öðrum 
stöðum í firðinum:

...og liggur þar í miðjum firðinum hin 
snotra ey Hrísey. Þar úti í firðinum er fiski-
sældin mest, en fegurð og landkostir meiri 
þegar innar kemur.6

Jörundur fæddist á aðfangadag árið 1826. Átján ára gamall gerðist 
hann vinnumaður á bóndabæ en fór snemma að sækja sjóinn. Hann 
varð seinna formaður á árabáti á Látraströnd en hóf eftir það sína 
eigin útgerð á árabáti sem hann gerði út á hákarlaveiðar. Eftir það 
fluttist hann til Hríseyjar og bjó ásamt stórri fjölskyldu sinni á 
Syðstabæ, en Jörundur átti sex börn með fyrri konu sinni Svanhildi 
og átta börn með seinni konunni, Margréti. Af þessum fjórtán börn-
um komust tíu á legg. Jörundur lét byggja nýtt íbúðarhús á Syðstabæ 

5 �Theodór Friðriksson, 1933. Hákarlalegur og hákarlamenn, bls. 105, 109. – Þorkell 
Jóhannesson, 1955. Tryggvi Gunnarsson. Bóndi og timburmaður, bls. 186-187.

6 Matthías Jochumsson, 1878. Þjóðólfur, 19, bls. 77-79.

Mynd 2. Málverk, talið vera af 
Jörundi Jónssyni. 

úr skipinu Skjold sem hann keypti á uppboði fyrir lítinn pening. 
Skjold var þá nýtt skip sem hafði rekið á land í Hrísey í Norðmanna-
bylnum svokallaða og brotnað illa.7 Húsið var byggt árið 1885 og 
bjó Jörundur sjálfur í því í þrjú ár en hann dó þann 10. október árið 
1888.8 Húsið var seinna fært af sínum upphaflega stað þegar dóttir 
Jörundar, Svanhildur, ásamt manni sínum, Páli Bergssyni, reisti nýtt 
hús á Syðstabæjarhólnum og færði það eldra neðar í þorpið. Seinna 
var það notað sem krambúð K.E.A. og í dag er búið að gera húsið 
upp og breyta því í hákarlasafn.9

Margir afkomendur Jörundar tóku virkan þátt í sjávarútvegi í 
Hrísey og víðar. Þar má meðal annars nefna Guðmund, Jörund, 
Björn og Jóhannes Jörundarsyni ásamt Páli Bergssyni, tengdasyni 
Jörundar og Guðmundi Jörundssyni barnabarni Jörundar. Júlíus 
Oddsson, eiginmaður Sigríðar Jörundsdóttir, barnabarns Jörundar, 
var einnig mikill útgerðar- og kaupsýslumaður í Hrísey. 

Flaggskip Jörundar hét Hermóður en skipið var smíðað í Eyja-
firði árið 1856 af skipasmiðnum Þorsteini Daníelssyni. Jörundur var 
ekki fyrsti eigandi skipsins en hann keypti það af Oddi Jónassyni, 
bónda í Höfðahverfi og nágranna Jörundar á þeim tíma. Hermóður 
var fyrsta þilskipið sem Þorsteinn smíðaði frá grunni og markaði 
upphaf þilskipaútgerðar í Grýtubakkahreppi.10 Jörundur eignaðist 
síðar hákarlaskipin Jörund og Margréti og átti hlut í skipinu Sjófugli 
um hríð.11 Jörundur átti svo skúturnar Akureyri og Oddeyri  sem 
seinna voru notaðar til síldveiða. Þegar Jörundur settist að í Hrísey 
kom hann sér upp aðstöðu á sunnanverðri eyjunni í svokölluðu 
Sandshorni og var þar með höfn undir skip sín sem líklega voru tvö 
þegar hann fluttist til Hríseyjar.12

Viðurnefni sitt hlaut Jörundur fyrir að vera einstaklega óragur og 
afladrjúgur á hákarlaveiðum. Hann lét áhafnir sínar alltaf vinna sér 

7 �Hreinn Ragnarsson og Steinar J. Lúðvíksson, 2007. Silfur hafsins – Gull Íslands, 1. 
bindi, bls. 52.

8 Sigurjón Sigtryggsson, 1982. Gjörningaveðrið 1884. Saga, 1. tölublað, bls. 161.
9 Akureyri.is, 2009. Hús Hákarla-Jörundar afhent Akureyrarbæ.
10 �Jón Þ. Þór, 1981. Hákarlaveiðar Eyfirðinga á síðari hluta 19. aldar – Niðurlag, bls. 

426-427.
11 Þorkell Jóhannesson, 1955, bls. 186-188.
12 �Björn Jónsson, 1874. Skýrsla yfir lýsisafla. Norðanfari, 41-42, bls. 94. – Matthías 

Þórðarson, 1930. Síldarsaga Íslands, bls. 100.

inn fyrir launum sínum og beitti óvanalegum en áhrifaríkum aðferð-
um til að fá það mesta út úr mannskapnum. Þegar veiði var mikil 
kom ekki til greina að hafa vaktaskipti heldur þurftu allir að vinna og 
vera við vaðinn eins og það var kallað. Til að halda mönnum sínum 
gangandi brá Jörundur eitt sinn á það ráð að fylla litla skjóðu af 
kandíssykri og leggja á káetuþakið ásamt brennivínskút sem var ætl-
að sem verðlaun til þess sem fengi fyrsta hákarlagotið.13

Mikill peningur fékkst fyrir lýsi á þessum tíma en hefðbundinn 
túr tók oft um hálfan mánuð og úr einum túr lönduðu skipin allt frá 
50 upp í 200 tunnum af lifur en 100 tunnur þótti sæmilegur afli.14 
Vorið 1874 var lýsisverð hátt og fengust þá 60 krónur fyrir tunnuna. 
Það vor landaði Jörundur 370 tunnum eftir nokkurra mánaða veiði 
við Ísafjörð og fékk ásamt áhöfn sinni 22.200 ríkisdali fyrir aflann 
sem í þá daga var heilmikill peningur. Jörundur og hans menn höfðu 
hrakist undan slæmu veðri þetta vor á leið á veiðar á meðan önnur 
hákarlaskip biðu, innlyksa vegna hafíss, yfir útmánuðina. Flestir 
töldu þá af en áhöfnin sneri að lokum heim aftur, efnaðri en nokkru 
sinni fyrr. Algengur hásetahlutur hjá Jörundi fyrir þriggja mánaða 
vinnu var 190 ríkisdalir. Til að fá einhverja tilfinningu fyrir þessari 

13 Theodór Friðriksson, 1933, bls. 111-112.
14 Theodór Friðriksson, 1933, bls. 76.

Mynd 3. Hákarlaskipið Henning. Mynd tekin í húsi Hákarla-Jörundar.

upphæð samsvöruðu árslaun vinnumanna í landi 25 til 30 ríkisdöl-
um.15 Hásetarnir hjá Jörundi fengu því sexföld árslaun fyrir þriggja 
mánaða vinnu, svo ekki sé minnst á allt brennivínið og kandísinn.

Til að byrja með var lifrin sem Jörundur kom með að landi brædd 
í Hrísey. Lifrin var þá brædd á hlóðum en það varaði ekki lengi þar 
sem miðstöð lifrarbræðslu varð til á Akureyri á seinni hluta 19. 
aldar.16 Á Akureyri voru tvær bryggjur, lifrarbryggjur, sem hákarla
skip lönduðu á og einnig voru þar tvær lifrarbræðslur. Höepfners
verslun átti aðra en Gránufélagið hina. 

Guðmundur Jörundsson fetaði í fótspor föður síns og gerðist 
formaður á hákarlaskipinu Erik EA 16 árið 1901 eftir að hafa 
menntað sig í Stýrimannaskólanum í Reykjavík. Verslunin Gudm-
ands Efterfölgere átti skipið og var það gert út frá Akureyri.17 Guð-
mundur keypti árið 1904 ásamt Oddi Sigurðssyni skipstjóra í Hrísey, 
fyrsta vélbát Eyfirðinga sem hét Skellir.18 Guðmundur hafði áður átt 
skipið Sæborgu ásamt Jörundi föður sínum. Guðmundur rak um 
hríð bæði verslun og útgerðina J. Bergsson & G. Jörundsson í Hrís-
ey ásamt Jóni Bergssyni. Guðmundur var síðar skipstjóri á bát frá 
Þorgeirsfirði. Guðmundur varð þó ekki langlífur en hann drukknaði 
árið 1912, þá þrjátíu og þriggja ára gamall.19

Björn Jörundsson, einnig sonur Hákarla-Jörundar, var útvegs-
maður í Hrísey og bjó þar frá fimm ára aldri. Hann hóf útgerð á 
árabáti árið 1874 og reisti hús á Syðstabæjarlandi sem hét og heitir 
enn Selaklöpp. Björn var umsjónarmaður yfir þeim Norðmönnum 
er stunduðu síldveiðar við Hrísey. Hann tók virkan þátt í vélvæðingu 
íslenska skipaflotans en hann sendi son sinn, Óla, til Danmerkur árið 
1904 að læra á hinar nýju vélar. Þeir feðgar létu byggja fyrir sig 
eikarbátinn Þráin sem þeir gerðu út til margra ára. Síðar létu þeir 
byggja fyrir sig stærri bát, Byrgi. Óli Björnsson varð ungur formaður 

15 �Ingólfur Margeirsson, 1998. Þar sem tíminn hverfur. – Þorkell Jóhannesson, 1955, 
bls. 193,198.

16 �Jón Þ. Þór, 2002. Saga sjávarútvegs á Íslandi, 1. bindi: Árabáta- og skútuöld, bls. 
186.

17 Theodór Friðriksson, 1933, bls. 113.
18 Sigurður Hjörleifsson, 1904. Fyrsta mótorbátinn. Norðurland, 3, bls. 11.
19 �Gjh. 1912. Vélarbátur ferst. Norðri, 37, bls. 143. – Hannes Þorsteinsson, 1905. 

Firma-tilkynning. Þjóðólfur, 30, bls. 134.

útgerðar þeirra feðga og var það þangað til að hann lést langt fyrir 
aldur fram árið 1927. Þráinn og annar vélbátur sem kom í fjörðinn á 
sama tíma, Hæringur, voru með fyrstu vélbátunum sem gerðir voru 
út í Eyjafirði. Eigendur Hærings voru Páll Bergsson, Þorsteinn 
Jónsson og Aðalsteinn Jörundsson, sonur Hákarla-Jörundar.20 Það 
voru því fáir fjölskyldumeðlimir Jörundar sem ekki stunduðu eða 
komu nálægt útgerð af einhverju tagi. Björn var salthússtjóri Höepfn
ersverslunarinnar í Hrísey í aldarfjórðung og fiskimatsmaður. Björn 
og Páll Bergsson unnu mikið saman og tóku við síld til að salta í 
Hrísey. Sumarið 1920 stofnuðu þeir síldveiðifélag. Björn sjálfur átti 
alltaf einn til tvo vélbáta og gerði út ásamt því að vera með fiskihús 
og bryggju við lóð sína á Selaklöpp. Árið 1934 gerði hann út vélbát-
inn Óla sem þótti einn besti vélbátur fjarðarins. Björn stundaði út-
gerð í Hrísey til ársins 1939 en þá tóku barnabörn hans við út-
gerðinni og hann settist í helgan stein. Sonur Björns hét Friðbjörn 
og var einnig útgerðarmaður í Hrísey.21 Björn náði háum aldri en 
hann lést á Selaklöpp í Hrísey 96 ára gamall.22

Páll Bergsson er annar mikill útvegsmaður sem tengist Jörundi, 
en dóttir Jörundar, Svanhildur, giftist Páli þegar hún var nítján ára. 
Þá var Páll barnakennari hjá Jörundi í Hrísey.23 Páll var mikill tals-
maður uppbyggingar í sjávarútvegi en var sjálfur kaupmaður í nítján 
ár á Ólafsfirði áður en hann flutti til Hríseyjar árið 1916. Þegar þau 
hjónin fluttu til Ólafsfjarðar bjuggu í þorpinu þar aðeins þrjár fjöl-
skyldur, en þegar þau fóru var Ólafsfjörður orðin ein fjölmennasta 
verstöð á Norðurlandi.24 Eins og með marga kaupmenn á þessum 
tíma var Páll einnig útgerðarmaður. Útvegsmál voru honum hug-
leikin og hann barðist fyrir auknu vægi þeirra í samfélaginu ásamt 
aukinni framþróun Eyfirðinga í veiðum. Hann átti sjálfur mest fimm 
báta í Ólafsfirði árið 1908, árið 1910 varð hann svo hreppstjóri í 
Þóroddstaðahreppi, sem var Ólafsfjörður, og hélt kaupmennskunni 

20 �Ægir, 1927. Mótorbátaútvegurinn á Íslandi 25 ára – 1902-1927: Norðlendinga-
fjórðungur, 11, bls. 241-243.

21 A. K. 1934. Langur starfstími. Morgunblaðið, 293, bls. 7.
22 Björn Árnason, 1949. Níræður- Björn Jörundsson. Íslendingur, 25, bls. 3.
23 V. St. 1941. Sjötugur: Páll Bergsson frá Hrísey. Morgunblaðið, 34, bls. 6.
24 �V. St. 1949. Páll Bergsson útgerðarmaður – Minningarorð. Morgunblaðið, 133, bls. 

12. 

áfram.25 Tveim árum síðar var hann kosinn í stjórn Fiskifélags 
Norðlendinga sem var undirfélag Fiskifélags Íslands sem var stofnað 
árið 1911. Tilgangur beggja félaganna var að efla sjávarútveg í heild 
sinni og hvetja til framfara sem myndu síðar leiða til aukins hagnað-
ar fyrir þjóðina. Páll stofnaði einnig fyrsta bátaábyrgðarfélagið við 
Eyjafjörð og var þar formaður í níu ár ásamt því að vera formaður 
Sparisjóðsins í Hrísey frá 1917 til 1939.26

Í Hrísey lét Páll reisa síldarverksmiðju ásamt því að sinna útgerð 
sinni og verslun. Árið 1926 átti Páll þrjá snurpunótabáta til síldveiða, 
og einn árabát ásamt ýmsum veiðarfærum eins og nótum og línu.27 
Páll og Svanhildur bjuggu ásamt fjölskyldu sinni í Hrísey þar til árið 
1930. Allan þann tíma rak Páll útgerð í Hrísey og í tólf ár var hann 
hreppstjóri. Börn Páls og Svanhildar áttu einnig eftir að láta til sín 
taka í sjávarútvegi í eyjunni. Sonur þeirra, Hreinn, var þar kaupfé-
lagsstjóri og annar sonur þeirra, Bjarni, varð frystihússtjóri í Hrísey.28

Árið 1908 var stofnað félag til að fara með útvegsmál í Eyjafirði 
og var það kallað Útvegsmannafélag Norðlendinga. Stofnfundurinn 
var haldinn í Hrísey og var Páll Bergsson meðal stofnenda þess. Jó-
hannes Davíðsson, maður seinni konu Jörundar, var í félaginu. Þar 
kom fram að mikilvægt væri að einbeita sér að sjávarútvegi í Eyja-
firði þar sem hann væri orðinn einstök grein sem þyrfti aukinn drif-
kraft til að verða eins verðmæt og hún gæti verið. Markmið félagsins 
var í grófum dráttum að bæta hag útvegsins á Norðurlandi. Á fund-
inum kom fram að á Norðurlandi voru u.þ.b 2.500 sjómenn en í 
Eyjafirði 1.200.29

Annað félag var stofnað á sama tíma í kringum beitu og í því var 
Björn Jörundsson, sonur Hákarla-Jörundar. Seinna sátu í stjórn Út-

25 �Hulda Á. Stefánsdóttir, 1971. Páll Bergsson, 100 ára minning. Morgunblaðið, 34, 
bls. 14. – Páll Bergsson, 1905. Útvegsmál. Norðurland, 39, bls. 155. – Guðmundur 
Sæmundsson, 1979. Upphaf útgerðar í Ólafsfirði. Sjómannablaðið Víkingur, 8, bls. 
16-24.

26 �Sigurður Hjörleifsson, 1912. Fiskifélag Norðlendinga. Norðurland, 5, bls. 19. – Sig-
urður Hjörleifsson, 1908. Félagsskapur útvegseigenda við Eyjafjörð. Norðurland, 
33, bls. 130.

27 Páll Bergsson, 1926. Íslendingur, 19, bls. 4.
28 V. St., 1949, bls. 12.
29 �Jóhannes Davíðsson, M. J. Kristjánsson, Páll Bergsson og Þórður Gunnarsson, 

1908. Útgerðarmannafélag Norðlendinga. Ægir, 11-12, bls. 92-95.

vegsmannafélagsins bæði Páll Bergsson og Björn Jörundsson. Sam-
þykkt var að í Hrísey yrði útbúið verkstæði fyrir mann til að sjá um 
lagfæringar á mótorum hjá fólki úr félaginu. Páll sat í stjórn frá 1908 
til 1916. Félagið var nokkuð dæmt fyrir að berjast fyrir lækkun á há-
setahlutum og vilja þannig rýra kjör háseta.30

Oddur Sigurðsson var tengdasonur Jörundar en hann var giftur 
dóttur hans, Sigrúnu. Oddur flutti til Hríseyjar árið 1899 og gerðist 
skipstjóri á gufubátnum Jörundi sem sá um fólks- og póstflutninga. 
Á sama tíma var Oddur með útgerð frá húsi sínu í Hrísey og sá hann 
ásamt Sigrúnu um útgerðina í þrjátíu ár. Oddur var formaður fiski-
deildarinnar í Hrísey og Beitufélags Hríseyjar ásamt því að vera í 
stjórn Vélbátatryggingar Eyjafjarðar. Hann var einnig í hreppsnefnd 
í mörg ár ásamt því að sjá um ýmis mál í Hrísey eins og rekstur 
póst- og símstöðvar og fleira. Einnig var Oddur síldarmatsmaður í 
nokkurn tíma.31 Júlíus, sonur Odds, rak verslun í Hrísey frá 1926 
ásamt útgerð. Hann var formaður Útgerðarfélags Hríseyjar.32

Kaupfélag Eyfirðinga á drjúgan þátt í sjávarútvegssögu margra 
þorpa í Eyjafirði. Félagið sem var stofnað árið 1886 sneri sér hins 
vegar ekki strax að sjávarútvegi í firðinum. Það var ekki fyrr en um 
1930 að hugur félagsins fór að beinast að sjávarútvegsmálum. Árin 
1929 og 1930 sá K.E.A. fyrir byggingu á bryggju í Hrísey í samein-
ingu við heimamenn ásamt því að reisa þurrfiskmóttökuhús. Stærri 
bátar gátu þá lagst að bryggju við Hrísey og auðveldaði nýja bryggjan 
skipasamgöngur til muna. Sama ár og bryggjan var byggð hóf K.E.A. 
rekstur verslunar í Hrísey og var þar með útibú í marga áratugi. 
Verslunin var staðsett í verslun Páls Bergssonar sem félagið leigði en 
byggði seinna sína eigin verslun. Árið 1934 keypti félagið íshús til 
kælingar á fiski og beitu.33 Árið 1939 kom félagið fyrir hraðfrysti
tækjum í íshúsinu og því breytt í hraðfrystihús í Hrísey sem og á 
öðrum stöðum í firðinum. Á þessu tímabili var starfsemi félagsins 
orðin mikilvægur hluti af sjávarútvegi í Hrísey og stóð bæði útgerð 
og vinnsla félagsins undir stórum hluta starfa í eyjunni. Árið 1943 

30 Guðmundur Bildahl, 1908. Útvegsmannafélag Norðlendinga. Norðri, 48, bls. 191.
31 B.T. 1940. Oddur Sigurðsson. Íslendingur, 13, bls. 2.
32 Morgunblaðið, 1999, 10. júní. Júlíus Oddsson.
33 Árni Kristjánsson, 1967. Kaupfélag Eyfirðinga Akureyri, bls. 115-116.

hóf skip K.E.A., Snæfell, að veiða fisk fyrir félagið. Snæfell var þá 
stærsta skip sem smíðað hafði verið hér á landi og landaði það oft 
fiski í fiskverkunarhúsið í Hrísey. Árið 1948 seldi K.E.A. síðan Hrís-
eyjarhrepp sinn hlut í bryggjunni en hélt áfram vinnu í sjávar
útvegi.34 Þó svo að K.E.A. hafi átt þátt í stórum hluta í sjávarútvegi 
Hríseyjar frá 1930 til 1950 er ekki þar með sagt að Hríseyingar hafi 
ekki verið virkir þátttakendur í uppbyggingunni. Starfsemi félagsins 
var margþætt og til að stjórna útibúi sínu í Hrísey var þar útibústjóri 
hverju sinni. Fyrsti útibússtjórinn í Hrísey var Hreinn Pálsson, 
sonur Páls Bergssonar. Á tvítugsaldri gerðist Hreinn háseti á skipinu 
Lagarfossi og seinna Gullfossi. Hreinn var einnig landsfrægur söngvari 
og skipstjóri á gufuskipinu Andey frá Hrísey. Á Andey veiddi Hreinn 
síld í herpinót en á þessum tíma, árið 1926, var síld veidd í nætur og 
reknet. Hreinn rak þá einnig síldarsöltun í Hrísey. Hreinn var einn 
forsprakka Verðlagsráðs sjávarútvegsins á sínum tíma. Hann var 
einnig forstjóri Olíuverzlunar Íslands frá árinu 1948.35

Auk afkomenda Jörundar og utanaðkomandi félaga og einstak-
linga voru eins og áður sagði einnig aðrir heimamenn en afkom
endur Jörundar sem gerðu út skip og unnu afla sinn í Hrísey. Von-
andi hefur hér verið gefin upp nokkuð skýr mynd af atvinnuháttum í 
sjávarútvegi í eyjunni og sem flestum sem koma að honum gerð skil.

3. Aðferðir til veiða
Í þessum kafla verður leitast við að útskýra hvaða fisktegundir voru 
veiddar frá Hrísey á tímabilinu 1850 til 1950 ásamt því að skýra frá 
helstu aðferðum til veiðanna sem og hvaða áhöld voru notuð við 
þær. Farið verður yfir tegundir báta sem notaðir voru til veiðanna og 
skoðað hvernig þeir þróuðust með tímanum. Þegar skrifað er um 
veiðar á eins litlum stað og Hrísey er óhjákvæmilegt að nota heim-
ildir frá stærri stöðum líkt og Akureyri og jafnvel skoða þróun á 
landsvísu til að geta sér til um hvernig hún var í Hrísey. Þó verður 
að sjálfsögðu reynt að styðjast við eins margar heimildir um Hrísey 
og hægt er.

34 Hjörtur E. Þórarinsson, 1991. Saga Kaupfélags Eyfirðinga 1886-1986.
35 Morgunblaðið, 1977. Hreinn Pálsson forstjóri – Minning, 4, bls. 22-23.

Það má segja að með veiðum á þremur fisktegundum hafi tekist 
að byggja upp samfélag í Hrísey. Þessar tegundir eru hákarl, þorskur 
og síld og hér fyrir neðan verður greint frá veiðum á hverri tegund 
fyrir sig.

Á seinni hluta 18. aldar samanstóð sjávarútvegur í Eyjafirði einna 
helst af selveiðum, hákarlaveiðum og almennum fiskveiðum.36 Jón 
Brandsson á Ystabæ var fremsti selveiðimaður Hríseyinga en hann 
hannaði bát til selveiða sem hann veiddi á og varð bátalagið vinsælt í 
Eyjafirði eftir það.37 Fram undir miðja 19. öld stunduðu Eyfirðingar 
fiskveiðar en á flestum stöðum var það mikið til eigin nota og báta-
kostur bundinn við opna árabáta. En einmitt á þessum tíma urðu 
breytingar á bátakosti Íslendinga sem stuðluðu að miklum breyting-
um í samfélaginu. Þilskip komu til sögunnar og stækkuðu sjón-
deildarhring íslenskra sjómanna að mörgu leyti sem leiddi til þess að 
þróun varð á gamalgrónum atvinnuháttum þeirra. Á seinni hluta 19. 
aldar fóru Eyfirðingar að reyna fyrir sér í hákarlaveiðum og gekk vel. 
Hákarlaveiðin gaf vel í aðra hönd þar sem verð fyrir lýsi unnið úr 
hákarlinum var hátt á þessum tíma. Þessar veiðar björguðu mörgum 
Eyfirðingum frá harðæri þessara erfiðu ára og gerðu þeim þau bæri-
legri. Þegar hákarlaveiðar fóru að minnka fóru þorskveiðar að aukast 
og verkun á saltfiski varð að vinsælli verkunaraðferð í Eyjafirði. Salt-
fiskveiðar voru stundaðar frá lokum hákarlatímabilsins allt til 1950, 
þegar yfirlit þessarar ritgerðar endar, og lengur. Síldveiðar voru hins 
vegar stundaðar allt tímabilið frá 1850 til 1950. Í fyrstu voru það 
Norðmenn sem veiddu síld en síðar tóku Íslendingar við veiðunum.

3.1 Hákarlaveiðar – stutt saga og þilskip
Hákarlaveiðar höfðu verið stundaðar um aldabil og skipuðu veiðarn-
ar mikilvægan sess í mataræði landsmanna áður en sögunni lýtur að 
Hríseyingum um miðbik 19. aldar. Til að byrja með var hákarl 
einungis veiddur til matar en á 17. og 18. öld var farið að hirða lifr-
ina úr honum í auknum mæli. Norðlendingar og Vestfirðingar, þá 
sérstaklega Ísfirðingar, voru fremstu hákarlaveiðimenn landsins og 

36 Þorkell Jóhannesson, 1955, bls. 175-176.
37 Lúðvík Kristjánsson, 1980, bls. 383.

hélst það svoleiðis í langan tíma. Að lokum endaði það svo þannig að 
lifrin var það eina sem hirt var af hákarlinum.38

Hákarlaveiðar gátu verið áhættusamar og þurftu menn oft að sigla 
langar leiðir til að finna góð mið. Það gerðu þeir í hvaða veðri sem 
var, á opnum bátum. Árabátar voru algengasta tegund skipa á Íslandi 
um 1850 en á hákarlaveiðum var iðulega róið á áttæringum. Áttær-
ingar voru þá ekki mikið notaðir til annara veiða en hákarlaveiða og 
voru því mikil fjárfesting. Skip gátu verið mjög mismunandi eftir 
landshlutum og oft hafði hvert svæði sín einkenni og almennt var 
ekki keypt mikið af erlendum skipum.39 Hákarlaveiðar á opnum 
skipum lögðust með öllu af um 1890 og voru þá þilskipin tekin við 
og þegar farin að verða algeng. Þilskipaútgerð var öflug á Ísafirði og 
notuðu Ísfirðingar skipin bæði til hákarla- og þorskveiða. Hákarla-
veiðar á Ísafirði og öðrum stöðum fyrir vestan voru í hámarki frá 
1830 til 1870 en þá fór að draga úr veiðunum þar og víðar um 
landið.40 Ísfirðinga mætti jafnvel kalla brautryðjendur í hákarlaveið-
um en þeir voru líklega þeir fyrstu á landinu til að hagnast af sölu 
hákarlalýsis til Evrópu.41

Þilskip komu örlítið seinna til Norðurlands en fyrir vestan en 
talið er að upphaf þilskipaútgerðar á Norðurlandi megi rekja til 6. 
áratugar 19. aldar. Skipin voru bæði ný skip og gömul skip sem þiljur 
voru settar í. Þilskip voru seglskip eða skútur og voru mun stærri en 
árabátar. Skipin voru því hin mesta búbót fyrir sjómenn eftir að hafa 
húkt á opnum bátum öldum saman í harðneskjulegum og jafnframt 
hættulegum aðstæðum. Ólíkt Vestfirðingum stunduðu Norðlend
ingar nær eingöngu hákarlaveiðar á sínum þilskipum en litlar fisk-
veiðar þess fyrir utan. Yfirleitt voru það bændur sem áttu þilskipin. 
Uppgangstími hákarlaveiða á Norðurlandi náði frá u.þ.b. 1850 til 
1875 en hákarl var þó veiddur töluvert lengur en það, en í minna 
mæli. Á árunum 1856 til 1858 fór þilskipaeign Eyfirðinga úr fjórum 
skipum upp í sextán. Á þessum árum bjó Jörundur Jónsson, Hákarla-
Jörundur, í Höfðahverfi og átti eitt skip af þremur sem þar voru árið 

38 Jón Þ. Þór, 2002, bls. 184.
39 Jón Þ. Þór, 2002, bls. 81-89.
40 Jón Þ. Þór, 2002, bls. 181-184.
41 Þorkell Jóhannesson, 1955, bls. 182-192.

1857 en það var þilskipið Hermóður. Árið 1867 voru þilskipin orðin 
33 og hákarlaveiðar voru þá að ná hámarki í Eyjafirði, en þegar sem 
mest lét voru gerð út 35 til 40 hákarlaskip frá firðinum.42 Eftir 1870 
varð þróunin sú að þilskipum til hákarlalega fækkaði víða í firðinum 
en fjölgaði á Akureyri sem varð þungamiðja hákarlaveiða þar til þær 
lögðust að mestu af, ekki löngu seinna. Eftirspurn eftir hákarlalifur 
fór að minnka stuttu eftir 1870 en hákarlaveiðar héldu þó áfram en í 
minna magni.

Á Norðurlandi var hákarl veiddur frá sumarmálum fram að slætti 
sem var u.þ.b. frá mars til júní, eða í um þrjá mánuði ár hvert. Hagn-
aðurinn af venjulegum hásetahlut nam margföldum heilsárslaunum 
manna í landi og þótti mjög gott að fá pláss á hákarlaskipum. Há-
karlatíminn á Norðurlandi var því mikill gróskutími í sjávarútvegi 
sem var gott þar sem Íslendingar voru fátæk þjóð á þessum tíma.

3.2 Hákarlaveiðar – veiðin sjálf
Helsti munur á því að fara í hákarlalegur á þilskipum í stað árabáta 
var sá að á þilskipunum varð hver veiðiferð lengri, hægt var að sigla 

42 Jón Þ. Þór, 2002, bls. 167-169.

Mynd 4. Áhöld til hákarlaveiða. Hér má sjá sókn, vaðstein, hákarladrepi og skálm 
sem voru í eigu Hákarla-Jörundar. Mynd tekin í húsi Hákarla-Jörundar.

á fjarlægari mið og ferma meira af lifur. Sérstök handfæri voru notuð 
á hákarlaveiðum, kölluð hákarlavaðir. Handfæri var mest notaða 
veiðarfæri Hríseyinga sem og annarra Íslendinga allt fram til byrj
unar 20. aldar og því elsta veiðarfæri Íslendinga. Öll handfæri 
samanstóðu af færislínu, sökku, taumi og öngli en margar útfærslur 
voru til af þeim og þau kölluð hinum ýmsu nöfnum. Hákarlavaðir 
skiptust svo í lagvaðir, hákarlalóðir og handvaðir. Það sem breyttist 
með komu þilskipa var það að einungis var veitt með handvað og 
hætt að veiða með hákarlalóðum og lagvöðum. Handvaður var al-
gengasta og elsta hákarlaveiðarfærið en hann er ekki mjög frábrugð-
inn venjulegu handfæri fyrir utan það að hann er sterkari að gerð. 
Áður en þilskip komu til sögunnar hafði það lengi tíðkast að flytja 
inn strengi í handvaðinn.43

„Á enda vaðsins var öngullinn, sem jafnan var nefndur sókn og gat 
verið allt að tíu þumlunga langur. Við  hann voru festir svonefndir 
sóknarhlekkir, 3-4 álna löng keðja, og við efri enda hennar var vað-
steinninn, sem var sakkan. Því næst tók við svonefndur bálkur og þá 
vaðurinn sjálfur, sem oft var 300-500 faðma langur.“44

Sóknarhlekkirnir voru festir við vaðsteininn með sigurnagla. Utan 
um vaðsteininn var fast járn. Bálkurinn var í raun kaðall sem var 
festur í hring sem tengdist járninu sem var umhverfis vaðsteininn. 
Þegar á miðin var komið og menn reiðubúnir að hefja veiðar var 
akkerið, sem þá var kallað dreggið, sett út og þá gátu veiðarnar haf-
ist.45

Til að laða hákarlinn að þurfti beitu á önglana. Helstu beitur voru 
hrossakjöt og selspik en þó er það nú frægt að hákarlar éta flest sem 
þeir komast í. Hrossakjötið var oft vel úldið og búið að láta það 
liggja í rommi. Þessi blanda hrossakjöts og romms gaf af sér sterka 
fýlu sem hákarlamenn bundu vonir við að hákarlinn myndi laðast að. 
Þegar hákarlinn beit svo á þurfti að draga hann upp úr djúpinu. Svo 
erfitt gat verið að ná honum af botninum að yfirleitt stóðu tveir 
menn við hvorn vað og skiptust á að draga til að spara krafta sína. 

43 Lúðvík Kristjánsson, 1983. Íslenzkir sjávarhættir III,  bls. 322-323.
44 Jón Þ. Þór, 2002, bls. 183.
45 Jón Þ. Þór, 2002, bls. 182-183.

Til að hlífa höndunum voru menn yfirleitt í tveim vettlingum á 
hvorri hönd og voru þeir þykkari kallaðir togvettlingar. Þegar há
karlinn var kominn upp á yfirborðið þurfti að festa í hann krók til að 
hægt væri að draga hann upp að síðu skipsins. Þegar þangað var 
komið var svokallaður hákarladrepir, langt spjót, notaður til að skera 
hákarlinn á háls. Loks var svokölluð skálm, stór hnífur, notuð til að 
skera lifrina úr hákarlinum. Til að ná lifrinni þurfti annar maðurinn 
við vaðinn að teygja sig út fyrir borðstokkinn til að skera lifrina úr 
hákarlinum. Þetta gat verið þrautin þyngri í vondum veðrum fyrir 
ósynta menn, en á þessum tíma kunnu fæstir að synda og því ekki að 
spyrja að sögulokum ef þeir duttu útbyrðis.46 Eftir að lifrinni var náð 
var hún tekin um borð og henni komið fyrir í lifrakössum sem voru 
staðsettir hvor á sinni hlið lestarinnar. Eftir þetta var hákarlinn 
orðinn óþarfur og í flestum tilvikum var hann látinn fara til baka í 
hafið. Á hákarlaskipinu Erik tóku lifrakassarnir um 120 tunnur af lif-
ur en eftir að þeir fylltust varð að láta lifrina í lestina, í miðhólfið 
sem kallað var. Kjölfestunni var þá rutt í sjóinn og allt fært til, til að 
rúma sem mest af lifur. Árið 1901 þóttu 150 tunnur lifrar mikill afli, 
en eins og með flestar veiðar gátu aflatölur verið reikular.47

Þegar í land var komið var lifrinni síðan komið á land í tunnum. 
Þær voru síðan settar á teina sem á voru vagnar sem lifrin var flutt á 
í bræðsluhúsið. Þar var lifrin brædd og búið til úr henni lýsi. Í byrjun 
hákarlatímabilsins var lifrin brædd á hlóðum og þannig gert úr 
henni lýsi en undir lok þess fóru þó að rísa lifrabræðslur. Um og eft-
ir miðbik 19. aldar var eftirspurnin eftir hákarlalýsi sem mest, en lýs-
ið var flutt til Evrópu þar sem það var notað til að lýsa upp götur 
hinna ýmsu borga.

Hákarlaveiðar voru arðbærari en aðrar veiðar á þessum tíma sök-
um þess hve gott verð fékkst fyrir lýsið, en það var töluvert hærra en 
verð sem fékkst fyrir t.d. saltfisk.  Þó að hákarlaveiðar á Norðurlandi 
hafi verið í hámarki um og eftir 1850 var verð fyrir hákarlalýsi búið 
að vera hátt í tæpa öld fyrir þann tíma.48 Erfitt er að segja til um 
hvað orsakaði það að hákarlaveiðar á Norðurlandi hófust ekki fyrr, 

46 Guðmundur Gíslason Hagalín, 1980. Virkir dagar I, bls. 107-116.
47 Theodór Friðriksson, 1933, bls. 119.
48 Þorkell Jóhannesson, 1955, bls. 179-180.

ein ástæðan gæti verið lakur skipakostur þar sem aðstæður til veiða 
voru yfirleitt bara góðar á sumrin og haustin. Lýsisverðið hélt engu 
að síður áfram að hækka og þetta háa verð varð að hvata fyrir menn 
að kaupa þilskip og gerast hákarlamenn. Þetta háa verð hlýtur því að 
hafa skapað nýjum mönnum greiðari leið inn í sjávarútveg á þessu 
tímabili og eflt hann.

3.3 Saltfiskur – stutt saga
Efnaðir hákarlamenn urðu til á hákarlatímabilinu, þeir sem höfðu 
hagnast á veiðunum og voru farnir að leyfa sér að huga að frekari 
uppbyggingu. Á Norðurlandi voru það nokkrir þessara efnuðu 
manna sem stofnuðu, ásamt fleirum, Gránufélagið. Félagið varð að 
umsvifamiklu útvegs- og verslunarfyrirtæki sem var starfandi allt til 
ársins 1912.49

Þegar hákarlaveiðar á Norðurlandi fóru að minnka tók við veiði 
og vinnsla á annari tegund hjá mörgum en það var þorskurinn. Um 
það leyti sem Norðlendingar fóru að sækja fastar í þorsk voru Ís-
lendingar búnir að byggja upp ágætis markað fyrir saltfisk í Suður-
Evrópu. Saltfiskurinn var því unninn og seldur út, aðallega til Spánar 
og Ítalíu. Útvegsbændur eins og Hákarla-Jörundur veiddu fiskinn og 
verkuðu og seldu svo kaupmönnum sem komu fisknum á markað. 
Þetta fyrirkomulag hélst óbreytt fram yfir 1900. Þá fóru útgerðir að 
stækka og selja fisk sinn á markað sjálfar. Líkt og með hákarlaveiðar 
höfðu þorskveiðar verið stundaðar um langt skeið en á Norðurlandi 
aðallega til eigin nota. Saltfiskverkunin sjálf hófst fyrir alvöru um 
miðbik 18. aldar, svo að þetta var ekki ný aðferð þó að Hríseyingar 
og aðrir Eyfirðingar væru ekki vanir henni.50 Í Hrísey var þó einhver 
saltfiskverkun stunduð frá 1780 til 1800, að öllum líkindum í fisk
söltunarstöðinni sem byggð var á sama tíma.51 Þilskipafloti Norð
lendinga, sem til varð á hákarlatímabilinu, var nú nýttur til þorsk
veiða á handfæri. Norðlendingar voru ekki vel kunnugir saltfiskverk-
un og frá 1800 til 1875 var þar engin saltfiskverkun stunduð.
49 �Eyþór Þórðarson, 2006. Kaupfélag Suðurnesja 60 ára – Saga í máli og myndum, bls. 

130-131.
50 Jón Þ. Þór, 2002, bls 189-190.
51 �Valdimar Unnar Valdimarsson og Halldór Bjarnson, 1997. Saltfiskur í sögu þjóðar: 

Fyrra bindi, bls. 73-90, 166-192.

Tryggvi Gunnarsson, kaupstjóri Gránufélagsins, hóf að hvetja 
Norðlendinga til saltfiskverkunar. Það gerði hann með því að reisa 
hús til söltunar víða, þar á meðal í Hrísey, og selja saltið í verkunina 
ódýrt. Tryggvi Gunnarsson og Hákarla-Jörundur voru vel kunnugir. 
Eitt sinn kom Tryggvi til Hríseyjar til að heilsa upp á Jörund sem þá 
var að fylgjast með fjórum bátum, fullum af fiski, landa í höfninni. 
Meðal aflans var töluvert magn af lúðu og tók Tryggvi eftir því að 
nokkru eftir að henni var kastað á land varð svarta hlið hennar hvít 
af ormum. Á þessum tíma var ekkert um saltfiskverkun á Norður-
landi og því ekki hagstætt fyrir menn að veiða of mikið af fiski í einu 
því hann einfaldlega skemmdist. Þetta vissi Tryggvi og honum 
gramdist að vita af Eyjafirðinum fullum af fiski ár eftir ár, en  lítið 
sem ekkert af honum veitt því hann geymdist svo illa. Mörgum árum 
síðar ákváð Tryggvi síðan að gera samning við Jörund. Hann fékk að 
leigja hluta af Syðstabæjarlandinu fyrir 30 krónur á ári til þrjátíu ára 
og byggja þar hús til fiskverkunar og söltunar. Húsið var byggt og 
hafið að salta fisk í Hrísey. Til að kenna Hríseyingum að salta fisk 
fékk Tryggvi vanan fiskverkunarmann af Vestfjörðum. Þetta markaði 
upphaf saltfiskverkunar í Eyjafirði.52

Gránufélagið var stofnað árið 1869 og kom það á fót atvinnustarf-
semi víða út með firðinum og rak saltfiskverslun í Hrísey á árunum 
1876 til 1879.53 Tryggvi lét byggja tvö hús í Hrísey, annað til fisk-
móttöku og hitt til fiskverkunar en þessi hús voru almennt kölluð 
Gránuhúsin nyrðra og syðra. Sagt er að með komu Tryggva hafi 
fiskverkun í Hrísey fyrst hafist og fullvinnsla fiskjar til útflutnings 
einnig. Umsvif Gránufélagsins, heimamanna og Norðmanna urðu á 
þessum árum til þess að aukna atvinnu var að fá í Hrísey sem og 
öðrum stöðum í Eyjafirði. Við saltfiskverkunina þurfti líka aukinn 
mannafla og því færði atvinnugreinin mikið af fólki í sjávarplássin og 
fólk fluttist í auknum mæli úr sveitum til sjávarsíðanna á Norður
landi. Norðlendingar, aðallega Eyfirðingar, fóru frá því að flytja út 
tuttugu tonn af saltfiski árið 1876 í það að flytja út 343 tonn árið 
1880. Árið 1877 segir í frétt að um 200 skippund af saltfiski hafi 

52 Vilhjálmur Þ. Gíslason, 1950. Brautryðjendur, bls. 112-115.
53 �Friðrik G. Olgeirsson, 1997. Breytingar á atvinnulífi og búsetu við Eyjafjörð. Saga, 

1, bls. 35-46.

verið tekin frá Hrísey og siglt með út í heim.54 Hvert skippund var 
160 kg og því voru þetta 32 tonn sem voru flutt frá Hrísey. 

Eftir aldamótin 1900 fóru hlutirnir að gerast hraðar og skip urðu 
stærri og afkastameiri með hverju árinu. Vélbátarnir gerðu sjómönn-
um kleift að róa lengri hluta úr árinu, færri menn þurfti á hvert skip 
og allt umstang varð auðveldara. Árið 1905 eignuðust Íslendingar 
svo sinn fyrsta togara. Tveim árum síðar kom fyrsti togarinn sem var 
sérstaklega smíðaður fyrir Íslendinga og sjö árum seinna voru þeir 
orðnir a.m.k. tólf. Togararnir veiddu stóran hluta þorsksins sem fór í 
saltfiskverkunina. 

Í Hrísey var selt salt og tekið á móti saltfiski til vinnslu árið 1902. 
Þá voru 2.165 árabátar skráðir á Íslandi. Flestir nýttu sér vélvæðing
una og settu vélar í skip sín. Með því komust skipin lengra og veiði-
geta margfaldaðist. Á þessum tíma varð einnig sú breyting á að útgerð 
færðist úr höndum bænda og annarra einstaklinga til Akureyrar, þar 
sem þungamiðja sjávarútvegs og verslunar í Eyjafirði var að verða til. 

Fyrri heimsstyrjöldin stóð frá 1914 til 1918 og hafði áhrif á salt-
fiskmarkaði Íslendinga í Evrópu. Árið 1916 var skrifað undir samning 
við Breta þar sem Íslendingar samþykktu að hætta að flytja út saltfisk 
til Danmerkur og að Bretar skyldu í staðinn kaupa þann fisk sem 
þangað átti að fara. Þetta hafði þau áhrif að útflutningur á saltfiski til 
Bretlands jókst töluvert á stríðsárunum á meðan aðrir markaðir urðu 
af fisknum og féllu. Eftir stríðsárin varð mikill vöxtur í togaraútgerð á 
Íslandi. Með auknum fjölda togara jókst þorskaflinn í takt og á þriðja 
áratug 20. aldar fluttu Íslendingar meira út af saltfiski en nokkru sinni 
áður. Árið 1921 nam útflutningur á saltfiski 66,6% af heildarverðmæti 
útflutnings. Útflutningur á saltfiski fór seinna að minnka og frá 1939 
til 1945, yfir seinni heimsstyrjöldina, var útflutningur í sögulegu lág-
marki. Eftir stríðið fór útflutningur að taka aftur við sér og árið 1950 
var hann um 20% af heildarverðmæti útflutnings.55

3.4 Saltfiskur – veiðin sjálf
Eyfirskir sjómenn sóttu þorskinn til saltfiskverkunar upphaflega á 
þilskipum á nálæg mið en um miðja tuttugustu öldina á afkastamikl-
54 Björn Jónsson, 1877. Frjettir. Norðanfari, 71-72, bls. 143-144.
55 Valdimar Unnar Valdimarsson og Halldór Bjarnson, 1997, bls. 89, 192 og 271.

um togurum sem veiddu þorskinn langt á hafi úti. Miklar breytingar 
í tækni urðu einnig á þessu tímabili og aðferðir til saltfiskverkunar 
þróuðust í takt við afkastagetu skipanna þó svo að sama verkunar
aðferð hafi verið við lýði.

Þegar Eyfirðingar hófu að verka saltfisk var verkunin yfirleitt í 
höndum útvegsmannsins, hann veiddi fiskinn, tók hann heim til sín 
og flatti og verkaði þar. Þetta breyttist hins vegar í þá átt að sjómenn 
fóru að selja kaupmönnum fiskinn og kaupmennirnir réðu síðan til 
sín vinnuafl til að verka hann. Önnur leið var að stærri útgerðarfyrir-
tæki réðu til sín fólk til að vinna fiskinn í fiskverkunarstöðvum. Það 
varð algengara eftir komu togaranna. Þá voru fyrirtækin með stóra 
reiti þar sem fiskurinn var flattur út og með fiskgeymsluhús til að 
geyma hann í. Þessi þróun átti sér stað samfara stækkandi skipakosti 
en einnig vegna strangari reglugerða. Sjómenn sem unnu fisk sinn 
sjálfir voru oftar en ekki með lélega aðstöðu til verkunarinnar og 
skiluðu ekki af sér nógu góðri söluvöru. Þetta varð til þess að herða 
þurfti regluverk er varðaði verkunina, sem gerði mönnum ekki leng-
ur kleift að verka fiskinn við hvaða aðstæður sem var.

Það sem þykir sérstakt við saltfiskverkun er að verkunaraðferðin 
hélst að miklu leyti eins frá upphafi verkunar þar til á fjórða áratug 
20. aldar. Aðferðin sem aðallega var notuð  til að vinna fiskinn kallað-
ist Nýfundnalandsaðferðin eða „terraneufsverkun“. Um leið og fisk-
urinn kom úr sjó var hann blóðgaður og blóð og himnur hreinsaðar 
af holdi hans. Eftir það var hann saltaður en mikilvægt þótti að salta 
fiskinn sem fyrst eftir að hann veiddist.  Fiskunum var þá staflað 
hverjum ofan á annan og saltað á milli flaka. Þegar honum var staflað 
var búið að fletja hann. Svona urðu til háir staflar eða stæður af sölt-
uðum fiski. Staflarnir voru látnir standa í nokkra daga en voru þá 
umsaltaðir. Þegar fiskurinn var búinn að draga í sig allt salt sem 
þurfti var hann tekinn og skolaður eða þveginn upp úr söltu vatni. 
Þetta var oft gert niðri í fjöru. Þá var fiskurinn strokinn báðum 
megin með bursta og flakið síðan skolað vel. Eftir aldamót þróaðist 
þvotturinn á fisknum þannig að notkun sjóveita hófst og hægt var að 
dæla sjó í vinnsluhús og þvo fiskinn innandyra. Að þvotti loknum var 
fiskurinn látinn þorna yfir nótt og síðan breiddur út daginn eftir og 
látinn liggja úti í um tvo sólarhringa. Síðan var fisknum staflað í 

margar litlar hrúgur þar til hann var orðinn nógu þurr. Eftir aldamót 
hófu sumir að þurrka fiskinn inni og misjafnt var hvor aðferðin var 
notuð. Næsta skref var að hver stakkur af fiski var pressaður í þeim 
tilgangi að gera flakið sléttara og áferðarfagurra. Ofan á hvern stakk 
var lagt borð og grjót ofan á það og látið vera í einn til tvo daga. Þá 
var sjálft vinnsluferlið búið. Fiskurinn var svo geymdur í þurrkhúsum 
þar til hann var seldur á markaði. Þótt ótrúlegt megi virðast var Ný-
fundnalandsaðferðin notuð að mestu óbreytt allt saltfisktímabilið. Þó 
voru þættir eins og umfang verkunarstaða breytilegir eftir tímabilum 
sem og vinnuaðstaðan sjálf. Aðferðir innan vinnuferlisins breyttust 
einnig með árunum en þar má nefna nýjar aðferðir til stökkunar á 
fisknum sem og mismunandi mikil pressun og þurrkun. Þannig urðu 
til með tímanum tvær mismunandi útflutningsvörur, þurrfiskur og 
blautfiskur sem var þá minna þurrkaður en fiskur sem verkaður var 
með Nýfundnalandsaðferðinni. Á Norðurlandi var nokkuð um út-
flutning á blautfiski. Um 1930 var farið að setja fiskinn í pækil og 
salta hann þannig áður en vinnsluferlið hófst á blautfisknum. Allt til 
1935 jókst verkun á blautfiski en minnkaði síðan aftur eftir það.56

3.5 Síld – stutt saga
Síldin er sú fisktegund sem veidd var við Hrísey yfir allt tímabilið 
sem þessi ritgerð spannar, frá 1850 til 1950. Þetta er langt tímabil og 
erfitt að greina frá atburðum þess og aðferðum í smáatriðum þannig 
að aðalatriðin verða látin duga í þessum kafla.

3.5.1 Norðmenn
Norðmenn áttu stóran hlut í þróun síldveiða í Eyjafirði í lok 19. 
aldar. Á tímum Hákarla-Jörundar á miðri 19. öld, veiddu Norðmenn 
mikið af síld í Eyjafirði. Seinna hófu Svíar að veiða síld í Eyjafirði. 
Hríseyingar veiddu einnig síld og höfðu gert í nokkurn tíma, en 
einungis í litlum mæli. Þá var síldin bæði veidd til manneldis, notuð 
sem beita og sem skepnufóður. Það sem Hríseyinga skorti, sem og 
aðra Eyfirðinga, var þekking á veiðiaðferðum og horfðu þeir því 

56 Valdimar Unnar Valdimarsson og Halldór Bjarnason, 1997, bls. 190-202.

nánast aðgerða- og löngunarlausir á stórfelldar síldveiðar Norð-
manna fram að síðasta áratug 19. aldar.57

Vorgotssíld og sumargotssíld eru við Ísland en Norðmenn veiddu 
úr báðum stofnum ásamt því að veiða norsk-íslenska síld við Ísland 
og Noreg. Síldin gekk yfirleitt síðla sumars inn Eyjafjörðinn og var 
því mest veidd í lok sumars og fram á haust. Meginfæða beggja 
stofnanna er rauðáta og ljósáta. Norðlendingar sem og Norðmenn 
hafa því grætt mikið á árlegri fæðuleit vorgotssíldarinnar.58

Norðmenn byrjuðu fyrst að veiða vorgotssíld í Eyjafirði sumarið 
1867. Fyrstu árin veiddu þeir aðallega við Seyðisfjörð og Eyjafjörð 
en fiskuðu lítið. 

Fjöldi Norðmanna við síld
veiðar á Íslandi 1879-1886

Afli Norðmanna í Eyjafirði

Ár Fjöldi manna
1879 72
1880 578
1881 1.799
1882 1.590
1883 1.807 64,9 þúsund pakkaðra tunna
1884 1.625
1885 802
1886 237

Tafla 1. Fjöldi Norðmanna við veiðar og afli. 
Heimild: Silfur hafsins - Gull Íslands, 1. bindi bls. 54.

Árið 1878 veiddu Norðmenn síld á nokkrum stöðum við Ísland, þar 
með talið Eyjafirði. Sumarið 1878 var síldarveiðafélag stofnað við 
Eyjafjörð með 20.000 króna höfuðstól og áttu Norðmenn frá Ála
sundi helming hluta í höfuðstól og Eyfirðingar hinn helminginn. Fé-
lagið var kallað íslensk-norska síldarveiðafélagið og þrefaldaði það 

57 �Steinar J. Lúðvíksson, 2007. Silfur hafsins – Gull Íslands – Síldarsaga Íslendinga, 2. 
bindi, bls. 13.

58 �Jakob Jakobsson, 2007. Silfur hafsins – Gull Íslands – Síldarsaga Íslendinga, 1. 
bindi, bls. 200-212.

höfuðstól sinn á fyrsta rekstrarári sínu.59 Tilgangur félagsins var að 
stuðla að sameiningu Norðmanna og Eyfirðinga í síldveiðum. Þetta 
sumar höfðu Norðmennirnir skip sín við Hrísey og gekk veiðin 
framar vonum. Norðmenn sigldu jákvæðir heim með aflann og 
hugðust mæta aftur og auka við framkvæmdir í eyjunni.60 Það varð þó 
ekki strax af framkvæmdum en Norðmenn höfðu báta sína enn við 
Hrísey árið 1880 og var eyjan talinn hentugur staður til að geyma 
ýmsa hluti á meðan siglt var inn fjörðinn til Akureyrar.61 Eitt norsku 
skipanna sem voru í Hrísey sigldi til Noregs í júlí með fullan farm, 
eða 1.000 tunnur síldar.62 Á þessari vertíð fluttu Norðmenn um 
100.000 tunnur af síld úr Eyjafirði og var þetta því hið fínasta sumar 
fyrir þá og fengu þeir gott verð fyrir. Þetta háa verð stafaði af því að 
lítill fiskur var við strendur Noregs þetta sama sumar og því lýsis- og 
fiskverð almennt hátt.63 Norskum skipum var tekið að fjölga verulega 
í firðinum og voru þau sumarið 1880 um 50 við Hrísey. Sumarið 
1881 voru Norðmennirnir loks byrjaðir að byggja og voru með tíu 
hús í byggingu og söltuðu síld af miklum krafti í eyjunni. Veiðin var 
hrokkin í gang og árið 1881 voru 1.800 Norðmenn við veiðar við Ís-
land og mokveiddu síldina, unnu hana í landi og sigldu svo með til 
Noregs. Árin 1881 til 1884 mætti segja að hafi verið góðærisár Norð-
manna í veiðum á síld við Ísland. Árið 1883 veiddu Norðmenn lang-
mestan hluta síldarinnar við Eyjafjörð eða um 60% síldaraflans (Tafla 
1). Eftir það fóru aðstæður þó að verða þeim erfiðari og fjöldi sjó-
manna sem og skipa drógst saman.64 Norðmenn hröktust frá Eyja-
firði eftir Norðmannabylinn árið 1884. Þetta óveður er yfirleitt kall-
að Hríseyjarveðrið eða Norðmannabylurinn og skall á Eyjafjörð 
þann 11. september 1884. Helmingur norska flotans í Eyjafirði lá í 
vari rétt suður af Hrísey. Skipin lágu þétt saman og tóku að brotna 
þegar veðrið versnaði og sum rak á brott. Áhafnir gerðu hvað þær 
gátu til að bjarga sér og skipum sínum en það fór svo að flest skipin 

59 Skapti Jósepsson, 1880. Síldarveiðin. Norðlingur, 41, bls. 84.
60 Jónas Jónasson, 1879. Árferði og atvinnuvegir. Fréttir frá Íslandi, 1, bls. 55.
61 Björn Jónsson, 1880. Frjettir. Norðanfari, 41-42, bls. 87-88.
62 Björn Jónsson, 1880. Frjettir. Norðanfari, 45-46, bls. 96.
63 �Björn Jónsson, 1881. Frjettir innlendar. Norðanfari, 51-52, bls. 104. – Björn Jóns-

son, 1880. Frjettir. Norðanfari, 55-56, bls. 118.
64 Hreinn Ragnarsson og Steinar J. Lúðvíksson, 2007, bls. 29-33.

rak á land og voru þau flest skemmd. Þetta voru aðallega síldveiði-
skip, hákarlaskip, nótabátar og smábátar en alls urðu skemmdir á 45 
skipum við Hrísey og Litla-Árskógssand, þar af 39 norskum skipum, 
ásamt ýmsum veiðarfærum og búnaði. Þrír menn fórust. Norðmenn 
fóru því sigraðir heim eftir óveðrið og sést það glögglega á tölum að 
árið eftir sneri lítill hluti þeirra til baka og hafði þetta mikil áhrif á 
síldarútgerð þess bæjar sem flest skipin komu frá. Þeir héldu þó 
áfram að veiða síld við Eyjafjörð en í minna mæli árin eftir bylinn og 
komu nánast árlega til Eyjafjarðar allt til u.þ.b. 1915.65

Samskipti Norðmanna og Eyfirðinga voru ekki alltaf sem best. 
Eyfirðingar sökuðu þá fyrrnefndu oft um að reka heilu síldartorfurn-
ar upp í fjörur fjarðarins, oft við fjörur Hríseyjar, svo að síldin náði 
ekki að ganga inn fjörðinn þar sem hún var veidd af innfæddum. 
Síldveiði Norðmanna við Ísland varð að pólitísku hitamáli og endaði 
með því að lög voru sett árið 1888 um að Norðmenn mættu ekki 
veiða í íslenskri landhelgi nema vera í félagi með Íslendingum og 
ekki eiga meira en helming í því félagi. Þarna var áhugi Norðmanna 
á síldveiðum farinn að minnka og stafaði það af þáttum eins og 
slæmu veðri, litlum afla og aukinni þátttöku Íslendinga í síldveiðum.66

Skip Norðmanna sem komu til Íslands gátu verið mjög mismun-
andi að gerð en flest þeirra voru þilskip. Skipin skiptust svo í margar 
gerðir, en svokallaðar jaktir, seglskip með einu mastri og fjögurra til 
sex manna áhöfn, tíðkuðust þegar Norðmenn fóru að hefja komur 
sínar til Eyjafjarðar. Í jöktunum var pláss fyrir nokkuð hundruð 
síldartunnur en það var álitið lítið miðað við stærri skip eins og galí-
asa. Til glöggvunar um hve algengur skipakostur jaktir voru er hægt 
að rýna í tölur um skipatjón í óveðrinu í Hrísey. Þar og við Litla- 
Árskógssand voru undir tíu jaktir en rétt tæpir tuttugu galíasar og 
um fimm skonnortur. Galíasar voru stærri en jaktir, tvímastra og því 
með fleiri segl, í þeim var meira rúm fyrir síldartunnur og þeir hent-
uðu betur til siglinga til Íslands en jaktir. Skonnortur voru einnig 
nokkuð algengur skipakostur. Líkt og galíasar voru þær tvímastra en 
seglbúnaður þeirra var frábrugðinn galíösunum. Jaktir, galíasar og 
skonnortur voru algengustu skipategundir Norðmanna en þó ekki 
65 Björn Jónsson, 1881, bls. 104.
66 Hreinn Ragnarsson og Steinar J. Lúðvíksson, 2007, bls. 47-55.

allar. Þegar veiðar Norðmanna náðu hápunkti, um 1880, sendu þeir 
gufuskip til Íslands með varning til fiskveiðanna sem vantaði og tóku 
í staðinn síld til baka. Árið 1904 stunduðu tuttugu norsk seglskip 
síldveiðar í Eyjafirði og ári seinna voru þau orðin þrjátíu, en bæði 
árin var þetta um helmingur norska seglskipaflotans við Ísland.67

3.5.2 Íslendingar
Á síðustu áratugum 19. aldar færðist það í vöxt að Íslendingar keyptu 
rekstur síldarstöðva Norðmanna og ráku þær þá sjálfir eða í samstarfi 
við Norðmenn. Norðmennirnir sem áttu síldarstöðvarnar settust 
sumir að á Íslandi. Norsk-íslenska síldveiðifélagið var stofnað um 1880 
og á þeim árum voru fleiri félög stofnuð í firðinum sem og á öðrum 
stöðum eins og Siglufirði. Þessi félög gengu ekki í mörg ár og lögðust 
mörg þeirra niður áður en öldin var öll.68 Eyfirðingar voru því sjálfir 
farnir að stunda síldveiðar og áttu margir lagnet og fyrirdráttarnet en 
félögin veiddu oft einnig með nótum líkt og Norðmennirnir. Norð-
menn héldu þó áfram að veiða síld við Ísland þar til eftir aldamótin 
1900, en þá fór síldveiði heimamanna að aukast í Eyjafirði og síldveiði-
stöð var sett upp á Krossanesi með síldarolíuverksmiðju.69

Eyfirðingar voru þá búnir að ná góðum tökum á síldveiðinni og 
farnir að stunda veiðarnar með öðrum útvegi. Árið 1901 er þetta 
skrifað um síldveiðar á Akureyri og sýnir glöggt að síldveiðar voru 
farnar að verða Eyfirðingum mikilvæg atvinnugrein:

Aðalvinnan í bænum hefur verið síldarvinna, að taka síldina upp úr 
sjónum, bera hana upp úr bátunum, kverka hana, salta, slá tunnurnar 
aftur og skipa þeim út.70

Svíar mættu til Eyjafjarðar um 1905 og hófu að veiða síld. Í Hrísey 
byggðu þeir hús sem voru iðulega kölluð sænsku húsin en annað 
þeirra var pakkhús og hitt íbúðarhús. Þeir byggðu einnig bryggju og 
síldarplan.71 Þeir veiddu ekki nærri því jafn mikið og Eyfirðingar og 

67 �Hreinn Ragnarsson og Steinar J. Lúðvíksson, 2007, bls. 22. – Hreinn Ragnarsson, 
2007. Silfur hafsins – Gull Íslands – Síldarsaga Íslendinga, 1. bindi, bls. 86-87.

68 Skapti Jósepsson, 1880, bls. 84.
69 Matthías Þórðarson, 1930. Síldarsaga Íslands, bls. 216.
70 Matthías Þórðarson, 1930, bls. 188.
71 Elín Björg Ingólfsdóttir, 1990. Hrísey. Súlur, 17, bls. 14.

Norðmenn og stöldruðu heldur ekki lengi við í Hrísey. Verslunar-
menn keyptu sænsku húsin af Svíunum og söltuðu þar einnig síld. 
Með auknum skilningi Hríseyinga á veiðiaðferðum og búnaði sem 
þurfti til veiðanna fór síldveiðin að aukast. Utanaðkomandi fyrirtæki 
komu og leigðu lóðir á Syðstabæjarlandi til vinnslu á síldinni og 
hægt og rólega varð síldarsöltun að stórri atvinnugrein í eyjunni.

Árið 1905 fór nýtt veiðarfæri að ryðja sér til rúms en það var 
snurpunótin. Hún breytti öllum viðhorfum manna til síldveiða og 
gerði þeim kleift að veiða töluvert meira í einu en áður. Þessu mikla 
magni af síld fylgdu hins vegar ekki mikil gæði. Oft var framboðið 
meira en eftirspurnin sem varð til þess að mörg þúsund tunnur seld-
ust ekki strax úr landi og fóru að skemmast sem orsakaði mikla verð-
lækkun á síld. Sú síld sem náðist að selja var oft það illa stærðarflokk-
uð og hirt, jafnvel kramin, að kvartanir urðu æ tíðari. Til að bregðast 
við þessum vanda voru gerðar reglur um síldarmat árið 1911 og 
síldarmatsmenn ráðnir til að sjá til þess að reglunum væri fylgt eftir. 

Bræðslur ruddu sér til rúms um 1910 og breyttu miklu. Tvær 
bræðsluverksmiðjur voru á Akureyri og mikið af síldinni brætt. 
Norðurland var á þessum tíma mesta síldarsvæði landsins og þar var 
Siglufjörður stærstur. Fyrirtæki úr öðrum landshlutum komu sér upp 
aðstöðu fyrir norðan þar sem mikill uppgangur var og vildu eiga þátt 
í gróskunni.

Um 1920 fór að verða algengara að íslenskar útgerðir stunduðu 
línuveiðar á veturna en síldveiðar á sumrin á svokölluðum línuveið
urum. Svonefnd matjessíld fór að ryðja sér til rúms eftir 1930 en hún 
var minna söltuð en venjuleg saltsíld og féll vel að síldarmörkuðum 

Mynd 5. Auglýst eftir síldarstúlkum fyrir vertíðina árið 1930. 
Heimild: Gunnlaugur Tr. Jónsson. 1930. Íslendingur, 35, bls. 3.

og fór það svo að árið 1933 var helmingur síldar sem seld var frá Ís-
landi matjessíld.

Árið 1932 var atvinnuleysi á Íslandi orðið mjög mikið og kreppan 
farin að hafa djúpstæð áhrif á gang samfélagsins. Flestar útgerðir 
áttu erfitt með rekstur og margar þurftu að hætta honum. Um 1930 
var þó komið visst form á íslenskan sjávarútveg yfir árið. Vetrarver-
tíðin gekk sinn vanagang en á sumrin flykktust flestir togarar og 
línuveiðarar landsins norður til síldveiða. Allt að 170 skip voru á 
veiðum þegar mest var og voru það bara íslensku skipin og því 
greinilegt að mikill fjöldi skipa var kominn saman við Norðurland 
yfir sumartímann.72 

Um 1940 fór magn síldar við Norðurland að minnka og var það 
svo að mörg sumur veiddist lítið. Seinna kom í ljós að síld var að 
finna á öðrum stöðum í kringum landið og var einn þeirra Hval-
fjörður. Mikill viðbúnaður var í kringum veiðarnar og árin eftir 
komu æ fleiri skip bæði norður og í Hvalfjörðinn í leit að síldinni, 
búin betri tækjum og veiðarfærum en nokkru sinni áður. En þá stóð 
síldin á sér. Frá 1947 og allt fram til 1958 veiddist lítið sem ekkert 

72 Steinar J. Lúðvíksson, 2007, bls. 39-71.

Mynd 6. Kastað á torfuna sem greinilega hefur verið stór. 
Ljósm. Guðbjartur Ásgeirsson, Ljósmyndadeild Þjóðminjasafns.

og menn skildu ekki hvar síldin var. Þegar tímabilið sem þessi rit-
gerð spannar endar, árið 1950, er fátt um bjartsýnisraddir þegar 
minnst er á síldina. Fimm árum síðar kom þó ný tækni veiðimönn-
um til bjargar en það voru asdik-leitartækin. Þessi tæki gerðu mönn-
um kleift að finna nánast hverja einustu síld sem synti í hafinu um-
hverfis landið en það varð einnig til þess að stórfelldar veiðar héldu 
áfram og urðu að lokum stofninum og útgerðunum að falli.73

3.6 Síld – veiðin sjálf
Helstu veiðarfæri sem notuð voru til síldveiða á Íslandsmiðum voru 
net og nætur. Í lok 19. aldar notuðu Eyfirðingar aðallega ádráttarnet 
til veiðanna en einnig önnur veiðarfæri. Þeir notuðu lagnet fyrr á 
öldum til síldveiða en Norðmenn veiddu einnig í lagnet við Ísland 
til að byrja með. Hér verður stiklað á stóru um þau fjöldamörgu 
veiðarfæri sem notuð voru til síldveiða í gegnum tíðina og um áhrif 
þeirra á síldariðnaðinn.

Fyrirdráttarnet voru net sem hægt var að leggja frá landi. Tiltölulega 
lítinn búnað þurfti til veiða með netinu, en einungis þurfti að eiga net, 
tréstubba til að festa það við botn og bát til að róa út og leggja netið. 
Margir sjávarbændur nýttu sér þessa veiðiaðferð þegar önnur tækni var 
ekki til staðar.74 Lagnetin voru venjuleg net sem voru aðallega lögð á 
grunnsævi og því nauðsynlegt að sigla út og leggja þau, ekki var hægt 
að veiða með þeim uppi í landsteinunum líkt og fyrirdráttarnetum. 
Gallinn við lagnet í upphafi var sá að aðeins var hægt að leggja þau inni 
í fjörðunum og því þurftu menn að treysta á göngur síldarinnar inn 
fjörðinn, en seinna þróaðist veiðarfærið þannig að hægt var að veiða 
með því lengra úti á sjó. Reknetaveiðar hófust ekki í Eyjafirði fyrr en 
árið 1899 en þá veiddu Norðmenn þar í reknet.75 Reknet eru net sem 
ná ekki til botns heldur reka með straumum á yfirborðinu. Net þessi 
voru notuð á hafi úti og því ekki bundin við veiði inni í fjörðunum.76

Það má segja að fyrsti áratugur tuttugustu aldar hafi verið nokk
urs konar tilraunatími í síldveiðum Íslendinga. Nokkur mismunandi 
73 Steinar J. Lúðvíksson, 2007, bls. 112-155.
74 �Jón Þ. Þór, 2003. Saga sjávarútvegs á Íslandi – 2. Bindi 1902-1939: Vélaöld, bls. 185.
75 Matthías Þórðarson, 1930, bls. 190-191.
76 �Jakob Jakobsson, 2007. Silfur hafsins – Gull Íslands – Síldarsaga Íslendinga, 2. 

bindi, bls. 242.

veiðarfæri voru notuð til veiðanna og þær stóðu oftast bara yfir 
sumartímann. Síldveiðar voru Norðlendingum sérstaklega mikil-
vægar og yfir sumartímann stunduðu flestir eyfirskir bátar síldveiðar. 
Eftir aldamót einkenndust síldveiðar á Norðurlandi aðallega af land-
nóta- og reknetaveiðum og var þá oft veitt á sexæringum. Árið 1911 
voru það Norðmenn sem voru að veiða meirihluta síldarinnar við Ís-
land og það var ekki fyrr en 1916 að Íslendingar veiddu fleiri tunnur 
af síld en þeir og héldu þeir forskotinu eftir það. 

Tilkoma síldveiða á hafi úti fyrir Norður- og Austurlandi hafði 
mikil áhrif á gang veiðanna og gerði sjómönnum kleift að elta síldina 
lengra en rétt út úr fjörðunum. Um aldamótin 1900 kom hingað 
norskt gufuskip, Brimnæs, og var ætlað að stunda línuveiðar. Með-
ferðis voru þó síldarnet til þess að veiða síld í beitu. Alla síld sem 
ekki þurfti í beitu átti að salta í tunnur. Eitt árið veiddist nokkuð 
magn af síld í netin og ári seinna ákvað útgerðarmaður Brimnæs að 
senda tvö gufuskip hingað til þess að veiða síld í reknet. Rétt eftir 
aldamótin 1900 voru skipin orðin þrjú, en það ár veiddu skipin 916 

Mynd 7. Háfað úr nótinni um borð í togarann. 
Ljósm. Guðbjartur Ásgeirsson, Ljósmyndadeild Þjóðminjasafns.

tunnur af saltaðri síld. Áhugi meðal norskra útgerðarmanna kviknaði 
á þessum veiðum í kjölfar árangurs Brimnæs. Á næstu árum fjölgaði 
norskum skipum á Íslandsmiðum. Skipin veiddu þá á línu fyrir 
austan og vestan fyrri part sumars, en héldu norður fyrir land í lok 
júlímánaðar til þess að veiða þar síld í reknet. Árið 1903 fór að kom-
ast skriður á reknetaveiðar í Eyjafirði en það sumar voru níu skip á 
síldveiðum á reknetum þar. Fyrsta síldarsöltun af reknetaveiðum 
fyrir norðan var á Raufarhöfn árið 1901. Fyrsta síldarsöltun á  
Siglufirði var árið 1903.77

Norðmenn veiddu með nót í svokölluðu nótalagi. Þá unnu 
nokkrir bátar saman við að fanga síldina með nót. Oft voru notaðar 
fjórar nætur í einu nótalagi. Lína var á báðum endum hverrar nótar 
svo hægt væri að draga nótina að landi, svo var síldinni mokað upp 
úr nótinni með svokölluðum ausum. Dæmigert nótalag samanstóð 
yfirleitt af 16 til 18 mönnum. Þeir hleyptu vörpum sínum niður þar 
sem þeir vissu að síldin væri og lokuðu hana inni í „lása“ upp við 
land. Eyfirðingar hófu að vinna í nótalögum og árið 1902 töldu þau 
ellefu.78 Síðla sumars árið 1904 er sagt að um 12 til 14 nótaútgerðir 
væru byrjaðar að veiða síld í Eyjafirði.79

Norðmenn höfðu lagað amerískt veiðarfæri til veiðar á uppsjávar-
fiskum að sínu höfði. Það var herpinót, öðru nafni snurpunót. Hér við 
land hófu menn að veiða síld í herpinót um 1903-1904. Fyrst um sinn 
var eitt skip með eina nót, en síðar var veitt í eina nót af tveimur skip-
um en það auðveldaði alla vinnu við veiðarnar. Það sem þessi nýju 
veiðarfæri, reknetið og herpinótin, höfðu helst í för með sér að nú var 
hægt að veiða síld á hafi úti í stað þess að treysta á það að síld gengi inn 
í firði. Árið 1904 gerðu Norðmenn síðan tilraun til að veiða með 
herpinót sem hægt var að veiða með í dýpri sjó en með venjulegum 
nótum. Herpinótin var lögð umhverfis síldartorfur úr tveim skipum og 
henni síðan „snurpað“ upp svo að hún varð að poka sem opinn var að 
ofan.80 Við allar nótaveiðar var eitt stórt skip sem geymdi aflann ásamt 
nokkrum minni bátum, nótabátum sem lögðu nótina. Árið 1940 kom til 

77 Jón Þ. Þór, 2003, bls. 180-182.
78 Matthías Þórðarson, 1930, bls. 91-95.
79 Einar Hjörleifsson, 1904. Aflabrögð. Norðurland, 44, bls. 175.
80 Jakob Jakobsson, 2007, bls. 248-250. - Jón Þ. Þór, 2003, bls. 182-185.

sögunnar ný gerð af nót, svokölluð hringnót. Hún var sambærileg 
herpinótinni nema að því leytinu til að hún hentaði minni skipum betur 
sem leiddi til þess að færri en áður þurftu að vera í áhöfn og veiðarfærið 
var enn auðveldara í notkun. Við hringnótaveiðar þurfti einungis einn 
nótabát sem þótti einfalda veiðarnar töluvert.81 Fram til 1950 varð mikil 
þróun á öllu sem sneri að veiðum og verkun síldarinnar. Bæði bátar og 
veiðarfæri urðu stórtækari og margar vinnsluaðferðir urðu til við 
vinnslu á síldinni. Þar má helst nefna ísun, frystingu, reykingu, þurrkun, 
söltun og loks niðursuðu.82 Reknet og herpinót voru þau tvö veiðarfæri 
sem voru mest notuð fyrstu tvo áratugi 20. aldar. Í töflu 2 má sjá fjölda 
skipa sem veiddu síld með reknetum frá 1903 til 1907 á Íslandi.

Ár Fjöldi skipa Veiði í tunnum
1903 9 2.980
1904 13 6.125
1905 24 10.265
1907 27 10.092

Tafla 2. Fjöldi skipa og heildarveiði Íslendinga með reknetum. 
Heimild: Matthías Þórðarson. 1930. Bls. 199.

Síldarstöðvar voru í Hrísey og þar var söltuð síld. Síldin var oftast 
söltuð með hvítu salti en eftir 1910 var farið að kryddsalta síldina 
einnig. Litlu seinna ruddu síldarverksmiðjur sér til rúms í Eyjafirði 
en í þeim var brætt lýsi eins og áður sagði. Þar var framleitt lýsi úr 
þeirri síld sem ekki var hæf til söltunar og mjöl unnið úr afgangin-
um. Íshús voru byggð út um allt land um aldamótin 1900 til að 
geyma í síld til beitu og halda henni ferskri. Íshúsin voru mikil 
bylting þar sem loksins var hægt var að geyma síldina í þó nokkurn 
tíma. Síld þránar mjög fljótt og skemmist sé hún ekki geymt í köldu 
umhverfi og því var erfitt að ætla að vinna hana og senda út án þess 
að hún skemmdist.83

81 Steinar J. Lúðvíksson, 2007, bls. 92.
82 Ástvaldur Eydal, 1948. Silfur hafsins, bls. 105-110.
83 Jón Þ. Þór, 2003, bls. 191.

4. Aflatölur og útflutningur
Í þessum kafla verður reynt að gefa sem nákvæmast yfirlit yfir þróun 
aflamagns og útflutnings frá Hrísey á árunum 1850 til 1950. Þegar 
kom að því að finna gögn sem vörpuðu ljósi á hve mikið umfang 
sjávarútvegsins í Hrísey var, var ekkert um gögn fyrir 1931 sem 
sýndu afla- eða útflutningstölur frá Hrísey. Eyjan varð ekki að sjálf-
stæðu sveitarfélagi fyrr en það ár og því verður einnig stuðst við 
gögn frá Arnarneshreppi og Árskógssandi til að fá heildaryfirlit yfir 
afla og útflutning, þó það yfirlit verði að sjálfsögðu aldrei alveg ná-
kvæmt. Einnig verða afla- og útflutningstölur frá Eyjafirði og Akur-
eyri bornar saman við gögn frá því sveitarfélagi sem Hrísey var hluti 
af á hverjum tíma til að skoða hlut Hríseyinga af heildarafla og út-
flutningi frá Eyjafirði á tímabilinu. Gögnin sem unnið var með 
spanna tímabilið frá 1898 til 1941 og því ljóst að fyrri hluti tímabils-
ins sem unnið er með í ritgerðinni er ekki með í þessum gögnum og 
heldur ekki síðasti áratugurinn. Einnig var rýnt í tímaritsgreinar sem 
taldar voru koma að gagni þegar gögn vantaði. 

Ár Fjöldi þilskipa í Hrísey
1931 1
1932 1
1933 1
1934 1
1935 2
1936 2
1937 2
1938 4
1939 6
1940 8
1941 4

Tafla 3. Fjöldi þilskipa í Hrísey 1931-1941. 
Heimild: Fiskiskýrslur og hlunninda árin 1931-1941.

Í Hrísey, líkt og í mörgum öðrum sjávarplássum á Íslandi, einkennd
ist fyrri hluti 20. aldar af tímabilum mikilla framfara en einnig mikilla 
sveiflna í samfélaginu. Eftir að Hrísey varð að sjálfstæðu sveitarfélagi 
breyttist í raun ekkert hvað varðaði sjávarútveg. Á millistríðsárunum 
eftir kreppu komust viðskiptahættir í samt lag á ný eftir takmarkanir 
fyrri heimsstyrjaldarinnar á útflutningi sjávarafurða. Á þessum tíma 
var líflegt í eyjunni og íbúafjöldi náði sögulegu hámarki um 1940 og 
fjöldi þilskipa hár sem aldrei fyrr (Tafla 3). Hríseyingar veiddu á þess-
um tíma mest af síld og þorski. Það sem skildi Hríseyinga, sem og 
aðra staði í utanverðum Eyjafirði, að frá öðrum stöðum á þessum 
tíma var hve gríðarlega mikilvægar síldveiðar voru í samanburði við 
þorskveiðar. Því er kannski ekki að furða að útgerð þilskipa frá Hrís-
ey sé ekki meiri en raun ber vitni þar sem línu- og handfæraveiðar á 
þorski þóttu ekki jafn mikilvægar og  síldveiðar sem voru Hríseying-
um allt á þessum árum. Þilskipin kunna að hafa verið notuð til þorsk-
veiða og því voru þau mörg eftir að kreppan hófst af alvöru um 1930 
þar sem verð á saltfiski lækkaði gífurlega í kjölfar hennar og útgerðin 
var því ekki eins arðbær og hún gat orðið áður.84 Síldveiðar höfðu 
því, á tímanum eftir að Hrísey varð að sjálfstæðu sveitarfélagi, yfir-
höndina og sést það glöggt á afla- og útflutningstölum sem sýndar 
eru í næstu köflum. Í ritgerðinni er fjallað um veiðar og vinnslu á 
þrem fisktegundum; hákarli, þorski og síld. Margar afurðir voru 
framleiddar úr þessum tegundum eins og úr þorsklifur, og lýsi úr öll-
um þrem tegundunum var framleitt á einhverjum tímapunkti, en til 
einföldunar og sökum skorts á gögnum verður einungis fjallað um 
afla og útflutning á þorski, saltfiski og síld. 

4.1 Hákarl
Misjafnt var eftir tíðarfari og gengi veiða hve mikið var flutt út af 
hákarlalifur en afli í veiðiferð gat verið allt frá 50 upp í 200 tunnur 
hákarlalifrar en 200 tunnur þótti töluverður afli. Þegar lifrin kom í 
land var hún brædd og  úr 33 tunnum af lifur komu u.þ.b. 20 tunnur 
lýsis. Því er hægt að áætla að útflutningur úr einni veiðiferð hafi 
verið allt frá 36 upp í 120 tunnur lýsis. Árið 1867 náði útflutningur 

84 Jón Þ. Þór, 2003, bls. 153-156.

hákarlalýsis frá Íslandi hámarki og voru þá fluttar út 13.100 tunnur 
eða 812 þúsund lítrar af lýsi.85

Árið 1853 var Hákarla-Jörundur hluthæsti hákarlamaðurinn í 
Eyjafirði en þá vertíð var hlutur hans 7,25 tunnur lýsis. Ári seinna var 
hlutur Jörundar orðinn 9 tunnur lýsis en þá vertíðina var hann for-
maður á þilskipi ólíkt árinu á undan.86 Jörundur fluttist til Hríseyjar 
árið 1862 og þá var afli og útflutningur frá eyjunni líklega ekki mikill 
þar sem einungis var búið á tveim bæjum. Það er því um fjörutíu ára 
tímabil, frá því að Jörundur settist að í Hrísey og fram að aldamótum, 
þar sem erfitt er að segja til um aflatölur frá Hrísey. Hákarlavertíðir 
stóðu ekki lengur yfir en í þrjá til fjóra mánuði ár hvert. Hver veiði-
ferð gat varað í allt að þrjár vikur. Hákarlavertíðin árið 1883 í Eyja-
firði var sú besta í manna minnum en þá var brætt lýsi í alls 3.100 
tunnur og var afli á hvert skip yfir vertíðina um 220 tunnur. 

4.2 Þorskur
Séu aflatölur úr Arnarneshreppi á opnum bátum og mótorbátum frá 
1898 til 1911 bornar saman við aflatölur frá öllum Eyjafirði sést að 
fyrri hluta tímabilsins er nokkur fylgni á milli þessara tveggja staða 
85 �Guðmundur Gíslason Hagalín, 1980, bls. 112-114. – Guðni Einarsson, 1994, 27. 

febrúar. Verkfræðingar í vinnugöllum á sunnudegi. Morgunblaðið.
86 Jón Þ. Þór, 1981, bls. 422.

Mynd 8. Þorskafli í Arnarneshreppi og Eyjafirði 1898-1911.

(mynd 8). Þorskafli í Arnarneshreppi er nokkuð stöðugur yfir allt 
tímabilið og er í kringum 500 tonn. Mestur er aflinn árið 1910 í 
rúmum þúsund tonnum en minnstur árið eftir í einungis tíu tonn-
um. Eyjafjarðarsvæðið í heild bætir við sig töluverðum afla í lok 
tímabilsins en þá var orðið meira um að veitt væri á litlum vélbátum, 
bæði á handfæri og línu, og gæti fjölgun þessara báta skýrt auknar 
þorskveiðar á svæðinu.87

Á mynd 9 sést magn útflutts þorsks frá Akureyri og Eyjafjarðar-
sýslu í tonnum frá 1898 til 1912. Sé útflutningurinn frá Eyjafirði bor-
inn saman við afla á opnum bátum og mótorbátum fyrir sömu ár sést 
glögglega að ekki næstum því allur aflinn er fluttur út. Eyfirðingar 
veiddu og unnu saltfisk úr þorski einungis hluta af árinu þar sem 
tíðarfar gat verið slæmt og ís inni á firðinum heilu og hálfu sumrin. Á 
næstu árum jókst útflutningur frá Eyjafirði, þar með talið Akureyri, 
töluvert en var þó nokkuð sveiflukenndur (mynd 10). Árið 1915 hefur 
eftirspurn eftir saltfisknum verið töluverð en það ár var fluttur út all-
ur þorskur sem veiddist í Eyjafirði á róðrar- og mótorbátum. Árið 
eftir var farið að gæta áhrifa fyrri heimsstyrjaldarinnar en árið 1916 
gerðu Bretar viðskiptasamning við Íslendinga sem gerði það að verk-
um að ekki var lengur hægt að flytja saltfisk út til Danmerkur en það-
an var hann yfirleitt fluttur til annarra landa á meginlandi Evrópu. 
Þessi samningur varð til þess að erfiðara gat verið selja saltfiskinn og 
87 Jón Þ. Þór, 2003, bls. 153.

Mynd 9. Útflutningur á þorski frá Akureyri og Eyjafjarðarsýslu 1898-1912.

árið eftir datt útflutningur frá Akureyri og Eyjafirði niður í rétt rúm 
300 tonn. Sé útflutningurinn borinn saman við saltfiskútflutning á 
landsvísu sést greinilega að árið 1917 hefur útflutningur verið með 
minnsta móti en farið vaxandi aftur eftir það. Útflutningur á saltfiski 
frá Eyjafirði hefur komið í meiri sveiflum en á landsvísu, en í lok 
tímabilsins hafði hann í raun ekkert aukist. 

Árið 1931 var heildarþorskafli Hríseyinga um 1.400 tonn (mynd 
11). Aflinn minnkaði töluvert um 1934 og fór ekki að aukast aftur að 

Mynd 10. Útflutningur á þorski frá Akureyri og Eyjafjarðarsýslu borinn saman við 
útflutning frá Íslandi 1915-1921.

Mynd 11. Þorskafli í Hrísey 1931-1941.

ráði fyrr en árið 1941. Árin sem aflinn var hvað minnstur var síldar-
söltun í Hrísey orðin allsráðandi og veiðar á þorski gætu hafa þótt 
aukaatriði þessi ár. 

4.3 Síld
Fyrir aldamótin 1900 var aðallega litið á síld sem mikilvæga beitu. 
Um aldamótin voru Norðmenn hins vegar farnir að veiða síld í 
Eyjafirði á skala sem Eyfirðingar höfðu ekki séð áður. Í einni veiði-
ferð árið 1904 veiddi norskt gufuskip 1.100 tunnur af síld á rétt 
rúmri viku. Síldarafli var mjög sveiflukenndur hjá Eyfirðingum og 
fór það eftir því hve nærri landi síldin gekk og þá hvernig hægt var 
að veiða hana. Eins og sést á mynd 12 var síldarafli í Arnarneshreppi 
stór hluti af heildarsíldarafla Eyfirðinga í byrjun 20. aldar. Aflinn 
hefur verið umreiknaður í tonn. Aflinn var yfirleitt ekki meiri en 200 
tonn á ári í Arnarneshreppi og gat farið niður í nánast ekkert, en 
minnsti árlegi afli skráður í Arnarneshreppi á þessum árum voru 0,8 
tonn árið 1911. Árið 1902 sést greinilega að metveiði er á síld í Eyja-
firði en þar náði aflinn rétt rúmum 1.800 tonnum. Þessar tölur sýna 
einungis afla á opnum bátum og mótorbátum, eftir að þeir komu til 
sögu eftir aldamót. Því er ekki víst að þetta gefi upp hárrétta mynd 

Mynd 12. Síldarafli í Arnarneshreppi og Eyjafirði 1898-1911.

af heildarsíldarafla þar sem skráning afla á þessum árum ekki jafn 
nákvæm og nú á dögum.88

Þegar Arnarneshreppur er borinn saman við Eyjafjarðarsvæðið í 
heild sinni, fyrir utan Akureyri, er ljóst að eftir 1903 samanstendur 
meirihluti síldarafla í Eyjafirði af afla úr hreppnum. 

Á mynd 13 sést yfirlit yfir útflutning á síld frá Akureyri annars 
vegar og Eyjafjarðarsýslu hins vegar. Útflutningur úr Eyjafjarðar-
sýslu er yfirleitt um og yfir 200 tonn en undantekningar eru árin 

88 Hagstofa Íslands, 1997. Hagskinna: Sögulegar hagtölur um Ísland, bls. 300-302.

Mynd 14. Útflutningur á síld frá Akureyri og Eyjafjarðarsýslu 1915-1921.

Mynd 13. Útflutningur á síld frá Akureyri og Eyjafjarðarsýslu 1898-1912.

1911 og 1912. Útflutningurinn 1911 er 500 tonn og árið á eftir 
8.000 tonn sem hefur verið metafli. Ef tekið er mið af aflatölum frá 
Eyjafirði á sama tíma (mynd 12) sést að afli á opnum bátum náði 
einungis 45 tonnum árið 1911 og 0,8 tonnum í Arnarneshreppi. Hér 
er því líklega um að ræða veiðar á öðrum skipum en opnum bátum 
og mótorbátum.

Á tímabilinu frá 1915 til 1921 fundust einungis tölur um útflutn-
ing á síld frá Akureyri og Eyjafjarðarsýslu saman (mynd 14). Hér hef-
ur útflutningur dregist verulega saman frá því sem hann var árin 
áður. Þrátt fyrir að útflutningur frá Eyjafirði hafi verið í minna lagi 
var útflutningsverðmæti á síld að aukast á þessum árum og mikil 
uppbygging að eiga sér stað í síldveiðum, sérstaklega á Norðurlandi. 

Tíu árum seinna varð Hrísey að sjálfstæðu sveitarfélagi og er 
hægt að sjá hvað eyjarskeggjar veiddu mikið af síld frá árinu 1931 til 
1941 (mynd 15). Það er greinilegt að uppgangur var mikill og að 
síldveiðin í Hrísey hefur verið í miklum vexti. Árin 1937 og 1938 var 
Hrísey í öðru sæti af síldarstöðum á Íslandi varðandi magn af söltuð-
um tunnum, á eftir Siglufirði.89 Sé afli þessi ár fyrir Hrísey skoðaður 
ber þó tölum ekki saman en á mynd 15 er aflinn, umreiknaður í tonn, 
töluvert hærri en gefið er upp í öðrum heimildum. Síldarsöltun náði 

89 Hreinn Ragnarsson, 2007, bls. 318.

Mynd 15. Síldarafli í Hrísey 1931-1941.

hámarki árið 1940 í rúmum 6.000 tonnum sem er einmitt á sama 
tíma og íbúafjöldinn var í hámarki. 

5. Áhrif sjávarútvegs á efnahag
Líkt og með afla- og útflutningstölur fundust ekki tölur fyrir afla- 
og útflutningsverðmæti fyrr en árið 1931. Á mynd 16 sést yfirlit yfir 
heildarútflutningsverðmæti frá Hrísey árin 1931 til 1939. Mjög lík-
legt er að meirihluti þessa sé útflutningur á afla en auk þess gæti 
eitthvað verið um útflutning á landbúnaðarafurðum. Árið 1932 
minnkaði útflutningur frá eyjunni töluvert en þetta ár var Íslending-
um hvað erfiðast fjárhagslega vegna afleiðinga kreppunnar miklu 
sem reið yfir heimsbyggðina á þessum tíma. Lágt verð fékkst fyrir 
afurðir sem leiddi til minni útflutningsverðmæta. Það sem mesta 
athygli vekur þó á myndinni er mjög lágt verðmæti útflutnings árin 
1936 til 1938. Alls er óvíst hvers vegna svo lítið verð fékkst fyrir 
vörur á þessum árum. Sé þorsk- og síldarafli á þessum árum skoð
aður á myndum 11 og 15 sést að síldarafli þessi ár var með besta móti 
á meðan þorskafli var ekki mikill sé tekið mið af árunum á undan. 
Svarið gæti því verið að lítið hafi verið flutt út af þorski og lágt verð 
hafi fengist fyrir síldina á þessum árum en því verður þó ekki svarað 

Mynd 16. Heildarverðmæti útfluttra vara frá Hrísey 1931-1939.



TÍMARITIÐ SÚLUR� 127

hér. Önnur útskýring gæti verið sú að síldin sem útflutt var frá Hrís-
ey hafi verið flutt til Akureyrar og sé því hluti af útflutningstölum 
þaðan.

6. Áhrif sjávarútvegs á íbúaþróun
Í upphafi tímabilsins sem þessi ritgerð spannar var Hrísey lítið 
sveitasamfélag sem hafði haldist óbreytt öldum saman. Íbúar voru 
fáir og tíðarfar erfitt seinustu áratugi 19. aldar. Sérstaklega slæmt var 
það áratugina 1870-1890 á öllu landinu, á Norðurlandi skullu oft á 
frosthörkur og varð jafnvel 30 stiga frost. Sú þróun átti sér stað á 
þessum tíma að fólk fór að flytjast að sjávarsíðunni og allmargir til 
Akureyrar sem var að verða þungamiðja verslunar á Norðurlandi. 
Við sjávarsíðuna gátu menn bæði stundað landbúnað og fiskveiðar í 
stað þess að búa lengra inni í landi og þurfa að treysta einungis á 
landbúnaðinn. Á þessum árum var oft góður afli í Eyjafirði og mikið 
af fiski sem hlýtur að hafa auðveldað hinum svokölluðu sjávarbænd-
um lífið. Eftir því sem leið á tímabilið sem þessi ritgerð spannar átti 
þessi þróun á fólksflutningum til sjávarsíðu og í þéttbýli bara eftir að 
aukast. Þegar tíðarfar var sem verst fluttust margir Íslendingar af 
landi brott til Vesturheims í von um betra líf. Það vekur þó athygli 
að á meðan landsmönnum í heild fækkaði 1880-1890 fjölgaði íbúum 
í Eyjafirði, sem bendir jafnvel til þess að þrátt fyrir miklar frosthörk-
ur, hafís og almennt erfitt tíðarfar hafi íbúar fjarðarins ekki séð 
ástæðu til brottflutninga.90 Á þessum sama tíma var farið að rofa til í 
sjávarútvegi og hákarlaveiðar orðnar að arðbærri atvinnugrein í 
Eyjafirði sem veitti fjölda manns atvinnu og gaf vel í aðra hönd. 
Bændur sem fóru í hákarlalegur á vorin og voru þar fram að slætti  
þénuðu margfalt meira en þeir hefðu þénað fyrir vinnu sína í landi 
yfir allt árið. Í lok 19. aldar var kaupmannastéttin farin að stækka og 
stunduðu þeir bæði verslun og útgerð. Formenn og eigendur há-
karlaskipanna efnuðust mest og sumir þeirra áttu seinna eftir að 
gegna lykilhlutverki í samfélagi Eyfirðinga og hafa mikil áhrif á þró-
un þess. Þar sem skilin á milli verslunar og útgerðar urðu sífellt 
90 �Bernharð Haraldsson, 1968. Athugun á íbúadreifingu og atvinnuskiptingu í Eyja-

fjarðarsýslu 1860-1960. Eyfirðingarit 1, Akureyri, bls. 68.

minni og óskýrari urðu fyrrum eigendur hákarlaskipa eins og 
Tryggvi Gunnarsson miklir verslunarmenn einnig. Hákarlaveiðar 
Eyfirðinga höfðu því gífurleg áhrif á gang samfélagsins og ekki síst í 
Hrísey. Einn fremsti hákarlaformaður Eyfirðinga og þótt víðar væri 
leitað, Hákarla-Jörundur, stuðlaði líklegast mest að því að byggðin í 
Hrísey fór að stækka í lok 19. aldar. Hefði hann ekki stýrt útgerð 
sinni frá Hrísey og leyft vinnufólki sínu að búa á Syðstabæjar-
landinu, þar sem byggðin í Hrísey er staðsett í dag, er óvíst hvort at-
burðarás hefði orðið sú sem varð. Sé íbúaþróun í Hrísey skoðuð frá 
því að Jörundur kom árið 1862 og fram að aldamótum sést að íbúum 
í eyjunni fjölgaði úr u.þ.b. 25 manns upp í rúmlega 90 manns sem er 
fjölgun upp á rúmlega 350% á þrjátíu árum.91

Erfitt er að geta sér til um hvernig farið hefði ef hákarlaveiðar 
hefðu ekki orðið eins miklar og raun ber vitni í Eyjafirði og ef verð á 
hákarlslýsi hefði ekki verið eins hátt og það var. Allir þessir þættir, 
ásamt mikilli þróun í skipasmíðum á þessum tíma hafa líklega stuðl-
að að aukinni byggð í Hrísey. Þegar tölur um íbúafjölda á stöðum í 
Eyjafirði eru skoðaðar sést vel hvað Hrísey var lítið samfélag fyrir 
aldamót. Sé íbúafjöldi Hríseyjar þegar Jörundur fluttist í eyjuna árið 

91 Þjóðskjalasafn Íslands. Manntöl. Sótt af: http//:manntal.is/

Mynd 17. Samanburður á íbúafjölda í Hrísey og Grímsey 1860-1920.

1862 borinn saman við íbúafjölda í Grímsey, sem þá var minnsta 
byggðalag Eyjafjarðarsýslu, er ljóst að Hrísey ein og sér var líklega 
langminnsta byggðin í Eyjafirði á þeim tíma (mynd 17). Ekki líður 
þó á löngu þar til íbúum fer að fjölga og árið 1890 eru Hríseyingar 
orðnir fleiri en Grímseyingar. Fram til 1910 er íbúafjöldi á þessum 
tveim stöðum mjög svipaður en árið 1920 er nokkuð ljóst að mikill 
vöxtur er á íbúafjölda í Hrísey og hún orðin að töluvert stærri byggð 
en Grímsey.92

Þó svo að þorskveiðar og saltfiskvinnsla Eyfirðinga hafi ekki verið 
jafn mikil og annars staðar á landinu fyrir aldamót voru veiðarnar 
vissulega stundaðar og gegndu veigamiklu hlutverki í sjávarútvegi 
Eyfirðinga um það leyti sem verð á hákarlslýsi tók að lækka. Þá voru 
Eyfirðingar búnir að byggja upp ágætis þilskipaflota sem borgaði sig 
ekki lengur að gera út til hákarlaveiðanna og þótti arðbærara að 
veiða á þeim þorsk. Þilskip Hákarla-Jörundar voru gerð út á botn-
fiskveiðar eins og fram kom í ævisögu Tryggva Gunnarssonar, en þar 
segir að Jörundur hafi horft á löndun úr skipum sínum á bryggjunni 
í Hrísey og þar hafi m.a. verið landað lúðu. Það er því dálítil ein-
földun að segja að þorskveiðar einar og sér hafi haldið uppi útvegi í 
Hrísey eftir hákarlatímabilið, heldur voru það líka veiðar á öðrum 
botnlægum tegundum eins og lúðu og ýsu. Bæði hákarlatímabilið og 
sá tími þegar sem mest var veitt af síld eru ákveðin gullaldarár í sjáv-
arútvegssögu Hríseyjar og einmitt þessi ár var fjölgun íbúa hvað 
mest. Það má því segja að þó svo að þorskveiðar hafi aldrei náð 
miklum hæðum fyrr en mögulega eftir tímabilið sem fjallað er um í 
þessari ritgerð hafi þær átt stóran þátt í að viðhalda þeirri byggð sem 
var byrjuð að myndast. Um 1880 stofnaði Gránufélagið saltfiskverk-
unarstöð í Hrísey. Þá voru hákarlaveiðar enn stundaðar en í minna 
mæli en áður. Hákarlaveiðarnar, sem áttu mikinn þátt í fjölgun fólks 
í eyjunni, voru því stundaðar ásamt aukinni sókn í þorsk sem þýddi 
að umfang útgerðarinnar jókst og fleira fólk þurfti til að vinna fisk-
inn. Þetta kemur heim og saman við tölur um íbúafjölda en ára-
tuginn 1880 til 1890 fjölgar Hríseyingum og voru þeir orðnir næst-
um hundrað talsins árið 1890 og hélst íbúafjöldinn nokkuð stöðugur 

92 Bernharð Haraldsson, 1968, bls. 95, 99.

næstu tvo áratugi. Tíðarfarið var töluvert betra síðasta áratug 19. 
aldar en það var áður. Í öllum Eyjafirði var fólksfjölgun meiri á þess-
um áratug en hafði verið, en íbúum sýslunnar fjölgaði um 21,4% 
þennan áratug.93 Þessi verulega aukning er líklega bæði að þakka 
batnandi veðri, minnkandi Vesturheimsferðum, bættu heilsufari, t.d. 
minnkandi ungbarnadauða, og aukinni þróun í sjávarútvegi og þar 
með betri lífskjörum Eyfirðinga, sem áttu eftir að lagast enn á kom-
andi áratugum. 

Árið 1920 voru íbúar Hríseyjar fleiri en nokkru sinni fyrr. Enn var 
eyjan hluti af Arnarneshreppi og ári seinna Árskógssandi, en það sem 
hefur breyst er að Hrísey er orðin að ört vaxandi samfélagi sem 
verður sífellt meira sjálfbjarga. Síldveiðar voru eins og komið hefur 
fram stundaðar allt tímabilið frá 1850 til 1950, fyrst til beitu, en eftir 
því sem leið á 20. öldina og reynsla Eyfirðinga af nýrri veiðitækni og 
veiðarfærum varð meiri varð Norðurland miðstöð síldveiða á Ís-
landi, þá sérstaklega Eyjafjörður og Siglufjörður. Þó svo að Hrísey
ingar hafi ekki veitt og unnið síld í sama mæli og Siglfirðingar og 
Akureyringar var fólksfjölgun í Hrísey hlutfallslega mikil á meðan 
síldveiðar stóðu sem hæst. Frá 1920 til 1930 fjölgaði Hríseyingum 
um 65% og frá 1920 til 1940 fjölgaði þeim um 75% og íbúar árið 
1940 voru orðnir 337. Meginástæða mikillar fjölgunar þessa tvo ára-
tugi var stórauknar síldveiðar Hríseyinga á þessum tíma. Veiðarnar 
þróuðust frá því að vera einungis stundaðar til að ná í beitu en þá 
hafði verið farið eins stutt út á sjó og hægt var til þess að sækja fisk-
inn. Seinna, þegar veiðarnar fóru að færast úr fjörðunum og út á haf 
fóru síldarstöðvar einnig að færast utar í Eyjafjörðinn. Þá var stað-
setning Hríseyjar kjörin sem löndunarstaður fyrir skip á síldveiðum, 
eyjan liggur frekar utarlega í firðinum og fremur stutt að sigla 
þangað með afla í vinnslu. Einmitt þegar veiðar færðust lengra út á 
haf blómstraði síldarverkun í Hrísey og er líklegt að þarna séu tengsl 
á milli og útgerðarmenn í Hrísey hafi notið góðs af ásamt Norð-
mönnum sem þar voru með bækistöðvar á síldveiðum og voru farnir 
að veiða síld úti á hafi löngu á undan Íslendingum. Norðmennirnir 
hafa líklega áttað sig á góðri legu eyjarinnar þar sem hún hentaði 

93 Bernharð Haraldsson, 1968, bls. 69.

bæði sem vinnslustaður þegar síld var veidd inni í firðinum og utan 
hans.

Frá því að Páll Bergsson flutti til Hríseyjar árið 1916 og þangað 
til síldin „hvarf“ af miðum Norðurlands um 1947 var stöðugt upp-
byggingartímabil í Hrísey. Síldarstöðvar og fiskverkunarhús voru 
byggð á Sandshorni, þar sem bryggjan stendur í dag, af Páli, afkom-
endum Hákarla-Jörundar, öðrum Hríseyingum og utanaðkomandi 
aðilum eins og Kaupfélagi Eyfirðinga sem sá hag sinn í að stuðla að 
uppbyggingu sjávarútvegs í eyjunni. Þegar litið er á þær stöðvar sem 
voru byggðar og framkvæmdir í sjávarútvegi sem ráðist var í á þess-
um þrem áratugum og það borið saman við fjölgun íbúa er ljóst að 
þetta vaxtartímabil í hríseyskri útvegs- og íbúasögu var einstætt.  

Árið 1950 var Útgerðarfélag Hríseyinga nýlega stofnað og gerði 
út bátinn Ver. Síldveiðar, sem höfðu fært Hríseyingum tækifæri til 
enn frekari uppbyggingar og fjölda nýrra íbúa, voru í lágmarki og 
hvergi var síldina, fiskinn sem Hríseyingar höfðu byggt allt sitt á 
undanfarna áratugi, að finna. Líkt og þegar hákarlaveiðar minnkuðu 
sneru eyjarskeggjar sér þá í ríkari mæli að þorskveiðum sem urðu 
Hríseyingum enn mikilvægari en áður. Árið 1950 var Hrísey orðin 

Mynd 18. Íbúafjöldi í Hrísey frá 1850 til 2014.



132� TÍMARITIÐ SÚLUR

að heildstæðu samfélagi sem þrátt fyrir nokkuð einhæfan atvinnuveg 
lifði af þótt síldin væri farin. Ef fiskveiðistjórnunarkerfi þessa tíma 
hefðu lagt meira í varðveitingu síldarstofnsins hefðu Eyfirðingar og 
aðrir síldveiðimenn kannski náð að drýgja veiðar á þessari dýrmætu 
tegund og viðhaldið lengra og stöðugra gróskutímabili.

Það verður seint sagt að íbúafjöldi í Hrísey hafi verið stöðugur í 
gegnum tíðina. Það eru einna helst tímabilin frá því að Jörundur 
fluttist til Hríseyjar árið 1862 fram að 1880 og frá 1890 til 1910 sem 
fjöldi íbúa hélst nokkuð svipaður. Auk þess var tímabilið frá 1960 til 
1990 nokkuð laust við sveiflur í íbúafjölda. 

Margt hafði áunnist á þeim hundrað árum sem liðin voru frá því 
að byggðin í Hrísey samanstóð ekki af fleiri en 23 einstaklingum 
sem stunduðu landbúnað og búskap nánast einungis til sjálfsþurftar. 
Atburðir eins og fyrri og seinni heimsstyrjöldin höfðu áhrif á sjávar-
útveginn í Hrísey. Hinir ýmsu sáttmálar og reglur sem settar voru 
Íslendingum á þessum árum höfðu áhrif á verslun þeirra við önnur 
lönd og það sama gilti um Hríseyinga. Heimskreppan sem hófst árið 
1929 hafði djúpstæð áhrif á Íslendinga og olli verðfall á flestum 
útflutningsvörum þeirra. Árið 1934 reið hinn svonefndi Dalvíkur-
skjálfti yfir Dalvík og nágrenni, þar á meðal Hrísey. Mörg hús 

Mynd 19. Séð yfir hafnarsvæðið í Hrísey. Sænsku húsin vinstra megin og nýja 
síldarstöðin hægra megin.

skemmdust í skjálftanum og þurfti að endurbyggja. Á þessum 
hundrað árum, frá 1850 til 1950, varð til myndarlegt þorp í Hrísey, 
bryggjur voru byggðar ásamt hinum ýmsu fiskverkunar- og vinnslu-
húsum, bátar voru smíðaðir og aðkeyptir, sjávarútvegur fór frá því að 
vera viðkvæm og lítil atvinnugrein fárra einstaklinga yfir í að verða 
þróuð og skipulögð grein sem veitti hundruðum manna ástæðu til að 
setjast að í eyjunni og una sínu vel. Ekkert af þessu hefði gerst án 
mikillar vinnu og elju heimamanna sem skeyttu því engu þó að þeir 
væru í margra klukkustunda ferðafjarlægð frá verslunarmiðju 
Norðurlands, Akureyri, og helst til einangraðir frá flestum öðrum 
Eyfirðingum framan af. 



ELÍN FRIÐRIKSDÓTTIR

Minningar frá uppvaxtarárum  
í Akrahreppi

Elín Friðriksdóttir fæddist 1923 á Miklabæ í Blönduhlíð í Skagafirði.  
Hún ólst upp hjá foreldrum sínum í Úlfstaðakoti (Sunnuhvoli)  
í sömu sveit. Faðir hennar Friðrik Hallgrímsson bjó þar ásamt  

konu sinni Unu Sigurðardóttur. Elín gekk í Héraðsskólann að Laugum  
í Reykjadal í S.-Þingeyjarsýslu, tók húsmæðrakennarapróf 1947 og og 

stundaði framhaldsnám í hússtjórnar- og hótelfræðum í Kaupmannahöfn. 
Hún bjó síðan að Laugum ásamt manni sínum Óskari Ágústssyni  

íþróttakennara í um 40 ár, var hússtjórnarkennari um skeið við 
Húsmæðraskólann á Laugum og stýrði ásamt manni sínum  

Sumarhótelinu á Laugum. Á efri árum hóf Elín að rita minningar  
frá uppvaxtarárunum og birtist hér brot úr því verki.  

Friðrik  faðir hennar birti nokkrar stuttar frásagnir hér í Súlum  
upp úr 1970. Þá hefur Hermann Óskarsson, sonur Elínar,  

einnig birt efni í Súlum. 

Um þessar mundir ræktaði faðir minn mikið af kartöflum og þær 
fljótsprottnustu, sem voru kallaðar Eyvindur, fór hann með til Akur-
eyrar og seldi, seldust þær vel, því aðrir voru ekki tilbúnir með sínar. 
Ég vissi líka að stundum slátraði hann fáeinum dilkum og seldi á 
Akureyri fyrir hátt verð eftir því sem þá var. Mamma hafði svo sviðin 
af þeim í töðugjöldin sem haldin voru í lok túnasláttar, bauð hún þá 
fólki af öðrum bæjum, oftast frá Sólheimagerði, hjónin þar hétu 
Guðný og Sæmundur. Þá bauð hún líka alltaf upp á súkkulaði og 
kökur, þetta voru einkar kærkomin veisluhöld. 

Pabbi sáði heilmiklu af rófufræi, sem sáð var beint í moldarflagið, 
síðan ýtt yfir það með garðhrífu, svo þurfti mikið að grisja þetta 

þegar það kom upp úr moldinni. Mér þótti það seinlegt verk og hálf 
leiðinlegt, en það var hægt að hugsa mikið, byggja margar skýja-
borgir, án þess að það seinkaði vinnunni, en það bar að varast. 

Faðir minn sáði ætíð hafrafræi fyrst í allar nýræktir. Það gaf hann 
oft langt fram eftir hausti kúnum og bætti það mikið nytina og ef-
laust gæði mjólkurinnar líka. Hann sló þetta jafnóðum fyrir hvert 
mál. Hann ræktaði líka bygg í mörg sumur. Það var stundum gefið 
hænsnunum, einu sinni man ég eftir að byggið þroskaðist það mikið 
að hægt var að þreskja það og var til þess fengin þreskivél frá Hólum 
í Hjaltadal. En flest þau sumur sem hann sáði bygginu varð það ekki 
þroskað en þó það, að það myndaði öx og var kúnum gefið það á 
haustin og fossaði úr þeim mjólkin og virtist alla vega ennþá betri. 

En mjólkin úr kúnum heima fannst mér mjög góð, aldrei var af 

Elín Friðriksdóttir greinarhöfundur níræð 2013. � Mynd: Una María Óskarsdóttir.

henni fjósalykt eða súrheyslykt og held ég að það hafi stafað af góðu 
hreinlæti bæði við súrheysgjöfina og af súrheyinu sjálfu, sem heppn-
aðist ætíð vel. Það var há eða seinnisláttur, sem fór í súrhey eða jafn-
vel þriðji sláttur ef sumur voru góð, en dálítið fannst mér erfitt að 
raka hánni og koma henni í súrheysgryfjuna. Fjósið var líka snyrti-
legt. Á fyrstu búskaparárum sínum byggði faðir minn nýtt fjós, sem 
var að mestu steypt en þó líka úr torfi, t.d. veggur sem sneri að 
gamla bænum eða hlóðaeldhúsinu. Var hægt að ganga úr því og inn í 
fjósið, einnig var gengið úr hlóðaeldhúsinu inn í búrið. Góð hurð 
var þar fyrir, þar var mjólkin síuð, þar gert skyrið, þar var skilvinda. 
Áður en hún kom var mjólkin sett í svokallaða byttu, sem var gerð 
úr tré og hún girt með gjörðum úr einhverskonar tré. Þetta var 
grunnt ílát en álíka vítt og venjuleg tunna er um miðju. Á þessari 
byttu var sponsgat, sem svo var kallað, í því tappi úr tré og var á 
miðri hlið byttunnar. Svo var mjólkin látin standa í byttunni þar til 
rjóminn settist ofan á, þá var tappinn tekinn úr og rann þá mjólkin 
út um gatið en rjóminn sat eftir í byttunni. Mun þaðan komið nafnið 
undanrenna. Eins var til sívalur strokkur mjórri, í honum var standur 
með plötu sem passaði við botninn. Á plötunni voru göt. Var þetta 
skekið upp og niður þegar strokkað var. Á olíufötum, sem slátrið var 
geymt í, voru líka þessi sponsgöt á einum stað um miðja tunnu. Þessi 
svokölluðu olíuföt voru miklu stærri en venjulegar tunnur, en þær 
voru líka notaðar undir slátur og saltkjöt. Eins voru til kvartil, hafa 
líklega tekið um hálfa tunnu. 

Bytturnar og mörg önnur ílát og húsmuni smíðaði afi minn, Hall-
grímur, en hann var talinn mjög hagur smiður. Reyndar heyrði ég að 
hann gæti gert við og smíðað hvað sem væri. Hann skar út muni úr 
tré svo sem myndaramma o.fl. á vetrum, hann prjónaði í höndum og 
man ég eftir að hafa séð löngu eftir dauða hans svokallaða smokka, 
tví- og þríbandaða. Þessir hólkar voru hafðir um úlnliðina til skjóls. 
Ég held að þeir skrautlegustu eða margbönduðu hafi verið hafðir 
spari á vetrum en hinir hversdags. Afi minn óf mikið. 

Í bænum vinstra megin við inngöngudyrnar var stofa og í þessari 
stofu var kista einhvern veginn rauð að lit. Hún var með kúptu loki 
og handraði þvert yfir kistuna vinstra megin, leit út eins og kassi og 
var lok á, 25 sm. djúpur á að giska. Í þessari kistu voru margir 

strangar af vaðmáli t.d. í rekkjuvoðir. Alltaf sváfu pabbi og mamma á 
þannig laki, svo lengi sem vaðmálið var til. Strangar af voð sem notuð 
var í nærbuxur voru einnig í kistunni. Man ég að Árna bróður hans 
pabba var alltaf sent vaðmál í einar buxur fyrir jólin. Það vaðmál var 
mjög hvítt. Svo var buxnavaðmál í utanyfirbuxur til að vinna í dag-
lega, það vaðmál var í tveim dökkgráum litum. Eins man ég eftir að 
hafa fengið kjól úr fremur dökkrauðu vaðmáli, var það mjúkt við-
komu og fallegt. Ég fékk úr því skólakjól, eins átti ég kápu úr brúnu 

Elín ásamt þeim systkinum sínum sem enn eru á lífi og heiðruðu hana á níræðis­
afmælinu. Frá vinstri: Sigríður Halldóra (Sigga), f. 18. jan. 1936; Árni Húnfjörð, 
f. 6. júní 1939; Elín, f. 8. ágúst 1923 (elst); Guðrún, f. 9. mars 1943 (yngst); Þór­
unn, f. 30. okt. 1929; Halldóra Ingibjörg, f. 27. sept. 1937; Hallgrímur (Haddi),  
f. 10. okt. 1931 og Friðrik, f. 12. maí 1928. � Mynd: Una María Óskarsdóttir.

efni sem afi minn óf einnig. Það efni var mjög snöggt, ég held að 
mestu leyti úr togi og hér um bil óslítandi. Ég var í henni síðast við 
að reyta arfa úr kartöflugörðum sem nóg var af. Og um heyskapar
tímann var ég alltaf látin reyta í rigningu og kápan hrinti vel frá sér 
bleytu. Ekki var ég hrifin þegar ég fékk tilkynningu um að reyta og 
þusaði þar um og skellti hurð – ekki talaði móðir mín neitt um það. 
Þegar í garðinn kom gekk ég vel að verki og var dálítið stolt af föður 
mínum að vera svona hygginn að nota daginn til þessa verks. 

Ég man ekki eftir systkinum mínum við þessa iðju. Ég var alltaf ein 
í garðinum en þau hafa kannski verið við annað starf, vinnuaflið var 
vel nýtt. Ég man aftur á móti eftir því að Sigurður bróðir var alltaf 
með mér í hánni, bæði að raka og koma henni í súrheysgryfjuna. 
Brugðum við þá stundum á leik og vorum að hrekkja hvort annað. 

Sunnuhvoll, nafn með rentu. � Mynd: Pétur Bjarnason.

Það voru að ég held nokkuð mörg tóvinnuáhöld. Svo voru til 
ýmis trog, t.d. skítatrog sem notað var við að ausa á túnið þegar búið 
var að mala í skítakvörninni sem svo hét. Ég man eftir einum stórum 
kambi með lengra skafti, voru þeir kallaðir stólkambar. Mig minnir 
að með þeim hafi verið kembt hrosshár en það var notað í reipi. 
Ekki man ég nú hve marga ganga af reipum pabbi átti en hann flétt
aði reipi. Man ég að það var sérstakt hak í bæjardyraganginum, sem 
var látið halda á móti þegar fléttað var. Mörg reipi fékk hann eftir 
föður sinn og allar hagldirnar. Voru þær haganlega smíðaðar úr 
hornum og allar brennimerktar eins og reyndar allt féð. Pabbi 
brennimerkti alltaf gemlinga á vorin áður en þeim var sleppt. 

Það er eins og þessi föðurafi minn hafi hugsað langt inn í fram
tíðina og viljað leggja komandi kynslóð eitthvað í hendur til að byrja 
með, hann vissi hvað lífsbaráttan var erfið. Hann fór gangandi með 
reiðingshest á haustin til Akureyrar. Kannski oftar en einu sinni og 
kom með síldarföt (tunnur), ýmist öðrum megin á hestinum eða 
beggja vegna, amma reykti svo síldina sem var höfð ofan á brauð. 
Reiðingar voru úr sérstöku torfi og á því mátti vera aðeins grasrót, 
aftan á torfinu, sem lagt var yfir hestinn, og svo var sett auka reið
ingstorf á hvora hlið. 

Héraðsskólinn á Laugum, sumarmynd (elsta skólabyggingin). Fjölskylda Elínar bjó í 
fyrstu á næst efstu hæð í vinstri álmu gamla skólahússins.� Mynd: Höfundur óþekktur.

Ég hef lesið í bókinni Hofdala-Jónas, að Jónas segist oft hafa gert 
sér ferð heim til afa og ömmu er hann var að leita kinda. Vissi hann 
sem var að amma mundi gefa honum brauðsneið með síld, sem var 
mesta hnossgæti. 

Ég minntist á hrosshárskambana, svo man ég eftir að minnsta 
kosti tvennum kömbum, öðrum fyrir tog, hinum fyrir þel. Ég var 
látin kemba og átti lyppan að vera alveg hnökralaus og hægt að sjá í 
gegnum hana. Ég gat tvinnað band á rokk og spunnið sláturþráð, 
með honum voru t.d. vambakeppirnir saumaðir. Með fínum þráð var 
saumað, t.d. vaðmál. 

Mörgum áhöldum man ég eftir sem afi hafði smíðað, t.d. þvörum til 
að hræra í pottum, voru þær misstórar, snældustól, lyppukassa, hesputré, 
ýmiskonar kollum, t.d. fyrir skyr, sem búið var að sía. Þá var tekið af sí-
unni en það var grind með nöglum upp úr sem sían var hengd á. Í síu 
notaði mamma gasefni, sem kallað var, svipað og notað var í barnableiur. 
Pokar undan salti en einkum sykri voru notaðir í skyrsíur og eitthvað 
notaði mamma í handklæði, sem voru notuð á óhreinar hendur. 

Einnig voru til kollur og fötur undir vatn og fleira, áður en vatnið 
var leitt í bæinn. Það gerði pabbi stuttu fyrir 1930 úr lind sem var 
neðan við björgin, sem kölluð voru. Það var klettastallur skammt 
ofan við bæinn, þar var dálítið freistandi að klifra. 

Föðuramma mín, sem var þarna hjá okkur þar til hún andaðist, 
hét Helga Jóhannsdóttir, ættuð úr Eyjafirði. Hún hlýtur að hafa 
verið mjög dugleg og fær í tóvinnu því vitanlega voru vaðmálin 
unnin heima og allt til þeirra. Ég man eftir að voð var þæfð heima, 
þá var búin til stía í baðstofunni. Þófarinn þæfði þar í með fótunum 
en studdi sig með höndum öðrum megin við gluggann en hinum við 
stíuna, vaðmálið varð að vinna mjög heilt. Það hefur verið mikil 
vinna, sem dætur hennar hafa eflaust hjálpað til við. Þær voru allar 
mestu dugnaðar- og myndarkonur, er ein þeirra, Kristín, ennþá á lífi 
er þetta er skrifað, komin yfir hundrað ár (lést 104 ára 1997). 

Helga amma fékk verðlaun fyrir teppi er hún vann í og sýnt var á 
þjóðhátíðinni 1930 á Þingvöllum (heiðursskjal því viðkomandi er í 
minni vörslu). Helga amma var mikið hjá ömmu sinni í Hvassafelli í 
Saurbæjarhreppi. Þá sögu hef ég heyrt frá ungdómsdögum ömmu að 
faðir hennar hafi ætlað að gifta hana einum bændasyni úr nágrenn

inu en amma hafði aðrar hugmyndir um mannsefni. Hún hugsaði 
um Hallgrím afa, en faðir hennar fann það að afa að hann væri ekki 
nógu ríkur. Hann var að vísu vel ættaður (af svokallaðri Stein-
grímsætt), en búinn að missa föður sinn og ekkjunni hélst ekki vel á 
ráðsmönnum eða var ekki nógu heppin með þá. Er ekki að orðlengja 
það að amma er send að Ríp í Skagafirði til að læra hannyrðir af 
maddömunni þar, eins og siður var með stórbændadætur þessa tíma, 
það var þeirra húsmæðraskóli. Hallgrímur afi átti eina systur, Þor-
björgu er var móðir Bernharðs Stefánssonar alþingismanns og banka- 
stjóra Búnaðarbankans á Akureyri. Afi gerði sér hægt um vik og réði 
sig við kirkjusmíðar þar í Skagafirði, líður svo tíminn. Maddaman sér 
að ömmu líður eitthvað illa og fer að gefa því gaum. Kemst hún að 
því að ömmu er óglatt á morgnana, gengur hún nú á hana og í ljós 
kemur að hún er ófrísk. Segir hún prestinum þessar fréttir og er nú 
maður sendur með bréf til Jóhanns bónda, kemur sendimaður með 

Horft yfir skólahverfið á Laugum. Gamla skólahúsið ásamt viðbyggingum fyrir 
miðri mynd. Ofar fyrst Dvergasteinn og þá Fjall og loks Hvítafell, íþróttahúsið 
Þróttó til hægri neðan Dvergasteins. Húsmæðraskóli Suður-Þingeyinga yst hægra 
megin á mynd neðst og Barnaskóli Reykdælinga hægra megin efst. Sumarhótelið í 
fullum gangi og tjaldgestir á tjaldsvæði. � Mynd: höfundur óþekktur.

bréf til baka, svarið var stutt: „Giftið þau strax!“ Var svo gert. En 
stuttu seinna andaðist Jóhann, kom þá í ljós að hann hafði gert þessa 
einu dóttur sína arflausa. Átti hann þrjár jarðir, en börn hans voru 
þrjú, undu synir hans þessu mjög illa. 

Seinna fór annar bróðirinn, Jóhannes, til Ameríku. Löngu seinna, 
eftir að ég var orðin nokkurra ára, varð ég vör við að pabba voru 
sendir dollarar frá Ameríku, annað hvort frá Jóhannesi eða Gesti 
syni hans, en hann og pabbi höfðu samband árum saman og Gestur 
þessi bróðursonur ömmu kom að minnsta kosti einu sinni til Íslands. 

Hinn bróðir ömmu hét Sveinn og átti tvo syni. Annar var Jó
hannes magister í íslensku, hann kenndi mér íslensku í aukatímum 
þegar ég var við nám í Húsmæðrakennaraskóla Íslands. Bróðir hans 
hét Bragi, dó af slysförum, hann var góður ættfræðingur, en þar fékk 
ég fyrsta biðilinn. Hann lét mig vita að hann kæmi í heimsókn visst 
kvöld, en ég var svo óforskömmuð að ég fór til Þingvalla þennan dag 
og kom frekar seint til baka. Ég vissi sem var að honum mundi ekki 
líka það. Þetta var myndarmaður í alla staði, en aldursmunur mikill 
og ég var sein til að hugsa um giftingu. 

Ég var í Reykjavík þegar þetta var og bjó hjá Árna föðurbróður 
mínum og hans konu. Þessi föðurbróðir minn var eigandi og ritstjóri 
Iðunnar og stuðlaði það ekki lítið að bókaeign pabba. Ég held að hann 
hafi sent honum flest sem Iðunn gaf út. Og alveg var fast að hann fékk 
Þjóðvinafélagsalmanakið, Skírni og Eimreiðina, sem voru tímarit, 
nokkuð þykk og fjölbreytt að efni, auk Iðunnar sjálfrar. Lengi voru 
bækur Lestrarfélags Miklabæjarsóknar geymdar heima og því nægur 
bókakostur til lestrar. Ég las mikið þegar tími var til, varð snemma 
læs, eins man ég að amma las nokkuð, en hún var eiginlega rúmföst 
síðustu árin. Gestagangur var nokkur vegna bókaútlána, sérstaklega á 
vetrum, en það þótti ekki verra að fá gesti og öllum boðið kaffi. 



GUÐRÚN SIGURÐARDÓTTIR

Handavinna kvenna á 20. öld

Guðrún Sigurðardóttir er fædd á Akureyri árið 
1934 og hefur búið þar mestalla ævina. Hún 

varð gagnfræðingur frá Gagnfræðaskóla Akur­
eyrar 1953, starfaði lengi  við saumaskap á 

fataverksmiðjunni Heklu og við afgreiðslustörf, 
en seinustu 24 starfsárin rak hún ásamt manni 
sínum, Andra Páli Sveinssyni, Rammagerðina í 
Langholti 13. Árið 2004 kom út eftir hana 80 

ára saga kvenfélagsins Baldursbrár. Hún átti 
síðast grein í Súlum 2005. – Myndir með 

þessari grein eru allar komnar frá Guðrúnu.

Ég man ekki hvað ég var gömul þegar mamma fór að kenna mér að 
halda á nál, en ég man fyrst eftir mér við útsaum sumarið þegar ég 
var á níunda ári. Þetta sumar var pabbi í síld á Siglufirði, en mamma 
og önnur kona leigðu íbúð í Þinghúsinu í Svarfaðardal og þær voru 
þar allt sumarið með okkur krakkana. Ég var eitthvað lasin og lá í 
rúminu en mamma bjó til bakkaservéttur úr lérefti, dró upp munstur 
og lét mig sauma út. Þær voru saumaðar með lykkjuspori og kontor
sting. 

Hins vegar man ég aldrei eftir að mamma reyndi að kenna mér að 
prjóna. Þegar ég kom í þriðja bekk í barnaskóla var farið að kenna 
okkur handavinnu. Það fyrsta sem við gerðum var að prjóna utan um 
herðatré með garðaprjóni. Það gekk nú ekki vel, ég var frámunalega 
klaufaleg við prjónana og þar af leiðandi fannst mér prjónaskapurinn 
afskaplega leiðinlegur. Móðursystir mín var hjá okkur þegar þetta 
var og reyndi að segja mér til, en það gekk ekki vel. Hún var sjúklega 
vandvirk og vildi endalaust láta mig rekja upp. Ég var nú aldeilis ekki 

á því en samþykkti það loks gegn því að hún prjónaði jafn mikið og 
hún rakti upp. Þannig held ég að hafi tekist að prjóna allt stykkið. 
Þegar búið var að sauma það utan um herðatréð var saumað á báðar 
hliðar með hexersting, kappmellað utan um krókinn og loks búin til 
snúra með dúskum á endunum og bundið utan um krókinn. Ég á 
þetta herðatré enn í dag. Snúran og dúskurinn eru þó týnd og kapp-
mellan að hverfa.

Á hverju ári fengum við skyldustykki sem kenndi okkur ákveðin 
spor, en þegar við höfðum lokið skyldustykkinu máttum við sauma 
það sem við vildum og fengum að sjálfsögðu tilsögn hjá kennurun-
um. Einu sinni saumuðum við í stramma ýmis saumspor, kontor, aft-
ursting, lykkjuspor, hexersting og loks stafina okkar með krosssaumi. 
Handavinnupoka saumuðum við líka. Það var dregin upp mynd á 
hann sem við saumuðum út. Svo saumuðum við hann saman og 
földuðum opið í höndunum, bjuggum til snúru sem var dregin í 
opið. Eitt árið saumuðum við servéttupoka. Þá var okkur kennt að 
húllfalda og svo saumuðum við stafina okkar í hann, og líklega í 
fimmta bekk saumuðum við á okkur svuntu og kappa sem við notuð-
um í matreiðslukennslunni í sjötta bekk.

Það fyrsta sem stúlkur gerðu í handavinnu í barnaskólanum var að prjóna utan um 
herðatré. Þetta er prjónað 1943.

Þegar mamma var ung lærði hún einhverja handavinnu. Mér 
þykir trúlegt að hún hafi lært það á Seyðisfirði þar sem hún lærði 
karlmannafatasaum í Vinaminni hjá Rósu Vigfúsdóttur að mig 
minnir. Hún átti hvítsaumsdúk og ég veit að hún lærði að baldera. 
Þennan öskudagspoka hefur hún líklega saumað þá, ártalið 1926 
gæti passað við tímann á Seyðisfirði. Eftir að hún giftist hafði hún 
ekki tíma til að sauma út sér til ánægju enda saumaði hún á okkur 
allan fatnað og a.m.k. milliskyrtur á pabba. Reyndar lét hún mig 
sauma slíkar skyrtur þegar ég var 15 ára en þá mátti ég hvorki vinna 
né vera í skólanum. Þetta var áður en sikk-sakk kom á saumavélar, 
þannig að það var töluverður lærdómur að sauma slíkar flíkur. 

Ég fór fyrst í saumaklúbb þegar ég var í fjórða bekk í Gagnfræða
skólanum með bekkjarsystrum mínum. Þær höfðu verið saman 
nokkra vetur en buðu mér nú að vera með. Við hittumst vikulega 
heima hver hjá annari með skólahandavinnuna og saumuðum eitt-
hvað, en ég held að talfærin hafi nú gengið mun hraðar en hend
urnar. Mæður okkar sáu um veitingarnar sem ekki voru af lakara tag
inu, glæsilegar tertur og skilyrðislaust hjónabandssæla, en hana bök-
uðum við sjálfar. Næsta vetur hélt saumaklúbburinn áfram, en svo 

Þessa öskudagspoka hefur móðir mín, Jakobína Hólmfríður Árnadóttir, saumað 
1926, trúlega á Seyðisfirði.

fóru sumar í húsmæðraskóla og leiðir skildi um stund, en klúbburinn 
var endurvakinn nokkrum árum seinna þegar við vorum flestar 
sestar að á Akureyri með börn og bú. Við vorum 8 í saumaklúbbnum 
seinasta árið í Gagganum en 3 settust að fyrir sunnan. Við samein
uðumst þó á fimm ára fresti þegar við gagnfræðingarnir komum 
saman og þá voru  teknar myndir. 

Við erum enn að reyna að fara einn hring á vetri en það tekst 
sjaldan. Enn tjöldum við til því besta sem við getum, en þó er aldrei 
metingur um það hver gerir best, og einhverja handavinnu höfum 
við með, en aðalatriðið er að hittast. Ef við erum með einhverja 
handavinnu sem við erum farnar að ryðga í þá komum við með hana 
í saumaklúbbinn og það bregst ekki að einhver okkar man það sem 
gleymst hefur. Við höfum allar saumað fötin á börnin okkar, þökk sé 
þeirri frábæru kennslu sem við fengum í Gagnfræðaskóla Akureyrar.

Ég var líka í fleiri saumaklúbbum. Við vorum fjórar saman að 
vinna á Saumastofunni Heklu og stofnuðum saumaklúbb. Pabbi 

Saumaklúbburinn þegar við gagnfræðingarnir fögnuðum 40 ára Gagga afmæli í 
Hveragerði. Efri röð frá vinstri: Karitas Melstað, Erna A. Tuliníus, Helga Sigfús­
dóttir, Valgerður Frímann og Guðrún Sigurðardóttir. Sitjandi Stella Stefánsdóttir, 
Hrefna Ingólfsdóttir og Hildur Jónsdóttir.

sagði að þetta væru bara átveislur og það má til sanns vegar færa, því 
það var keppni um það hver gæti borðað mest. Við höfðum handa-
vinnu með og unnum oft heilmikið. En það var feikna fjör hjá okkur 
og einu sinni mættu hinar til mín í náttkjólum. Þær komu í leigubíl 
og höfðu girt kjólana upp undir kápurnar, en þegar þær stigu út úr 
bílnum losnuðu kjólarnir og komu niður undan kápunum. Á árunum 
1960-70 vorum við nokkrar húsmæður í saumaklúbbi. Þá var ég 
bundin yfir börnunum flest kvöld en þegar ég fór í klúbbinn átti ég 
frí. Það var bæði saumað og prjónað og glatt á hjalla. Einu sinni 
ákváðum við að mæta allar frumlega klæddar. Ein kom í síðum kjól, 
tvær í selskapskjólum og tvær í fermingarkjólum dætranna. Á næsta 
klúbbfundi borgaði sú sem hélt klúbbinn fyrir sig og mætti í náttkjól 
með stokkabelti og með sígarettu í löngu munnstykki. Í eitt skipti 
var ekkert á borðum nema rúgbrauð. Við sögðum ekki orð en feng
um okkur rúgbrauðssneið. Húsmóðirin kom seinust inn í stofuna og 
var þá með kökum hlaðinn disk og spurði undrandi. „Vilduð þið 
ekki tertur?“ Hún hafði drifið terturnar á borðið þegar við vorum 
komnar inn. Mér er líka mjög minnisstæður saumaklúbbur sem var 
snemma í desember. Það voru smákökur á borðum. Einhver í fjöl-
skyldunni átti afmæli í desember svo húsmóðirin bakaði smákök
urnar í byrjun mánaðar en þá var ekki venja að byrja smáköku-
bakstur fyrr en um miðjan desember og borða þær á jólunum en 
ekki aðventunni. Húsbóndinn kom heim af söngæfingu áður en við 
fórum heim og hann settist við orgelið og spilaði jólalög, seinast 
Heims um ból, og við sungum með. Þetta var yndisleg og ógleyman-
leg stund sem yljar mér enn um hjartarætur.

Menninrnir okkar héldu sig fjarri öllum þessum saumaklúbbum. 
Fóru eitthvað út en drukku kannski með okkur ef þeir komu 
snemma heim.

Eins og ég sagði áður voru skyldustykki í Barnaskólanum. Freyja 
Antonsdóttir kenndi okkur handavinnu í Gagnfræðaskóla Akureyrar 
og var frábær kennari. Um það leyti sem ég kom í skólann var farið 
að skipta í bóknáms- og verknámsdeild og var ég í þeirri síðar-
nefndu. Stúlkum í bóknámsdeildinni var kennd handavinna en við í 
verknámsdeildinni fengum miklu fleiri tíma og auk þess kennslu í 
fatasaumi og einnig matreiðslu. Í fyrsta tíma á haustin hafði Freyja á 

boðstólum handa okkur eitthvað að vinna og var úr nokkru að moða. 
Einnig máttum við koma með eitthvað sjálfar en flestar tóku eitt-
hvað af því sem Freyja bauð. Hún litaði allt band sem við saumuðum 
með úr jurtalitum og gátum við fengið það keypt hjá henni á hag-
stæðu verði. Ég man að í öðrum bekk var mikið um að stúlkurnar 
harðangruðu, aðallega úr ullarjava með ullargarni. Ég var hins vegar 

Harðangurslöber sem ég  saumaði í fjórða bekk í Gagnfræðaskóla Akureyrar.

Svona silkipúða saumaði ég líka í fjórða bekk en hann var orðinn ónýtur áður en 
mér  hugkvæmdist að taka mynd af honum, en stóðst ekki freistinguna þegar ég 
hafði tækifæri á að taka mynd af sams konar púðaborði.

að telja út hund í körfu í java og fór eftir mynd úr dönsku blaði. Jav
ann og garnið fékk ég hjá Freyju. Í fjórða bekk saumaði ég hinsvegar 
löber (borðdregil) út í miklu fínni java með perlugarni. Í þriðja bekk 
saumuðum við flestar hvítsaumsdúka og í fjórða bekk kúnstbróder
uðum við svarta satínpúða með silkigarni. Árið eftir að við fórum úr 
skólanum bar mest á svartsaumsdúkum. Þá voru húsmæðraskólar 
mikið í tísku og fóru margar ungar stúlkur í þá. Á vorin voru haldnar 
sýningar í öllum skólum  og lá við að sýningar á hannyrðum Gagn
fræðaskólans stæðust alveg samanburð við húsmæðraskólana. Það 
vantaði bara vefnaðinn. Ekki man ég til að handavinnukennarar 
okkar stelpnanna kenndu önnur fög og veit ekki hvaða menntun þær 
höfðu, en þær voru frábærir kennarar. Handavinnutímarnir voru 
mjög vinsælir hjá okkur flestum og við komum út úr skólanum með 
marga góða gripi.

Á Akureyri voru tvær hannyrðaverslanir á uppvaxtarárum mínum, 
Hannyrðaverslun Ragnheiðar O. Björnsson og Anna og Freyja í eigu 
Önnu Laxdal og Freyju Antonsdóttur, kennarans okkar. Þar var hægt 
að fá allt mögulegt áteiknað, t. d. silkipúða og hvítsaumsdúka svo eitt-
hvað sé nefnt. Líka allskonar munstur til að telja út og hannyrðabækur.

Um það leyti sem ég fermdist (1948) voru perlusaumaðir kjólar 
mjög í tísku og mamma saumaði á mig einn slíkan. Ég man eftir að 
það var saumað út í föt smástráka á þessum árum, einkum vasa eða 

axlabönd.
Þegar dætur mínar voru í skóla 
(fæddar 1954, 1961 og 1963) fannst 
mér að reynt væri að kenna þeim 
flest saumaspor, en mér fannst að 
þeim hafi ekki nýst það eins vel og 
mér, enda var handavinnukennsla í 
gagnfræðaskólum ekki sú sama og ég 

fékk og handavinna ekki eins í tísku 
þá. Samt veit ég þær kunna meira en 

þær halda og nú er handavinna af 
öllu tagi í tísku og næstum allar 
konur með eitthvað „á prjónun
um“.

Ég (Guðrún) í eftirfermingarkjóln­
um mínum. Mamma saumaði hann 
og samkvæmt tískunni var hann 
perlusaumaður.

Það var mikið um áteiknaða muni í hannyrðabúðum, dúka, 
vöggusett og fleira úr þunnum efnum eins og lérefti, hör og apa
skinni, sem saumað var með áróra eða perlugarni. Ullargarn var not-
að til að sauma út ullarjava, stramma og í áteiknað ullarefni. Í silki-
efni, t.d. peysufatasatín, saumuðum við með silkigarni. Ég held að 
efni og garn hafi ekki verið mjög dýrt, að minnsta kosti fannst mér 
ég alltaf hafa efni á að kaupa það sem mig langaði í. Þó skeði það 
einu sinni á mínum fyrstu búskaparárum að ég sá fallega stramma-
mynd sem mig langaði mikið í, en mér fannst ég ekki hafa efni á að 
kaupa hana. Litlu síðar kom ég til vinkonu minnar og sá þá að hún 
var með þessa mynd innrammaða uppi á vegg hjá sér og ég öfundaði 
hana. Það var í þriðja og síðasta sinn sem ég öfundaði og það er 
vond tilfinning. Oft erum við búnar að hlæja að svipnum sem á mig 
kom þegar ég sá hana. Mér finnst myndin enn falleg. Þegar ég fór 
suður til Reykjavíkur í gamla daga var ómissandi að fara í handa-
vinnubúð í Þingholtsstræti. Þar fékkst heimsins fegursta garn og 
munstur. Ég á saumahring sem er ómissandi við grunna í hvítsaumi 
eða harðangri og við að kúnstbródera. Bróderskæri eru ómissandi 
við að klippa grunna og raunar nota ég þau yfirleitt við allan sauma-
skap. Ég nota mikið fingurbjörg þegar ég sauma út. Margar áttu 
silfurfingurbjargir. Nálapúðar voru nauðsynlegir og oft mjög skraut
legir, saumakassar voru algengir og fengust í búðum en einnig voru 
algengir heimasmíðaðir kassar, málaðir að utan, og voru jafnvel mál-
aðar á þá rósir og jafnvel nafn eða fangamark eigandans eða smíða-
ártalið.

Það voru haldin fatasaumsnámskeið þegar ég var að vaxa úr grasi 
og voru vinsæl. Sú sem kenndi sneið efni sem konurnar komu með 
og leiðbeindi við saumaskapinn. Svo var haldin sýning á herleg-
heitunum. En ég er ekki viss um að það hafi verið haldin útsaums
námskeið þegar ég var ung, fyrr en Þórunn Franz fór af stað með 
flosnámskeið 1975. En ég held að mamma hafi lært að flosa. Það var 
svo mikil hannyrðamenning á Seyðisfirði á þriðja áratug tuttugustu 
aldar. Ég bið afsökunar ef eitthvað í þessum útsaumsorðum mínum 
er vitlaust skrifað, en ég nota þau orð sem við notuðum yfir hlutina. 
Og við notuðum hvítar og svartar smellur þó að þær hvítu væru 
silfurlitaðar, en það þýðir lítið að biðja um hvítar smellur í dag.   



STEINUNN BJARMAN

Skemmtiför V. bekkjar M.A. vorið 
1948

Steinunn Bjarman er fædd á Akureyri  
7. október 1928 og varð stúdent frá M.A. 

1949. Lauk 1. stigi í bókasafnsfræði frá 
Háskóla Íslands 1962.Var bæjarstjóraritari hjá 

Akureyrarbæ, skjalavörður hjá Borgarskjala­
safni Reykjavíkur og deildarstjóri í viðskipta­

ráðuneytinu. Eftir hana hafa birst  minninga­
þættir, m.a. í sunnudagsblaði Dags á Akureyri. 

Frásögnin hér að neðan kom upphaflega í skóla­
blaðinu Munin 21. árg, 1948-1949, 2. tbl.

Ég var of sein. Alltaf þarf ég að vera of sein. En í þetta sinn gerði það 
ekki mikið til, því að ekki var nærri búið að hlaða farangrinum á bif-
reiðarnar, þegar ég kom suður í skóla. Ég var að sligast undir öllu 
dótinu, sem ég hélt á. Auk svefnpoka og bakpoka hélt ég á pésunum, 
sem ég hafði setið við að fullgera langt fram á nótt. Þegar ég kom 
suður í skóla, voru bekkjarsystkinin flest komin, og ég fór að útbýta 
þessum dæmalausu pésum. Það mátti á þeim sjá, að þeir voru gerðir 
í flýti. Það úði og grúði í þeim af prentvillum, og sums staðar stóðu 
vísurnar á haus, en með góðum vilja var þó hægt að stafa sig í gegn 
um þá, og ég held að krakkarnir hafi kunnað allar vísurnar utan
bókar, er heim var komið.

Þegar öllum farangrinum hafði verið hlaðið upp á bifreiðirnar, og 
fólkið hafði komið sér fyrir, var lagt af stað. Við vorum kát og reif í 
fyrstu og sungum við raust, en raunar voru allir dauðþreyttir og syfj-
aðir eftir strit undanfarandi daga, svo að brátt voru margir farnir að 

dotta, og sumir blunduðu. Við fórum sem leið lá yfir Öxnadalsheiði 
og héldum inn í Skagafjarðarsýslu. Til allrar óhamingju var veður 
drungalegt í Skagafirði og rigning víðast hvar, svo að við nutum ekki 
útsýnisins sem skyldi. Hvergi var höfð viðdvöl í Skagafirði, heldur 
haldið upp á Vatnsskarð og svo ofan í Húnavatnssýslu. Heldur fór að 
lifna yfir fólkinu, og styttu menn sér stundir við að skoða landakort, 
en urmull var af þeim í ferðinni. Áfram var ekið og hvergi numið 
staðar, fyrr en á Blönduósi. Þar var aðeins staldrað litla stund. Kalt 
var þar og napurt. Við sáum þar bifreið eina, sem hafði laskast ótrú-
lega mikið við byltu, ennfremur fundum við „Bakarí“, og þar voru til 
sölu ljúffengar bollur, sem við ginum óðara við. Aftur var lagt af stað. 
Við vorum orðin allsoltin, því að einskis málsverðar höfðum við 
neytt, frá því er við lögðum af stað um morguninn. Við þraukuðum 
samt, þar til er við komum að Stóru-Giljá, rennur hún þar í hvammi, 
og var þar ágætis áningarstaður. 

Vistir voru nú dregnar út úr bifreiðunum og ofan í hvamminn. Skylt 
er að geta þess, að Páll Þór var yfirmatreiðslumaður fararinnar og 
gengdi hann því starfi stórvel. Páll deildi út smurðu brauði og mjólk, 
sem bragðaðist hvort tveggja vel. Ýmsir lagnir menn, eins og Gísli 
Tómasson og Björn Hermannsson, höfðu unnið við að smyrja brauðið 
daginn áður undir umsjón kvennanna, og ekki skemmdi það bragðið.

Þegar allir voru mettir, var stigið upp í bifreiðirnar og enn ekið af 
stað. Bar nú fátt til tíðinda. Á Holtavörðuheiði virtist vera almennur 
svefntími, en þegar komið var í Borgarfjarðarsýslu fór heldur að fær-
ast líf í mannskapinn.Við sungum hástöfum og sáum í anda kræs-
ingarnar, sem við áttum von á hjá Vigfúsi á Hreðavatni. Steindór tók 
að kenna okkur vísur, sem fimmtubekkingar eru vanir að syngja fyrir 
Vigfús, þegar þeir koma að Hreðavatni. Við sungum hátt og snjallt, 
þegar við komum í hlað. Vigfús tók brosandi á móti okkur og bauð 
okkur hjartanlega velkomin. Á borðum var rjúkandi kaffi og ilmandi 
kökur, og var sem engisprettuplága hefði geisað, er við stigum upp 
frá borðum. Við sungum nokkur lög fyrir Vigfús á eftir og árnuðum 
honum heilla með húrrahrópum, en hann þakkaði með ræðu. 

Síðan yfirgáfum við Hreðavatn með skemmtilegar minningar og 
fulla maga og héldum syngjandi áfram för okkar. Ekið var og ekið 
viðstöðulaust, við kvöddum Borgarfjörð og héldum inn í Hvalfjörð 

langan og fagran. Veður var heldur kalt, og enn sótti svengdin að 
okkur, en langt var til næsta áningarstaðar, sem var Valhöll á Þing-
völlum. Skáldin fóru að liðka sig, og varð Ólafi Hauki þetta að orði:

Suður á Þingvöll leið er löng
lögð í hringi um klungur.
Hjólin klingja sultarsöng
seggi þvingar hungur.

Suður á Þingvöll bráðan ber
bráðum gleðin ríkir hér.
Eyþór svangur orðinn er,
ekki er að spyrja að mér.

Þá svaraði Sigurður Friðþjófsson skjótt:

Þó að víst sé leiðin löng
og löngu garnir tómar,
ei það líkist sultarsöng,
sem í bílnum hljómar.

Ólafur Haukur svaraði þá:

Ekkert liggur okkur á,
enginn hryggur raular,
ennþá Siggi mæla má,
mikinn Biggi gaular.

Við stigum úr bifreiðunum við hvalvinnslustöðina og skoðuðum 
hana. Þar gaus upp rammur þefur á móti okkur, en engan sáum við 
hvalinn, og kvað Sigurður Friðþjófsson þá:

Hans réttnefni enginn efi
þótt eitt hafi merkilegt skeð.
Í Hvalfjörð ég komið hefi,
en hvali enga fékk séð.

Heldur vorum við slæpt og svöng, er við renndum loks heim að Val-
höll, enda var komið fast að miðnætti. Þar biðu okkar dúkuð borð og 
uppstroknir þjónar, og voru þeir svo hofmannlegir við framreiðsl-
una, að við vorum nærri feimin. Steik og súpa voru á borðum, mikið 

var étið og svo drukkið kaffi á eftir. Er við höfðum étið og drukkið 
fórum við út og leituðum að tjaldstað á þessum fræga og fagra stað. 
Við fundum grasabala og tjölduðum þar í náttdögginni. Það var 
hljótt í kringum okkur, aðeins fossniður og lóukvak rauf þögnina. 
Við drógum af okkur spjarir og hugðumst njóta góðrar hvíldar í 
svefnpokunum. En Adam var ekki lengi í Paradís. Skyndilega heyrð-
um við drykkjusöng og háreysti. Nokkrir ungir piltar úr Reykjavík 
komu slangrandi að tjöldunum, dauðadrukknir. Við reyndum eftir 
megni að stugga þeim frá, en allt kom fyrir ekki, þeir drógust alltaf 
að tjöldunum eins og segull að stáli. Seinast komu þeir með drag
gargan, þöndu það og sungu drykkjuvísur við raust. Við sofnuðum 
seinast dauðþreytt, og piltarnir dröttuðust á brott. 

Ég hrökk upp úr draumum mínum, eldsnemma, við að vatnsgusa 
skvettist framan í mig. Úti var þá komin úrhellisrigning, en inni í 
tjaldinu var allt að fara á flot. Ég flýtti mér að draga inn dót, sem 
hafði ýzt undir tjaldskörina og baslaðist við að draga rennblautan 
svæfilinn undan hausnum á Svandísi, sem steinsvaf og varð einskis 
vör. Brátt fóru fleiri að vakna, flestir við rigninguna eins og ég. Við 
flýttum okkur í fötin, og það var kuldahrollur í okkur, en þá var Páll 
búinn að elda kakó. Drukkum við það sjóðheitt, og eyddi það öllum 
hrolli og tannskjálfta. 

Tjöld voru nú tekin niður og svefnpokar undnir upp og hlaðið á 
bifreiðirnar. Við röltum ofurlítið um Þingvöll, en vegna rigningar og 
bleytu hröðuðum við okkur og snöruðumst í bifreiðirnar og ókum 
svo af stað. Nú var ferðinni heitið að Geysi. Við fórum um margar 
blómlegar sveitir, og nýstárlegt landslag blasti við sjónum okkar. 
Enn húðringdi. Vegurinn var mjög slæmur, en margar bifreiðir voru 
á sömu leið og við, og oft umferðarflækjur. Þrátt fyrir allt vorum við 
mjög kát og fjörug og hugðumst vinna með því bug á öllum tálmun-
um, enda birti brátt, og var glaðasólskin, er við komum að Geysi.

Við Geysi var fjölmargt fólk, og þar á meðal gagnfræðingar frá 
Siglufirði, sem reyndust flestir vera ungar meyjar, og koma þær mjög 
við sögu síðar. Bóndinn á staðnum kom með fullan stamp af sápu, og 
var henni steypt út í gosskálina. Leið nú og beið, og Geysir bærði 
ekki á sér. Fólkið hafði setzt niður í kring, og var allt í notalegum 
samræðum, þegar jörðin tók að titra, og gufustrókar þeyttust upp úr 

skálinni. Viðbragðið, sem fólkið tók, var blátt áfram ótrúlegt, og engu 
líkara en allir hefðu verið klipnir. En nú fór gosið að hefjast fyrir 
alvöru, og hærri og hærri gufu- og vatnsstrókar stóðu marga metra 
upp í loftið. Þetta var dásamleg og ógleymanleg sýn. Við horfðum á 
líkt og heilluð, og alltaf hækkuðu strókarnir. Loks virtist hverinn 
þreytast og draga sig í hlé, en fólkið þakkaði honum með lófataki og 
húrrahrópum. Við fórum niður að skólahúsinu og drukkum þar kaffi, 
síðan stigum við upp í bifreiðirnar, og enn var haldið af stað. 

Nú lá leið okkar að Skálholti. Þar stöldruðum við tímakorn og 
þótti staðurinn heldur ömurlegur. En okkur var ekki til setunnar 
boðið, því að við þurftum að fara alla leið niður að Selfossi til þess 
að borða kvöldmat. Við borðuðum á Tryggvaskála og fengum mik-
inn mat og góðan. En nú var ætlunin að gista að Ásum í Gnúpverja-
hreppi, og áttum við því langa leið fyrir höndum. Veður var mjög 
fagurt, er við ókum þangað. Þegar við komum að Ásum, tókum við 
það ráð að fara inn í Þjórsárdal, þó að farið væri að kvölda. 

Þetta kvöld í Þjórsárdal var einn eftirminnilegasti og fegursti 
þáttur ferðarinnar, og nutum við þess í ríkum mæli. Þegar við kom-
um að Fossá, var hún næsta óárennileg. Bifreiðastjórarnir kváðust 
varla þora að aka bifreiðunum út í og spurðust fyrir um, hvort ekki 
væri til sá kappi, er hætti sér út í ána til þess að kanna hve djúp hún 
væri. Urðu menn heldur fáir við, þar til er Þorvaldur Ari gaf sig fram 
og kvaðst skyldu vaða ána. Týndi hann nú af sér spjarirnar, þar til 
hann stóð á sundbrókum og skyrtu einu saman, tók sér staf í hönd 
og óð út í. Við stóðum á bakkanum og höfðum gaman af, en brátt 
tók gamanið að kárna. Þegar Þorvaldur kom út í miðja ána, tók hún 
honum í herðar, og hann týndi stafnum og missti fótanna. Allt leit 
nú illa út um hríð, en þá tók kappinn til sunds og synti í land, og var 
honum tekið sem sigurvegara. Sigurði Friðþjófssyni duttu þá í hug 
þessar vísur:

ÞORVALDARKVIÐA
Kveði nú hver, sem getur,
unz hvert það mannsbarn spyr,
að enn byggja Ísland hetjur
og afreksmenn líkt og fyrr.

En einn er af öllum mestur,
og afrek stærst hann vann
þolinn og þrekinn sem hestur,
og Þorvaldur nefnist hann.

Um auðnir og öræfaveldi
hann eitt sinn fara vann.
Að Fossá hann kom svo að kveldi,
þar kolmórauð fram hún rann.

Þó hikar kappinn hvergi,
en kastar brókum fljótt.
Knúinn ákafa og ergi
útí hann veður skjótt.

Straumurinn þungur þýtur
þóttafullur að sjá.
Þegar á brjóstum brýtur
bylgjan úfin og grá.	

Stafnum Þorvaldur þeytir
og þreklega hefur sund,
átök við elfuna þreytir
óvæginn mjög í lund.

Gegn hinum stríða straumi
sterklega svam hann þá.
Úr hörðum heljarflaumi
heppnaðist landi að ná.

Milli fjarða og fagurra hlíða
barst fréttin á samri stund.
Já, fregnin flaug svo víða,
það varð frægara en Grettissund.

Yfir því afreksverki,
þó undrun var ei tóm.
Hænsnahirðirinn sterki
háðslega sletti í góm.



TÍMARITIÐ SÚLUR� 157

Aldirnar áfram renna,
og afrekin gleymast að von,
en fljótið skal framvegis kenna
við frækinn Arason.

Ekki varð Þorvaldi meint af þessari för, en bifreiðastjórarnir lögðu 
ekki út í fljótið eftir þetta. Þegar við komum aftur niður að Ásum, 
var liðið á nótt, svo að við vorum snör að hátta og komast í ró. 

Við vöknuðum árla næsta morgun og lögðum leið okkar í Rang-
árvallasýslu og áðum að Hellu. Meðan við biðum eftir kaffinu, var 
háð mikið íþróttamót og stóð styrinn á milli sýslna. Húrrahróp og 
eggjunarorð glumdu við, svo að þorpsbúar komu út í glugga og 
dyragættir að horfa á. Baldur og Geir Jónssynir, Akureyringar, voru 
einna hlutskarpastir, en Grindvíkingurinn gerði þeim býsna heitt í 
hamsi. Ekki man ég núna hverjir sigruðu endanlega, skiptir það 
raunar ekki miklu máli.

Frá Hellu lá svo leiðin að Keldum. Er þar gamall bær, sem er sér-
lega vel hirtur, og var gaman að skoða hann. Þarna voru einnig jarð-
göng síðan á Sturlungaöld, og hættu nokkrir garpar sér inn í þau, en 
sögðu sínar farir ekki sléttar, því að bæði urðu þeir moldugir, og svo 
voru nokkrir reimleikar í göngunum. Næst fórum við að Múlakoti 
og átum þar hádegisverð, skoðuðum garðinn og hugðumst svo 
freista þess að komast inn á Þórsmörk. Þar var sama sagan og í 
Þjórsárdal, að ár stöðvuðu okkur, og urðum við frá að hverfa. Er við 
héldum til baka aftur niður Fljótshlíðina, komum við að Sámsstöð-
um, hittum bóndann þar, og fræddi hann okkur um ýmsar korn-
tegundir og ræktun þeirra. En svo var haldið áfram og ekið allt til 
Hveragerðis í Árnessýslu. Við höfðum fengið lánað Menntaskóla
selið, sem er þar skammt frá og ætluðum að gista þar um nóttina. 
Selið er stórt og reisulegt, og er Útgarður okkar eins og smákofi í 
samanburði við það. Okkur leið ágæta vel í selinu. Byrjuðum við á 
því að þvo okkur, því að þarna streymdi nóg af heitu vatni. Var þetta 
nærri fyrsti þvottur ferðarinnar. Síðan var eldaður matur, og eftir að 
menn höfðu nært sig, var haldin kvöldvaka. Voru lesnir upp gaman-
þættir, og Steindór kvað rímur og sagði draugasögur, og höfðu menn 
af mikla skemmtun. Á eftir var svo auðvitað stiginn dans, því að bæði 
var húsrými nóg og svo hljóðfæri í bezta lagi.



158� TÍMARITIÐ SÚLUR

Þrjár atrennur mátti Steindór gera til þess að vekja okkur næsta 
morgun, en nú varð að hafa hraðann á, því að hreinsa þurfti til í Sel-
inu, áðar en lagt væri af stað. Við kvöddum staðinn og Hauk 
Ragnarsson og héldum sem leið lá til Reykjavíkur. 

Í Reykjavik var lítið að sjá, rigning var og aur, og misstum við þar 
margt manna. Sumir fóru heim, aðrir létu stórborgarlífið glepja sig, 
og enn aðrir fóru í kynnisferðir til vandamanna. Okkur var það ofur-
lítil raunabót að fá Ottó Jónsson með í heimferðina. Við lögðum af 
stað frá Reykjavík síðla dags, og var ferðinni heitið að Hvanneyri í 
Borgarfirði. 

Þegar við komum að Hvanneyri, sjáum við þá ekki hvar komnir 
eru gagnfræðingar þeir, er við hittum hjá Geysi. Við vorum svo 
mörg komin þarna að Hvanneyri, að ekki þótti annað ráð vænna en 
að slá upp dansleik. Margt hlauzt af þessum dansleik, þótt fátt eitt sé 
haft í hámæli. Svo brá við um kvöldið, þegar menn skyldu ganga til 
rekkju, að stór hópur piltanna vildi sofa í bifreiðunum, sem voru rétt 
fyrir neðan skólahús það, er þær siglfirzku sváfu í. Seinna var sagt, að 
mörgum þeirra hafi ekki orðið svefnsamt um nóttina. Um morgun-
inn voru kappar líka syfjaðir, sumir hverjir, en mest bar þó á slapp-
leika hjá Gísla Guðmann, og voru þessar vísur ortar í tilefni þess:

Gísli situr í sorgum,
því „sjansinn“ missti hann.
Yfir brunnum borgum
brynna músum vann.
		  S. F.

Þótt sorgin hafi Gísla gist,
hann getur við það unað.
Hann hefur faðmað fljóð og kysst
og fær það lengi munað. 
			   St.St.

Úti í fjósi æstur var,
örmum drósir varði,
ástum gjósa gjörði þar
Gísli ljós frá Skarði. 
		  Ól. H.

Sagða heyrði ég sögu þá
suður í Borgarfirði.
Gísli kom og Gísli sá,
gekk með sigur hólmi frá. 
		        St. St.

Kvað svo rammt að þessum kveðskap, að Gísli Guðmann sá sitt 
óvænna, og orti Sigurður Friðþjófsson þessar vísur fyrir hann:

Þótt sumum finnist það eflaust undur
afrekið, sem ég vann í nótt.
Gleymdur er mér sá gleðifundur,
ég grúfi mig hljóður og blunda rótt.

Ég nenni ekki að telja mín afrek öll
fyrir unga, en dáðlausa menn.
En ég hefi komið í kvennahöll
og kysst þær fimmtíu í senn.

Á leiðinni heim var glaðværð mikil og hátt kveðið. Við komum við á 
Hvammstanga og skildum Björgu Hansen þar eftir. Þá orti Sigurður 
Friðþjófsson þessa vísu:

Þegar leiðarljósið deyr,
lífsins byrjar vandi.
Óla Hauk er ekki meir
orðið viðbjargandi.

Næst höfðum við viðdvöl á Blönduósi og borðuðum hjólhestakjöt eft-
ir því, sem eiturbrasarinn, Páll Þór, sagði. Er við vorum að enda við að 
borða, renndi bifreið í hlað, og voru þar komnar þær siglfirzku. Varð 
heldur en ekki fagnaðarfundur, og fóru þrjár þeirra í aðra bifreiðina 
okkar, sem ekkert kvenfólk hafði verið í áður og skemmtu piltunum, 
unz við komum í Varmahlíð, en þar urðu þær að verða eftir. 

Nú leið að ferðalokum, og var liðið heldur farið að þynnast, en 
þeir, sem eftir voru, hefðu helzt viljað halda áfram að ferðast í marga 
daga. Loks komum við í bæinn aftur, ókum upp í skóla og hittum þar 
aðeins verðandi stúdenta, sem voru að ljúka við próf og gengu nærri 
í loftinu af einskærri hamingju. Við létum skólann lifa, kvöddumst, 
tókum pjönkur okkar og héldum hvert heim til sín.

